Die drie dae van Jesus in die Tempel

Hoofstuk 1

1  Dit was die gebruik en voorgeskrewe reël in die hele ryk van Juda, dat ouers hul kinders, wanneer hulle die twaalfde lewensjaar bereik het, na Jerusalem moet bring, waar hulle in die Tempel deur die ouderlinge, fariseërs en skrifgeleerdes ondervra word oor alles wat hulle tot op daardie ouderdom, veral met betrekking tot die leerstellings van God en die profete, hul eie gemaak het. 

2  Vir sodanige eksamen moes ook `n klein fooi betaal word, waarvolgens die wat getoets is, indien hulle dit wou hê, teen `n tweede klein fooi `n slaagrapport ontvang het. As die kinders in elke opsig presteer het, dan kon hulle ook in die skool van die Tempel opgeneem word en het die vooruitsig gehad om eendag `n dienaar van die Tempel te word. 

3  Kon die kinders bewys dat hulle van die stam Levi afkomstig is, dan het dit maklik gegaan met die opname in die skool van die Tempel. Kon die ouers dit egter nie bewys nie, dan het dit met die opname minder goed gegaan en hulle moes hulle feitlik in die stam van Levi inkoop en aan die Tempel `n beduidende offer bring. 

4  Die dogters was van hierdie eksamen vrygestel - behalwe as hulle op aandrang van die ouers hulle ook wou laat toets, ter wille van die groter welgevalligheid voor God. In hierdie geval is hulle deur die oumoeders van die Tempel, in `n spesiale woning deeglik getoets en het ook `n rapport vir alle kennis en vaardighede wat hulle tot dusver opgedoen het, verwerf. Sulke meisies kon dan vrouens van die priesters en Leviete word. 

5  Die eksamen van die seuns was van korte duur en nog meer so vir die meisies. Daar was enkele hoofvrae wat altyd gevra was, wat elke man van Juda al lankal uit die kop geken het. 

6  Die antwoord op die bekende vrae is vir die kinders deurgaans ingehamer en die eksaminator het skaars die vraag gevra, dan was die getoetste seun ook reeds klaar met die antwoord. 

7  Niemand het meer as tien vrae gekry nie en dit is daarom maklik verstaanbaar, dat die eksamen van `n seun skaars langer as `n minuut geduur het. Veral as hy die eerste vraag baie goed en volledig geantwoord het, was hy meestal vrygestel van die res. 

8  Na voltooiing van die kort toets het die kind `n klein papirus gekry, waarmee hy saam met sy ouers by dieselfde belastingskassiere waar hy vantevore die eksamenfooie betaal het, moes aanmeld. Daar het hy dan met voorlegging van die toetspapiertjie weer `n klein fooi betaal, indien hy in plek van die papiertjie `n tempelrapport wou hê. Kinders van arm ouers moes `n bewys van armoede saambring, andersins was hulle nie tot die eksamen toegelaat nie. 

9  Die tyd van die eksamen was óf tydens die Paasfees óf ten tye van die Fees van Takskuilings en het gewoonlik vyf tot ses dae geduur. Maar voordat die eksamen in die Tempel `n aanvang geneem het, het tempeldienaars reeds `n paar dae vantevore na die herberge gegaan om vas te stel hoeveel toetskandidate teenwoordig sou wees. 

10  Teen betaling van `n klein fooi kon iemand voorkeurbehandeling kry en het hy daardeur sy beurt om getoets te word, vroeër gekry. Diegene wat nie betaal het nie, moes dan gewoonlik die laastes wees en met hulle eksamen was dan ook nie baie moeite gedoen nie en dan is daar gewoonlik ook geen rapporte uitgereik nie. Daar word belowe dat dit nog gedoen sal word, maar daarvan het gewoonlik niks gekom nie. 

11  Maar soms het dit ook gebeur, dat seuns van besonder baie gees en talent, teenvrae aan die eksaminatore gerig het en `n verduideliking verwag het oor skrifuitleg uit die profete. By sulke geleenthede was daar onder die eksaminatore gewoonlik mismoedige en ergerlike gesigte te sien, want die eksaminatore was selde met die Skrif en die profete meer vertroud as die hedendaagse baie skraal opgeleide Abc-onderwysers. Hulle het net dit geweet waaroor hulle vrae gevra het. Verder as dit het dit gewoonlik maar donker gelyk. 

12  Teenwoordig by die eksamen was daar egter ook sogenaamde eksamenkommissarisse, bestaande uit verskeie ouderlinge en skrifgeleerdes. Hulle toets nie, maar luister net na dit wat gevra was. Net in bogenoemde spesiale geval, wanneer dit die moeite werd was, het hulle begin roer deur die vraende seun te berispe oor sy onverstandige vermetelheid deurdat hy dit gewaag het om sy eksaminatore in `n onaangename, tydrowende posisie te plaas. 

13  Sodanige seun, wanneer hy hom nie laat afskrik het nie en by sy voorneme en verwagting gebly het, was meer vir die skyn voor die volk as wat dit was vir die dieper waarheid daarvan, vir eers gevra om te wag vir die verduidelikende antwoorde tot `n sekere uur in die aand, waar hy dan eers op sy eie ondervra is. 

14  Wanneer die beloofde uur aangebreek het, is sulke kandidate nog steeds met heelwat onwilligheid uit hul wegsteekplek geroep, waar hulle weer die vraag moes herhaal. Een van die ouderlinge en skrifgeleerdes het dan gewoonlik vir die vraer `n mistieke en soveel as moontlik verwarrende antwoord gegee, waaruit die seun beslis nie slimmer kon word nie - en die volk het hulleself op die bors geslaan met diep, dom, stom, doof en blinde bewondering oor die onbegryplike diepte van die Gees van God deur die mond van `n ouderling of skrifgeleerde en het ten slotte weer die Seun berispe oor sy onbesonne vermetelheid. 

Hoofstuk 2 

1  Maar `n werklik geesryke Kind het eenkeer as gevolg daarvan sy kop laat sak en het gesê: “Alle werke in die groot godswêreld word gedurende die dag deur die mees helder sonlig verlig en selfs die nag is nooit so donker dat jy glad niks meer kan sien nie; waarom moet dan juis daardie belangrike boodskap, wat vir die mens die weg na die ware verlossing duidelik en helder moet aantoon, so verwarrend en vir geen siel verstaanbaar gegee word?” 

2  En die Seun, wat vir die ouderling juis dit gevra het, was Ek Self en het hulle daardeur in groot verleentheid gebring. Boonop het die aanwesige volk vir My begin kant kies en gesê: “By die God van Abraham, Isak en Jakob - hierdie Seun is bewonderingswaardig intelligent, Hy moet nog meer dinge met die ouderlinge en skrifgeleerdes bespreek!  Ons wil vir Hom `n beduidende offer in die houer van God plaas.” 

3  `n Baie ryk Israeliet vanaf Bethania (dit was die vader van Lazarus, Martha en Maria wat op daardie tydstip nog gelewe het) het na vore gekom en vir My `n offer van 30 pond silwer en `n bietjie goud geplaas, bloot sodat Ek langer met die ouderlinge en skrifgeleerdes kon redeneer. 

4  Die ouderlinge en skrifge​leerdes het natuurlik die groot offer al te graag aangeneem en Ek het daardeur `n groot vryheid van spraak verkry om met die ouderlinge `n heel buitengewone bespreking te voer, wat as gevolg van sekere redes nooit voorheen gehoor is nie. 

5  Die eerste vraag, waarna hierbo verwys word, was uit Jesaja geneem. Die uiters mistieke en donker antwoord het juis die basis vir die volgende uitgebreide onderhandeling gevorm, wat ons nou laat volg. Wie dit met `n goeie en liefde-suiwer hart sal lees, die sal ook baie vir sy siel en sy gees daarby win. 

6  Maar voordat ons by die groot onderhandeling gekom het en omdat Ek die goed betaalde vryheid om te praat verkry het, het Ek na bogenoemde vraag teruggekeer en begin toe om die ouderlinge en skrifgeleerdes oor verskeie aspekte daarvan te ondervra. 

7  Die bogenoemde vraag was geneem uit Jesaja, Hoofstuk 7, vers 14 en 15 en 16 en die verse lui: “So sal JaHWeH Self vir julle `n teken gee: Sien, `n maagd is swanger en sal `n Seun voortbring, wat sy ImánuEl sal noem. Botter en heuning sal hy eet, dat hy weet om die besoedeling te verwerp en die suiwere te kies. Maar voordat die Seun sal leer om die besoedeling te verwerp en die suiwere te kies, sal die land waarvoor jy gril, van sy twee konings verlate wees.” 

8  Die eerste deel van boge​noemde vraag bestaan daaruit: wie die maagd en wie haar Seun ImánuEl is en wanneer dit sal gebeur, dat sodanige Seun in die wêreld gebore sal word. Die tyd moes alreeds daar wees, omdat die land van Jakob reeds vir verskeie jare sonder sy twee konings was en die heidene nou hulle regeerders is. Of die Seun van die maagd Maria wat twaalf jaar gelede in `n skaapkraal gebore was in Bethlehem, wat getroud was met die skrynwerker Josef - nog nie as vrou, maar pleegaanbevole was volgens die ou gebruik van die Tempel - vir wie die wyses van die môreland gekom het om Hom as die beloofde groot koning van Juda te groet en vir wie Anna en Simeon in die Tempel tydens die besnydenis `n groot getuienis gegee het, juis daardie ImmanuEl is van wie Jesaja geprofeteer het. 

9  Nou, op hierdie belangrike eerste vraag het een van die ouderlinge, `n baie heerssugtige gierigaard, begin om sulke verwarrende dinge kwyt te raak dat Ek dit nie eers sal bekend maak nie, omdat hy ook na My as `n sleg opgevoede Seun verwys het, aangesien Ek reeds iets van uit-`n-vrou-gebore-word af weet. 

10  `n Jonger skrifgeleerde, wat bietjie meer menslik voorgekom het, het opgestaan en gesê dat so iets tog geensins op `n slegte opvoeding dui nie, aangesien veral in Galilea, die seuns eerder vroeër ryp word as in die agterlike Jerusalem, waar niks anders as luuksheid en `n groot wanop​voeding van kinders plaasvind nie. `n Mens kon tog vir My op sy aanbeveling `n beter antwoord gee, want hy meen toe dat ek reeds goed met alle omstandighede van die menslike lewe ingelig is. `n Mens moet net al die ander kinders verwyder en dan heel manlik met My praat. 

11  Maar die ouderling brom iets in sy baard en ek vra toe vir die skrifgeleerde wat meer menslik voorgekom het, met betrekking tot die geboorte​geskiedenis in Bethlehem. Maar ook hy sê toe iets heel afgedwaal: 

12  (Die jonger skrifgeleerde:) “Ja, Jy my baie liewe, oulike Seun, daardie gelukkig totaal verouderde storie, waarvan daar op sy tyd baie gepraat is, beteken nou veral met betrekking op die duister profesieë van die profeet Jesaja, wat net vir sy tyd in steeds duister beelde geprofeteer het, niks nie! Want die ouers het, glo ek en soos ek dit verneem het, na die Herodiese kindermoord van Bethlehem - by watter geleentheid ook hulle uit die môreland sekerlik daar was om die koning van Juda-geslag te groet - uit Judea elders heen gevlug en lewe dalk glad nie meer nie; want `n mens het later glad niks meer van hulle bestaan verneem nie. 

13  Daar mag iets aan die saak gewees het, want dit het destyds baie opspraak verwek. Maar `n paar jaar later het, op merkwaardige wyse, alles in die see van totale vergetelheid gesink, sodat geen mens nou meer ook net met `n enkele woord enige melding daarvan maak nie en dit ook nie die moeite werd is om selfs verder daaroor `n enkele woord te rep nie. Simeon en Anna was twee bekende ou Tempeldwepers gewees, wat by verskeie kinders hulle Messiaanse opmerkings met `n mistieke byklank gemaak het en daardeur `n hele aantal swak ouers ordentlik deurmekaar gemaak het. 

14  Toe God vir Moshé op Sinaï die wette gegee het, toe het byna die hele aarde begin bewe en die verhaal in die woestyn het bykans veertig volle jare geduur en reeds daar moes byna die hele wêreld die almagtigheid van JaHWeH herken. En des te meer sal die Gesalfde wat in hierdie wêreld kom, waarvan David gesing het: “Maak die hekke wyd en die deure van die wêreld hoog, dat die Koning van eer sal inkom! Wie is die Koning van eer? Dit is JaHWeH sterk en magtig, JaHWeH magtig in die stryd! - Maak die hekke wyd en die deure van die wêreld hoog, dat die Koning van eer sal inkom! Wie is die Koning van eer? Dit is JaHWeH van die Skeppings​leërmag, Hy is die Koning van eer!”, wat sekerlik die hele wêreld nog meer sal laat bewe! 

15  En Jy, my liewe Seun, sal dus wel kan insien dat die geboorte in Bethlehem, wat met betrekking tot die hoop op die komende Gesalfde alreeds heel vergete is, grootliks bevraagteken kan word! Dink net daaraan hoedat Dawid Hom aangekondig het en wat vooraf gedoen moet word wanneer die Koning van eer uit die hemele na Juda sal kom. Dink net daaraan dat daar sekerlik vooraf aan alle Judeërs vir verskeie jare deur groot profete, soos EliJaH, wat in daardie tyd vir JaHWeH van eer sal voorafgaan - gevra sal word om dit te doen wat die groot Koning Dawid aanbeveel het, naamlik om hulle op sodanige ongelooflike aankoms van die Hoogste God goed voor te berei! 

16  Dink daaroor, liewe Seun, en dit sal dan vir Jou begryplik word dat `n God van die Skeppings​leërmag nie so maklik in die wêreld sal inkom nie! Daarom gaan nou, en moet nie meer oor dergelike dinge vrae vra nie!” 

17  Daarop het Ek die vorige opmerking herhaal, naamlik dat die ryk man van Bethanië aangedring het om vir My die groot spreekbeurt belasting te betaal, om dit vir My moontlik te maak om oor die gegewe vraag verdere teenargumente te maak en om My nog verder oor die tekse in Jesaja, rakende die Gesalfde uit te spreek, want hy (die ryk Israeliet) was een van die enkeles, wat nou die ‘Koning van eer’ nie meer in die storm en vuur verwag het nie, maar volgens EliJaH in die sagte windgesuis. 

Hoofstuk 3

1  Toe Ek op hierdie wyse `n spreekbeurt verkry het, spreek Ek met die ouderlinge en skrifge​leerdes wat vir My aangedui het dat Ek nou moet praat en moet vra wat Ek wil, sodat hulle My nou pligsgetrou kon antwoord. En sodoende het Ek dan weer begin met bogenoemde eerste vraag en sê: “Julle skynbaar selfversekerde geplaaste woorde kan nie die see tot rus laat kom en die gesuis van die winde nie stilmaak nie! Net `n blinde sal niks agterkom van die tekens van die tye nie en as stokdowe sal hy ook nie die magtige dreuning van die geskiedenisdonderslag van die mees gedenkwaardigste tyd van die ganse aarde hoor nie. Terwyl Karmel en Sion reeds voor die aankomende Koning van eer hulle hoofde gebuig het en Horeb melk en heuning uit sy hoë beker laat vloei het, weet julle, wat veronderstel is om eerste daarvan te weet en die wagtende volk daarvan te vertel, nie `n enkele woord daarvan nie!” 

2  Nou het almal groot oë gemaak, kyk eers vir My en dan weer vir mekaar en het nie geweet wat hulle My moes antwoord nie. 

3  Na `n tydjie sê een: “Nou praat dan verder oor dit wat Jy daarvan weet!”

4  Ek sê: “Vir seker weet Ek wat Ek weet. Daarom het Ek geen vrae aan julle gerig om dit wat Ek alreeds weet aan My te laat verduidelik nie, maar slegs dat julle vir My kan aantoon juis wie die profeet Jesaja se swanger maagd is waaruit die Hoogste God gebore moes word! Hoekom sal sy vir Hom die naam ‘ImmanuEl’ (God met ons) gee? - Hoekom sal Hy melk en heuning eet om die besoedeling te verwerp en die suiwere te kies? Dit wat die profeet bedoel met die swanger maagd wat die aangewese Seun sal baar moet julle as skrifgeleerdes dan tog verstaan! 

5  Ek is tog van mening dat daar meer agter die geboorteverhaal van Bethlehem steek as wat julle voorgee en dat die ouerpaar, die bekende timmerman Josef van Násaret en die maagd wat later sy getroude vrou geword het, saam met die Seun wat in Bethlehem gebore is, nog heel lewendig is; want hulle het deur `n wyse plan van die destydse Romeinse kaptein Cornelius die latere grusaamhede van die ou Herodes ontglip en leef nou veilig in Násaret in Galilea. 

6  Dit weet Ek as `n twaalfjarige Seun en vir julle wat tog alles weet, is dit onbekend - dit terwyl Josef as een van die beste timmermans​meesters nóg al die jare in Jerusalem iets gekry het om te doen en julle Hom wel goed ken, net soos sy vrou, wat afkomstig is van Jerusalem en tot haar veertiende jaar in die Tempel opgevoed was? Is sy dan nie die dogter van Anna en Jojakim, wat volgens julle kronieke aanteken​inge op `n wonderbaar​like manier in die wêreld gekom het nie? Anna was reeds op `n hoë ouderdom en sonder `n wonderwerk sou `n bevrugting ondenkbaar gewees het! 

7  Nou, hierdie ouerpaar het saam met die nuutgebore Seun vir drie jaar lank, pas nadat hulle uit Bethlehem gevlug het, in Egipte gewoon en dit in die nabyheid van die dorpie Ostrasine, volgens die ou-Egiptiese taal Ostrasina, wat beteken ‘Werk van Skrik’, dus `n kasteel, wat vir alle vyande tydens die Farao's die dood gebring het. Later het die magtige vyande van die ou Egipte hierdie Plek van Skrik soos baie ander verower en daar het in ons tyd van die destydse Plek van Skrik niks oorgebly nie, behalwe die ou, onbelangrike naam, wat die Romeine natuurlik `n ander betekenis gegee het as die ou Egiptenare. 

8  Daarin is egter niks geleë nie, maar Ek het hierdie geskiedenis, wat aan My bekend was, genoem om vir julle die drie jaar lange woonplek van die ouerpaar onder bespreking van naderby te beskryf. Van daar af het hulle volgens `n geheime aanwysing van Bo weer na Násaret teruggetrek, waar hulle nou volkome aan God gehoorsaam in die mees moontlike teruggetrokkenheid leef, ofskoon van die Seun wat daar woon, wat ook Ek die eer het om baie goed te ken, allerhande wonderbaarlikhede vertel word. Want selfs die elemente is aan Hom gehoorsaam en die wildste diere van die woude en die woestyn vlug voor Sy Aangesig, erger as voor `n duisend jagters. Want in dié opsig is Hy `n duisendvoudige Nimrod! - En wil julle in alle erns voorgee om niks daarvan te weet nie?! Sê nou vir My in alle opregtheid en in alle waarheid, of julle van al hierdie dinge niks verneem het nie?!” 
9  Toe sê een van die ander ouderlinge, wat van `n bietjie beter gesindheid was: “Ja, daarvan het ons wel iets gehoor, so ook dat die timmerman aan wat ons welbekend is, homself met sy jong vrou Maria permanent in Násaret gevestig het! Maar of dit dieselfde Wonderseun is wat twaalf jaar gelede te Bethlehem in die stal gebore was, dit weet ons nie en ons betwyfel of Hy dieselfde een is! En hoe sou daardie Seun dan nou die ImmanuEl van die profeet wees?” 

10  Ek sê: “Indien Hy dit dan nie is nie, waarvandaan kom dan die mag wat Hy oor al die elemente uitoefen? En wie is die profeet se ‘maagd’ en wie is die ‘ImmanuEl’?” 

11  Die ryk man van Bethlehem sê: “Luister, hierdie Seun het dan `n reuse verstand! In die gees wil dit vir my voorkom asof Hy dalk `n jong EliJaH kan wees, vir wie daardie Wonderseun van Násaret vooruitgestuur het om vir ons almal op die komende ImmanuEl van die profeet voor te berei! Want wanneer het een van ons dit ooit beleef dat, behalwe vir Samuel, `n kind van twaalfjarige ouderdom so wys gepraat het?! 

12  Daarom moet julle met hierdie Seun `n meer volledige gesprek voer, andersins sal ons nie van die kind ontslae raak nie! Die profeet moet julle beslis op `n duideliker wyse verduidelik en ook aantoon hoe dit met die maagd Maria, die wonderbaarlike dogter van Jojakim en Anna staan, wat toe hulle gesterf het, al hulle aansienlike besittings vir die Tempel oorgegee het. In werklikheid het die Tempel dit met geweld as `n eiendom sonder eienaar in eie beslag geneem as vergoeding vir die opvoeding van die dogter Maria. 

13  Wat sê julle dan eerlikwaar van daardie maagd? Wanneer van `n profeet iets gesê kan word, dan sou die tyd wat deur Hom aangewys was nou wees. Die wonderbaarlikhede van die maagd onder bespreking kan dus nie meer ontken word nie! As daar tog iets daaraan sou wees, dan sou dit ook ongetwyfeld goddeloos van ons almal wees as ons nie dieper en nader daarop sal ingaan nie!” 

14  Die ouderling wat hom vererg het, sê: “Dit verstaan Jy nie en Jy praat daarvan deur die Seun `n voorskot te gee soos wat `n volkome blinde mens van die groot prag van die mooiste kleure praat!” 

15  Ek sê tussenin: “Dit is nou werklik `n eienaardige saak, dat `n honger mens dink dat almal wat hy ontmoet, honger moet wees! `n Dom mens beskou die ander mense as steeds nog dommer as wat hyself is. Vir die blinde is elke nog so skerp sienende mens blind en vir die dowe is elke ander mens doof! 

16  Glo jy, ou korrelkop, dat behalwe vir jou geen ander mens iets kan weet nie? O, daar misgis jy jou geweldig! Sien, Ek is net `n Seun en kon vir jou dinge wat volkome waar en korrek is, vertel en verduidelik, waarvan jou nukkerige wysheid waarskynlik nooit iets van gedroom het nie! 

17  Waarom moet My welaf Simon van Bethanië, wat Indië, Persië, die Arabiese lande, Egipte, Spanje en Rome en Athene besoek het, nie ook iets weet waarvan jy nog nooit eens oor gedroom het nie?! Indien dit so is, met watter reg wil jy vir hom as onkundig beskuldig?! - Maar Ek sê vir jou, dat hy heeltemal reg geoordeel het en julle moet derhalwe doen wat hy vir sy baie geld van julle verwag! 

18  Indien iemand `n kneg huur vir werk, dan moet die kneg dit waarvoor die werkgewer hom aangestel het, doen. Wil die kneg dit nie doen nie, of kan hy dit nie, dan sal die werkgewer beslis die reg hê om die onderhandelde loon van die lui of onkundige kneg terug te vra! - Julle het vir julle goed laat betaal - en wil in ruil daarvoor niks doen nie, of kan dit nie! Het Simon nou nie die reg om julle vir sy gegewe vergoeding terug te vra of nie?” 

19  `n Aanwesige Romeinse regskundige, Kommissaris en Regter sê: “Daar, kyk nou net vir die Seun! Hy is dan `n volmaakte juris en kon onmiddellik `n regter in alle strysake wees! Sy regspreking is volkome op ons regstelsel gegrond en wanneer Simon uit Bethania dit van my verwag, moet ek hom onwillekeurig die ‘Exequatur’ (‘dit word volstrek!’) gee!” 

20  Daarna kom hy na My, liefkoos en druk My en sê toe aan My: “Luister, my liefste, krulkop Seun, ek is heeltemal lief vir Jou! Vir Jou wil ek sorg met al my besittings en vir Jou tot iets groots opvoed!” 

21  Ek sê: “Dat jy My liefhet weet Ek baie goed - want in jou klop daar `n getroue, suiwer hart. Jy kan egter ook verseker wees, dat ook Ek baie lief is vir jou! Maar oor My onderhoud hoef jy jou nie te kwel nie, want daar is reeds Iemand wat Hom daaroor bekommer!” 

22  Maar ook Simon van Bethania kom na My toe en vra heel verbaas vir My: “Sê vir my, Jy, my mooiste, liefdevolste en goeie Seun, hoe het Jy geweet wat my naam is en waar ek orals reeds was!” 

23  Ek sê: “O, moet nie daaroor verbaas wees nie, want indien Ek iets wil weet, dan lê dit reeds in My natuur dat Ek dit weet! Die ‘hoe’ sou jy nou nog nie verstaan nie! - Maar nou weer terug na die saak en ons ‘maagd’! Wil julle priesters en skrifgeleerdes dit van nader belig of nie?” 

24  Een van die aansienlike aantal ouderlinge met `n meer helder kop sê : “Ja, ja, dit sal nou nie anders kan nie, as om te begin om skoon wyn vir die Seun in te skink nie en so sal ons aan Hom Sy Jesaja verduidelik volgens die ooreen​komstigheidsleerstellings van die Kabbala en Hy sal dan geen uitweg tot verdere vrae meer hê nie!” 

25  Daarop staan `n wys geagte skrifgeleerde op en sê: “Nou ja, Jou weetgierige Seun, kry Jou sintuie bymekaar, luister en verstaan: Onder ‘maagd’ het die profeet nie `n maagd van vlees en bloed bedoel nie, maar net die boodskap wat God deur Moshé vir die kinders van hierdie wêreld gegee het. In die nouste sin stel ons priesters nou hierdie boodskap en wet lewendig voor. 

26  Maar ons, as die lewendige woord van God, is vol van die beste hoop, dat hierdie leerstellings nou in die hele wêreld van ons af uitgebou sal word en dat die heidene verkwik sal word. En hierdie lewendige, ware hoop is die swangerskap van die maagd wat deur die profeet bedoel is; maar die Seun, wat sy moet baar, is juis al die heidene wat ons leerstellings sal aanneem en hulle sal dan sê en dus genoem word: ‘ImmanuEl”, dit is, ‘God is ook met ons!’ En dit het reeds voor ons tyd gebeur en gebeur nou des te meer lewendiger en met meer ywerigheid! 

27  Maar hierdie Seun sal heuning en melk eet en sal die besoedeling verwerp en die suiwere kies. Onder ‘heuning’ het die profeet die suiwer Liefde verstaan en die ware suiwerheid daaruit. Onder ‘melk’ het hy die Wysheid vanuit God bedoel, wat die mens kry deur die nakoming van die leerstellings en die wet; en het `n mens die Liefde en die Waarheid uit God lewendig sy eie gemaak, dan verafsku jy ook uit vrye wil die besoedeling en wil die suiwere verkies ! 

28  Sien Jy, my liewe Seun, hoe dinge dus staan volgens die innerlike wysheid en waarheid met die profeet se geestelike woorde en spreuke en toesprake! Hulle het almal net `n innerlike, geestelike betekenis, maar wat net vir die werklike skrifgeleerde uit die materiële simbole en beelde deur die getroue en ware leerstellings van ooreenkomstighede bepaal is. `n Leek kan dit nie - en kon hy dit, dan sou alle hoërskole heel onnodig wees en Moshé sou nie nodig gehad het om vir die instandhouding van die leerstellings en die wette van God priesters en skrifgeleerdes aan te stel nie! - Verstaan Jy nou hierdie enigste ware en korrekte verduideliking van Jou profeet wat Jy verkeerd verstaan het?” 

Hoofstuk 4

1  Ek sê : “O ja, dit wat jy nou heel goed gestel het, het Ek al lankal geweet en jy kon vir jou egter die groot moeite gespaar het om dit vir My te vertel. Ek bly nou eenmaal daarby staan en laat ons die maagd Maria nie uit die oog verloor nie! 

2  Waarom sê dan die profeet (JehaJaH9:5-6): “Daar is `n kind vir ons gebore, `n Seun is aan ons gegee, wie se heerskappy op sy skouers is en Hy heet: Wonderbaarlik, Raad, Krag, Held, Ewige Vader, Vors Van Vrede; sodat Sy heerskappy groot word en die vrede geen einde het op die troon van Dawid en in sy koninkryk nie, dat Hy dit voorberei en versterk met die oordeel en geregtigheid van nou af tot in ewigheid! - Dit sal die ywer van JaHWeH van die Skeppingsleërmag doen.” 

3  Wie is die kind en wie is die Seun wat vir ons gegee is? Kon dit tog nie daardie Seun wees wat in Bethlehem in `n stal gebore is nie? Want dit lees ook: “Te Bethlehem in `n stal sal vir Juda `n koning gebore word; Hy sal `n nuwe ryk stig, wat vir ewig geen einde sal hê nie!” - Hoe verstaan jy, Kabbalis, dit nou alles?” 

4  Verward kyk hulle vir mekaar en sê: “Maar van waar het hierdie Seun dan die Skrif op so `n manier sy eie gemaak? Daar bestaan in geheel uiters weinig afskrifte en skaars tien wat volkome is. Ons weet waar hulle is en geen leek kom in hulle nabyheid nie. Die Samaritane besit nou wel `n elfde afskrif, maar dit is vervals en bevat baie toevoegings wat suiwer oosterse versinsels is.” 

5  Hierop vra `n byterige priester vir My: “Nou antwoord Jy my op dit wat ek aan Jou gaan vra: Waarvandaan en van wanneer af het Jy so `n volledige kennis van die Skrif en vernaamlik die profete Jou eie gemaak?” 

6  Ek sê: “, Jy het net so min die reg om dit vir My te vra, as wat Ek vir jou kan vra waarom jy as priester die Skrif nog glad nie jou eie gemaak het nie - hetsy in woorde en nog baie minder in dade! Antwoord My wat Ek vra en waarvoor daar vir jou betaal is! Oor al die ander dinge hoef jy jou weinig of selfs glad nie te bekommer nie, want vir jou het dit niks gekos nie, hetsy aan moeite of tyd en nog minder aan die allergeringste bekommernis of enige ander offer nie. 

7  Dit kan trouens julle geleerde amptenary in Jerusalem hoegenaamd nie tot eer strek dat die insigvolle opvoeding van `n Seun uit Galilea so `n groot bewondering afdwing nie, want daardeur wys julle vir almal dat julle kinders hier met betrekking tot hul opvoeding skaars bokant die diereryk staan!” 

8  Op hierdie bietjie dik aangemaakte opmerking van My begin die Romeinse kommissaris hardop te lag en ook Simon kan sy glimlag nie heeltemal wegsteek nie. Maar die byterige priester staan op en gaan sit vol verdriet op `n bank in die agtergrond. 

9  Daarop sê `n hooggeplaaste van die sinagoge in Bethlehem, wat ook in die Tempel by die kindereksamen teenwoordig was: “Ek kan reeds sien dat ek moet begin om hier raad te gee, andersins sal ons nie met hierdie Seun regkom nie! Hy het nou die gekoopte reg om ons vir `n week lank vrae te vra en ons moet dit aan Hom toestaan, of ons dit nou wil of nie! As Hy ons alreeds met Sy eerste vraag so baie probleme gee, wat kan ons verwag wanneer Hy met sy volgende en met Sy hoofvrae vorendag kom! 

10  Verstand het Hy genoeg en `n groot hoeveelheid humor ook en ons sal nie met Hom regkom nie, indien ons nie dit wil wat Hy wil nie. Hy wil nou eenmaal die ware verloop van die gebeure hê aangaande die geboorte van `n Seun twaalf jaar gelede in `n skaapkraal by Bethlehem. Dit kan ek vir Hom gee, aangesien ek destyds, soos vandag nog steeds, die hoof van daardie sinagoge is!” 

Hoofstuk 5

1   Hierop wend die Hoof hom na My toe en sê: “Dit is mos so, Jy wil mos van ons al die presiese datums en gebeure van die gedenkwaardige geboorte te Bethlehem weet?” 

2   Ek sê: “O, daardie moeite en arbeid kan jy jou gerus spaar, want alles is baie getrou en in waarheid aan My bekend soos aan niemand van julle nie! Ek wil net van julle weet hoe julle dit wat alles destyds in Bethlehem gebeur het in samehang sien met die verklaring van al die profete en vernaamlik met die getuienis van Jesaja. Dit gaan slegs hieroor en om niks anders nie, My ouderlinge!” 

3   Die Hoof uit Bethlehem sê : “Ja my liewe, dierbare Seun, sien, Jy verwag dinge van ons wat ons baie moeilik of glad nie in staat is om vir Jou te gee nie! 

4   Dit is waar, dat tussen die verklarings van die profeet Jesaja en die geboorte wat twaalf jaar gelede in die stal in Bethlehem plaasgevind het - waar die plek ook deur `n profeet genoem is - onmiskenbaar `n tipe verband gesoek kan word en nie so maklik gevind sal kan word nie; maar, my liewe Seun, hoeveel soortgelyke gevalle mag reeds sedert die tye van die profeet Jesaja voorgekom het en steeds is daar van die ene liggaamlike ImmanuEl geen spoor te sien nie! 

5   Judea was so te sê reeds meermaal sonder konings en verskeie maagde in Bethlehem het hul kinders in stalle gebaar en soms ook onder groot seremonie, ofskoon net toevallig, maar wat net geïsoleerd en op sy eie as `n natuurverskynsel plaasgevind het. 

6   Swak en bygelowige mense onder toetrede van winsgierige towenaars uit Indië en Persië en sterrelesers, waaraan daar by ons nog nooit `n tekort was nie, het geweet hoe om so iets te benut. Vertroud met die sages van die profete, benut hulle steeds sulke uitsonderlike geleenthede en verkondig hulle aan die blinde manne van Juda met die ernstige uitdrukking van `n profeet hoe hulle lank verwagte Gesalfde in die wêreld gebore is. 

7   Maar tyd, die ongevraagde vernietigende element van alle menslike werke, sages en versinsels, het die jongere geslag weer tot beter insigte gebring. Alles het in die bodemlose diepte van die steeds groeiende vergetelheid weggesink en vir ons het niks oorgebly nie, behalwe `n ydel sage gepaardgaande met die grootste moontlike verwarring! Die verklarings van die profete is mistieke beelde, waaraan die mense nog honderde jare aan sal knaag; maar geen volk op hierdie aarde sal oplossings daarvoor kan vind nie. 

8   Sien Jy nou, my dierbare Seun, net so staan sake met die wonder​baarlike geboorte twaalf jaar gelede te Bethlehem, in die gebied wat aan my baie bekend is. Juis omdat die profete dit so baie noem, word hierdie gebied steeds deur allerlei towenaars, sieners en sterrelesers besoek, om te sien of daar nie dalk iets sal gebeur wat hulle vir hulle eie voordeel kan uitbuit nie. Die geboorte twaalf jaar gelede was baie water op hulle droë lande. 

9   Die drie towenaars uit Persië het sover ek weet, vir hulle geskenke aan die maagd, `n groot aantal skape, kalwers, koeie en osse van die herders ontvang as teen​vergoeding en hulle het daarom beslis nie hulle reis verniet gemaak nie. Maar nou het twaalf jaar reeds verloop en alreeds dink geen mens meer aan hierdie verhaal nie! 

10   Dat Jy uit die dromerland Galilea weer hierdie verhaal vir ons opgedis het, is vir my glad nie vreemd nie, want Galilea bly steeds die land van dromers, daarom dat dit ook alreeds deur die voorvaders beskryf is as `n land waaruit `n ware profeet nooit sal opstaan nie. 

11   Daarmee, my dierbare Seun, glo ek ook dat ek Jou eerste vraag volledig beantwoord het! Dit kan wel wees dat JaHWeH eendag vir die nou baie onderdrukte Juda `n held sal opwek, wat hulle weer tot `n vrye volk sal verhef; maar daarvoor is daar nou volgens die natuurlike verloop van sake nie die geringste vooruitsig nie. 

12   Hoe moet `n held wees en van waar af moes hy vandaan kom om teen die ongelooflike mag van die Romeine te kan staan?! Dit kan dalk eenmaal in `n duisend jaar gebeur indien al die ander wêreld​magte, nes Rome, per toeval los en swak word - maar nou is daar vir lank geen vooruitsig daarvoor nie en Jou aangeraakte eerste vraag gaan dus klaar​blyklik oor in blou lug, wat wil sê: dit handel oor niks en vergaan ook in absoluut niks. - Het Jy nou uiteindelik helderheid oor Jou eerste vraag?” 

13   Ek sê: “Ja, Ja, wanneer jy alles volgens die maatstaf van hierdie wêreld meet, dan mag jy reg wees. Maar hier moet net `n geestelike maatstaf gebruik word, waarvan jy blykbaar geen begrip het nie. Sodoende het jy vir My met jou hele toespraak, waarin jy voorgee om baie vindingryk te wees, met betrekking tot My eerste vraag net so min as niks gesê nie! 

14   Want indien die Gesalfde sal kom, sal Hy geen materiële nie, maar net `n geestelike ryk op aarde stig en daardie ryk sal tot in ewigheid geen einde hê nie, soos die profeet Jesaja ook vir die komende Gesalfde voorspel het. 

15   Maar wat is `n geestelike ryk op aarde? - Dit is nie `n ryk met uiterlike skouspel nie, maar moet inwendig in die mens geopenbaar word en `n mens wat in daardie ware aardse ryk van God sal inkom, sal waaragtig lewe en sal in ewigheid die dood nie sien, nog voel en nog proe nie, soos wat Dawid, Daniël en Jesaja voorspel het. 

16   Wanneer dinge met betrekking tot die beloofde Gesalfde nou so daar uitsien en dit kon ook nooit anders gewees het nie, hoe en om watter rede sou daardie baie ongewone en wonderbaarlike geboorte te Bethlehem sonder betekenis wees?! 

17   God het daardie kind wonderbaarlik van die moordende hand van Herodes beskerm. Hy leef en staan huidiglik, natuurlik uiters teruggetrokke, waar Hy moet wees, met `n gebiedende krag wat in alle elemente teenwoordig is, soos dit net vir een God moontlik kan wees. Niemand kan vir Hom wegkruip nie; maar Hy verberg Hom voor die mense. Dit is ook vir niemand moontlik om Hom te vind nie, as Hy Hom nie vrywillig laat vind nie. 

18   Hy het nooit geleer om te lees en te skryf nie en tog is daar geen Skrif in die wêreld wat Hy nie kan lees nie. Hy skryf in alle tale en is bekend met alle kunste wat in die wêreld teenwoordig is en Hy besit `n krag waarvoor die berge bewe en die magtigste seder sy hoof tot op die aarde moet buig en selfs die son, maan en sterre blyk gehoorsaam te wees aan sy wil! - Wat Ek hier sê, is nie oordrewe nie, maar in geheel woordeliks die waarheid! 

19   Maar as dit presies so is en nie anders nie, dan is Ek tog van mening, dat dit van julle kant die moeite werd behoort te wees, om vir julle meer kennis daaroor in te win en in die profete te lees of die profesieë van Jesaja nie ooreenstem met dié spesifieke ouers van die kind, met die kind self, met sy geboorte, met die plek van geboorte, met die tyd, met sy huidige woonplek en met verskeie tekens wat Hy alreeds van Hom Self gegee het nie!

20  Hierdie op sigself beslis nie onbelangrike saak moes van julle priesters, wyses, skrifgeleerdes en ouderlinge van die volk tog nie so onopgemerk gebly nie, aangesien julle tog daardie posisies in die volk beklee, vanwaar die volk die duidelike aankondiging oor die aankoms van die beloofde Gesalfde, uitsluitlik en met alle reg moet verwag. - Ek praat volgens My duur gekoopte reg en niemand kan vir My sê om stil te bly nie! Daar staan die Romeinse Regter, slegs daardie reg is toegelaat!” 

21  Ek sou hierdie verwysing na die Regter nie gemaak het, as Ek nie gedurende die vloei van My toespraak deur `n ou, trotse fariseër vermaan is om stil te bly nie en dat hierdie nie dinge is waaroor `n voorbarige varkoppasser van Galilea moet oordeel nie. 

22   Maar die Regter, wat ten volle aan My kant was, het die fariseër ernstig berispe oor sy grofheid en het hom verbied om ooit weer met sulke gemene grootdoenerige taal in sy teenwoordigheid na vore te kom. Want My aankondigings oor die Wonderseun wat in Násaret woon, was ook vir die Romeine meer belangrik as al hulle verslete Joodse gedoentes. Hy sê dit toe reguit vir die fariseërs in hulle gesigte: 

23  “Julle leerstellings het, soos geen ander leerstelling op dees aarde, `n totale reformasie nodig, andersins sal dit nie meer vyftig jaar lank staan nie! Want soos julle godsleer en julle erediens nou beoefen word, is Rome se Bacchanalië in vergeleke daarmee `n ware son, ofskoon dit as verering van `n hoër godwese as `n ware misgeboorte van die menslike verstand beskou kan word! 

24   Jy, dierbare Seun, praat maar hartlik voort! Daar sal aan Jou geen leed aangedoen word nie, want daar blyk in Jou meer verstand te wees as in hierdie hele Tempel! Daarom, praat maar my liewe Seun!” 

Hoofstuk 6

1   Toe stap daar `n jong fariseër na vore, wat eintlik nog `n Leviet was en vra om toestemming om `n paar woorde hier te mag sê. Die Regter het hom die toestemming gegee met die opmerking om gelate en verstandig te praat. 

2   Die Leviet begin te praat en sê: “Ek kom van Galilea uit die omgewing van Násaret af en ek kan my nou herinner dat ek verskeie dinge van die Wonderseun gehoor het en waarvan hierdie Seun nou melding gemaak het. Maar ek kan nie sê dat ek Hom persoonlik leer ken het nie; maar deur hoorsê het ek al baie dinge van Hom gehoor. 

3   Oor sy ouers het ek navraag gedoen, so goed as moontlik en ek het verneem dat sy vader `n timmerman met die naam Josef is en dat sy tweede vrou Maria heet en dat altwee reguit primo​genituurlyn (linie van eersge​borenes) afstammelinge van Dawid is. En hiervolgens stem dit ooreen met die verklaring van die profete. 

4   Ek is dus van mening dat dit tog vir ons Judeërs die moeite werd sal wees om hierdie baie belangrike saak van naderby te ondersoek. Ek beveel egter niks, maar wou net in alle nederigheid my mening oordra, aangesien ek dit as my plig beskou.  Wat alles verder moet gebeur, dit moet die hoë tempelraad oor besluit. - Ek het in alle nederigheid gepraat.” 

5  Toe staan een van die hoëpriesters op en sê: “Waarom moet die Tempel ag slaan op die praatjies van `n voorbarige Seun?! Daar moet vir die Tempel hoër tekens gegee word! Daar was al dikwels soortgelyke praatjies  onder die Judeërs en daar het ook al wonderwerke plaasgevind en tog kon daar later geen spoor van `n Gesalfde gevind word nie! 

6   Hoe lank gelede is dit dan dat Sagaria as hoëpriester die Tempel bestuur het?! Sy vrou Elisabeth het vir hom, reeds op hoë ouderdom, `n seun gebaar wat aan hom deur `n Boodskapper, toe hy in die Tempel geoffer het, aangewys was. Sagaria wou daardie aanwysing nie glo nie, want sy vrou was te oud daarvoor. Daaroor is hy is toe met stomheid geslaan totdat sy vrou geboorte gegee het. Op die dag toe die nuus dat sy vrou vir hom `n seun gebaar het, hom in die Tempel bereik het en hy gevra is hoe die seun genoem sal word, is sy tong los gemaak en hy het gesê: ‘Johannes!’ En sien, dit was juis die naam, wat tien maande vantevore deur die Bood​skapper van JaHWeH aan hom gegee is! 

7   Maar Sagaria vra die Boodskapper: “Wat sal van die Seun word? Maak aan my die wil van JaHWeH bekend!” 

8   Maar die Boodskapper sê: “Dit is hy, van wie Jesaja gepraat het: ‘Hy sal wees die stem van `n prediker in die woestyn: berei die weg vir JaHWeH en maak gelyk sy voetweë! Alle valleie moet vol word en alle berge en bulte moet afgeplat word en wat krom is, moet reguit word; maar wat ongelyk is, moet word `n gelyke pad! En alle vlees sal die Verlosser van God sien!” 

9   Daar is destyds ondersoek ingestel en daar is bevind dat die heerssugtige Sagaria daardeur vir homself met die geheime hulp van die Esseners `n erfbare geestelike dinastie wou stig. Hy is derhalwe deur die arm van geregtigheid gevang en vir hierdie misdaad met die dood gestraf. 

10   Wat het nou geword van daardie groot belofte van `n Gesalfde? Geen mens dink meer daaraan nie! Alles het voor die Tempel, wat deur JaHWeH vir alle tye der tye geheilig is, soos `n sweempie van `n modderpoel voor die mag van die son in niks vergaan! En tog het daardie storie by die hoëpriester self ontstaan. Maar aangesien dit besoedel was en gedreig het om die heiligheid van God te besoedel, het die Heer ook nie getalm om hierdie oortreder op die regte tyd te tugtig nie. 

11   Maar as daardie baie gedenkwaardige storie alreeds aan so `n einde gekom het, hoe sou die timmerman Josef se messiasverhaal dan vir die Tempel voorkom, waaragter niks anders as Esseense- en Indomagiese bedrog steek nie! Die Seun moet nou net sy wonderwerke voor ons alsienende oë doen en ons sal dan verstaan om dit aan die dom volk te verduidelik en om aan hulle hul vermeende Gesalfde te openbaar! 

12   Indien Hy (die Gesalfde) sal kom, sal daar eers vooraf voor al die oë van die wêreld groot tekens aan die uitspansel plaasvind. Dan eers sal die Verwagte Een kom, toegerus met alle mag vanuit die hemele, om sy volk te verlos van die mag van die heidene en Hy sal voortaan `n Heerser en Koning oor alle lande van die aarde wees en die kinders van Abraham sal sy volk wees en dit sal so bly tot in ewigheid! 

13   Wie dit weet soos wat ons uit die boeke van die ou profesieë kry aangaande die aankoms van die Gesalfde, kan tog onmoontlik glo dat God, wat Sy aankoms altyd op besonder skouspelagtige wyse voor die oë van die mense en die hele skepping vooruitgeloop het, nou eweskielik onopsigtelik soos `n swak mens wat soos ons aan die dood onderhewig is en selfs as `n buite-egtelike kind, in hierdie wêreld sal kom! 

14   Want ons weet dan dat Jojakim se dogter Maria swanger geword het voordat sy met Josef in die Tempel getroud was. Die meisie was aanvanklik onder die sorg van hierdie bekende boukunstenaar uit die stam van Dawid geplaas en net om hom nie ten gronde te laat gaan nie, was hy vriendelik aangeraai om die meisie as vrou te neem om sodoende die vlek uit te vee, voordat die saak aan die volk bekend sou word. 

15   Maar daardie Seun is en bly nog steeds `n buite-egtelike kind. As gevolg daarvan is die moontlikheid nog minder dat Hy die beloofde Gesalfde kon wees, al sou Hy ook in staat gewees het om al die berge deur sy aangeleerde towerkunste te verplaas! 

16   Voortspruitend uit die inhoud van die saak sal `n swaksinnige mens selfs kan sien wat enigsins moontlik is en wat geheel en al onmoontlik is!” 

Hoofstuk 7

1  Die Regter sê vir My: “Nou, wat sê Jy, dierbare Seun, oor hierdie baie treffende argument van die Owerpriester?” 

2  Ek sê: “Wat moet Ek anders sê as: Of hy is reg en die profeet is `n leuenaar en het dus geen geldigheid nie, of die onreg val terug op die Owerpriester en die profeet is tog reg! Maar altwee kan onmoontlik reg wees, aangesien die Owerpriester presies die teenoorgestelde beweer as wat die profeet oor die aankoms van die Gesalfde voorspel het! 

3  Indien die profeet sê: “Sien, `n maagd - dus nie `n vrou nie - is swanger en sal `n Seun baar en vir Hom sal sy ImmanuEl (dit beteken: ‘God met ons’) noem!”, hoe beweer die Owerpriester dan dat die Gesalfde net onder indrukwek​kende tekens aan die uitspansel, as `n almagtige oorlogsheld en as `n reeds gemaakte koning oor alle volkere van die aarde reguit vanaf die hemele, onder die grootste hemele- glorie-skouspel op die aarde, na die mense sal kom?! Indien dit so sou wees, wat sou die arm, swak mense daarby baat, gevul met uiterste vrees oor die verwagting van dinge wat daar moet gebeur terwyl meer as die helfte daarby wegkwyn?! 

4  Ek wil prontuit beweer dat sodanige aankoms van die Gesalfde ook vir die menere van die Tempel baie ongeleë sou wees en dat dit vir hulle ten einde tog beter sou wees as die aankoms van die Gesalfde op daardie beskeie, uiters eenvoudige manier sal geskied, juis soos die profeet Jesaja dit beskryf het! 

5  Die Owerpriester het vroeër opgemerk dat die ietwat wonderbaarlike verhaal rakende die seun van Sagaria, waar Sagaria juis deur priesterhande tussen die groot offeraltaar en die Allerheiligste verwurg is, heel op sy einde is en dat niemand meer daaraan dink nie. 

6  Maar Ek sê dat dit nog lank nie klaar is, soos wat hierdie menere dink nie en die tyd sal binnekort aanbreek, waar dieselfde Johannes soos `n magtige weerlig onder julle sal invaar en `n groot oordeel onder julle sal hou. Sy woorde sal skerper vir julle wees as die allerskerpste pyle! 

7  En net soos wat die gebeure van Johannes onder bespreking is, net so sal `n nog erger oordeel oor julle kom van daardie Wonderseun uit Násaret. Hy sal vir julle sy volle Glansrykheid van die God wys, maar nie vir julle opstanding nie, maar vir julle val!” 

8  Toe word die Owerpriester se oë vol woede en hy sê: “Waarvan​daan weet Jy dit, Jou voorbarige Seun? Wie het Jou kop met sulke dinge deurmekaar gemaak en wie is Jy dan eintlik, dat Jy dit waag om so ongemanierd sulke dinge aan ons te sê?” 

9  “Ek Is, wie Ek Is en waarvandaan Ek kom, dit het julle aangeteken. Wat vra julle dan verder, wie ek is en waarvandaan Ek kom?! Buitendien het Ek dit reeds vir julle gesê, naamlik dat Ek van Galilea en Násaret af kom en daarom die Seun onder bespreking uiters goed ken en dat Ek glad nie so dom is om nie die dade van `n towenaar - selfs ook uit Indië - van dié van die Wonderseun te onderskei nie. 

10  Maak iemand van julle vir My twaalf mossies van klei en maak hulle bloot deur die woord lewendig, sodat hulle opvlieg en nes die ander voëls vir hulleself voedsel begin soek en voortgaan om te leef! 

11  Wie van julle het die mag om `n kind wat hom te pletter geval het en gedood is, oombliklik die lewe, bloot deur die woord, weer terug te gee en om hom weer liggaamlik volkome te genees?! 

12  Wie van julle kan die weerlig gebied, dat dit daarheen moet slaan om `n hiëna te tref wat `n moeder van haar enigste kind beroof het en daarmee na die woud gevlug het?! 

13  Wie van julle kan die storm soos daardie Seun gebied tydens `n algehele nagtelike windstilte. Per geleentheid was `n paar dorpe en oorde in groot gevaar van `n groot groep roofmoordenaars wat in die nag met `n groot skip na Kapernaum op pad was. Hulle was ongeveer tweehonderd man sterk en tot die tande toe bewapen. 

14  Dieselfde Seun, wat Homself op dieselfde tydstip met sy vader in Kapernaum bevind het, het die hele oord gered! Want op grond van sy woord het die vreeslikste seestorm skielik opgekom, wat die skip pylvinnig weg van die oewer in die see in gedryf het, waar die skip deur die groot golwe vernietig is en saam met die twee​honderd roofmoordenaars gesink het. 

15  Dit en baie soortgelyke dade het daardie Seun reeds gedoen en altyd ten goede van enige bedreigde mens en nog nooit het iemand beleef dat Hy daaroor van enigiemand enige vergoeding geëis het nie. Dat hierdie verhale van My geen versinsels is nie, daarvoor kan julle ter bekragtiging van die volste waarheid die hele Násaret en Kapernaum as getuies roep. 

16  Indien dit so is, is daardie Seun dan net kortweg `n geleerde towenaar, of doen Hy dit alles bloot deur die volle innerlike krag van God wat in Hom is? Verduidelik dan egter vir My, volgens julle kennis en wysheid hoe en met watter middele die Seun so iets tot stand bring! 

17  My eerste vraag het julle vir My swak beantwoord. Ons sal nou sien, watter antwoord julle op hierdie hoofvraag sal bring en ons sal dan na die eerste vraag terugkom en dit op sigself tot `n hoofvraag verhef! Maar praat gou, want die dag neig na sy einde en ons sal ons dan na `n aandete moet wend!” 

Hoofstuk 8

1  Die Owerpriester sê: “Indien dié Seun sonder ons medewete en sonder die toestemming van die Tempel sulke dinge dus eiemagtig en in alle erns verrig, dan is dit voor die handliggend dat Hy van die Satan, die hoof van alle duiwels, besete is! Buite die Tempel kan dit nooit met die krag van God gedoen word nie! Watter sedelike suiwerheid word nie benodig om deel te hê in die krag van God nie; en dit kan volgens die leerstellings van Moshé en al die profete nêrens anders as slegs in die mees heilige deel van die Tempel gebeur nie. 

2  Wie dit uit die Skrif weet, weet ook hoe sake daar uitsien met sulke wonderwerke wat buite die Tempel verrig word! Dit is dan selfs die onnalaatbare plig van die Tempel om teen enige prys sulke kinders en mense van die aarde te verwyder! En sou dit volgens ons latere ondersoeke ooreenstem met dit wat jy vir ons van die Seun vertel het, dan sal ook Hy as `n bondgenoot van die Satan van die aarde verwyder word!” 

3  Die Regter sê: “Dit was voorheen die reël by julle; wat julle ook self gemaak het - maar sedert ons Romeine julle heersers en wetgewers geword het, sal so iets nouliks weer gebeur; want die swaard van geregtigheid is nou deurgaans en in alle gevalle geheel en al in ons hande en wie dit ookal eiemagtig en sonder ons medewete wil gebruik, word sonder aansien des persoon as muiter en roofmoordenaar behandel! 

4  Maar ek het voorheen juis van hierdie Seun, soos ook van jou self verneem, dat julle in julle waansinnigheid van die Tempel selfs `n hoëpriester vermoor het, selfs in die Tempel, omdat hy voorgegee het dat hy `n hoër visioen gehad het. Hy het sekerlik daardeur `n groot jaloesie by julle opgewek en dit was genoeg vir julle, om te besluit, om hom uit hierdie wêreld te verwyder. Dit het twaalf jaar gelede gebeur, dus onder ons heerskappy! 

5  Hierdie voorval sal van naderby ondersoek word en wie weet of julle nie eerder die swaard van die Romeinse geregtigheid sal proe nie- in plaas van dat daardie Wonderseun julle tempelwraak moet proe nie! Kragtens my amp sê Ek hier vir julle tempeldienaars dat ek elkeen, wat dit net van ver af sou waag, om daardie Seun enige leed aan te doen, met die swaard gestraf sal word! - Niks verder hoef hieroor gesê te word nie!” 

6  Die Owerpriester sê: “Maar ons het die Keiser se woord, dat die geregtigheid van die tempel onaangeraak sal bly en dat dit van geen wêreldse regter aangetas sal word nie!” 

7  Die regter sê: “Ek weet presies hoever dit strek! Julle kan wel wyse dissipline handhaaf, maar van daar af tot die ius gladii (swaardreg) is `n groot en wye kloof! En wee dié van julle wat dit wil oorskry!” 

8  Die Owerpriester sê: “Hoe werk die mag van Herodes, wat tegelyk vors in Galilea is - besit hy nie ook die ius gladii nie?” 

9  Die Regter sê: “Herodes tesame met die ander vorste in die provinsies van Juda is bloot net lewensvorste en hul ius gladii is alleenlik tot hul bediendes, knegte en slawe beperk. Word dié mishandel - waarop hulle heelwaarskynlik `n aankoopvoorreg op `n tien tot tien jaar periode het -, dan sal hulle binnekort sonder bediendes wees, aangesien ons niemand dwing om by hulle diens te doen nie en hulle kan dus nie werklik gebruik maak van hul duur aankoopvoorreg nie en dit des te minder, aangesien elkeen van hul bediendes - behalwe vir etlike slawe - uit hul dienste kan bedank wanneer hulle wil. Die oomblik wanneer hulle sy diens verlaat, val hulle nie meer onder die jurisdiksie van daardie vors nie, maar onder ons s`n. 

10  Dan het hulle die reg om die belastings wat hulle toekom in te samel, indien nodig met geweld, maar sonder ius gladii! Toestemming vir die uitvoering daarvan word by ons aangevra en daarvoor betaal. 

11  Dit is jou Herodes se regsposisie soos dié van enige ander lewensvors; behalwe daarvoor is enigiets anders `n strafbare misdaad en sal reeds by die eerste oortreding met die verlies van die lewensreg gestraf word. 

12  Indien jy glo dat jy met die mag van Herodes die Wonderseun kan agtervolg, dan misgis jy jou geweldig en Herodes sal wel goed weet om hom daarvan te weerhou en om nie sy perke te oorskry nie! 

13  Maar hierdie Seun bevind Hom ook nou onder my beskerming en ek gee Hom nou eers die reg om julle met allerhande vrae te pla. Ek sal nie van sy sy padgee nie, want in sy brein en gemoed steek daar meer kerngesonde Wysheid as in julle almal en in julle hele heiligdom. - En nou, my liefste, dierbare Seun, kan Jy weer praat, want ek het die plek vir Jou gesuiwer!” 

Hoofstuk 9

1  Maar Ek kyk die Romeinse Regter baie vriendelik aan en sê: “Jy is nou wel `n heiden, maar jy is regverdig, jy het `n suiwer hart en waarlik, wanneer die ware ryk van God nou na die mense op aarde toe sal kom, sal jy saam met jou hele huis nie as een van die laastes daarin opgeneem word nie! Maar wie daarin opgeneem word, sal salig wees en sal vir ewig die dood nie sien nie!” 

2  Die Regter sê: “Hoe kan Jy vir my so `n belofte maak?” 

3  Ek sê: “Niks makliker as dit nie! Want Ek sê dan dat Ek daardie WonderSeun baie goed ken en sy innigste vriend is. Wanneer Ek by Hom kom, sal Ek jou nie vergeet nie en Hy sal jou seën en Sy seën sal nie sonder gevolge wees nie!” 

4  Hierop staan die Owerpriester baie kwaad op en sê: “Is daardie Seun dan `n God, dat Hy kan seën, asof Hy `n God sou wees?! Weet jy dan nie, dat slegs God kan seën en sy hoëpriester volgens die aanwysing van God drie maal per jaar?! Hoe praat jy van daardie Seun asof ook Hy `n mens en selfs sy hele huis kan seën?! Watter leraars moet daar by julle wees, dat hulle skoliere sulke onsin kan kwytraak!” 

5  Ek sê: “Julle het self vir ons sulke leraars gestuur en indien die skoliere onsin praat, dan kom dit terug na julleself en so produseer die een onsin die ander! Maar indien dit wat Ek van die Wonderseun gesê het onsin is, naamlik dat Hy diegene wie Sy ware vriende is kan seën, waarom leer julle dan dat die ouers hulle kinders en die kinders aldag hulle ouers moet seën? 

6  Noag was tog nie `n God nie en het hoogs vrugdraend sy twee seuns wat sy skaamte bedek het, geseën! Net so was ook die ou, blinde Isak geen God toe hy vir Jakob geseën het en vir hom die bynaam ‘Israel’ gegee het, wat beteken: ‘Uit jou sal voortgaan die volk van God!’ Was sodanige seën dan ook sonder vrugte?! 

7  Maar indien jy in jou groot tempelhoogmoed sê en vra of daardie Seun `n God is, wat kan jy vir My sê, indien Ek vir jou sê: Ja, Hy is dit en Hy is dit met `n baie voller reg as wat van julle geskryf staan: “My Heer JaHWeH van die Skeppings​leërmag het gespreek met Sy God!” As julle dan in julle verwardheid God is, om watter rede kan daardie begaafde en vervulde Seun met so baie ware eienskappe geen God wees nie, waar Hy tog reglynig `n afstammeling van Dawid is?! 

8  Maar wie God se woord hoor en daarvolgens doen, dié het die woord van God lewendig in hom en het selfs in sy hele wese `n lewendige woord van God geword en is dus in die gees uit God! Maar indien dit so is, wie kan sê dat die hele mens nie uit God is nie?! Maar is `n mens as hy in sy hele wese `n lewendige woord van God geword het, vervul met die Gees van God, nie `n God nie, aangesien die volwaardige Goddelikheid orals, sodoende ook des te meer in die mens, as God beskou moet word?!” 

9  Die Owerpriester sê: “Watse strafbare, godslasterlike onsin het jy dan nou weer kwytgeraak. Net `n onsinnige dwaas kan so praat! Dit is `n breinlose redenasie, waaroor `n helderdenkende mens net hardop kan lag!” - Toe begin die Owerpriester self hardop te lag. 

10  Maar Ek sê: “Hoekom sê jy dat dit onsin is? Indien dit onsin is, dan is julle hoëpriesters, ouderlinge en skrifgeleerdes self die oorsprong en die verspreiders daarvan, wat Ek netnou baie duidelik sal bewys!” 

11  Die Owerpriester: “Hoe wil Jy, verwaande varkoppasser van Galilea, dit vir ons bewys?” 

12  Ek sê: “Bring vir My die volkskategismus!” 

13  Die Owerpriester vra: “En wat wil Jy daarmee maak?” 

14  Ek sê: “Dit sal jy nog sien! Bring eers vir My die boek!” 

15  Die boek word gebring en die Owerpriester sê: “Hier is dit! Wat wil jy nou daarmee maak?” 

16  Ek sê: “Dit sal jy netnou sien!” - Ek maak die boek oop en vra vir die Romeinse Regter om by die plek wat Ek vir hom aangewys het, hardop te lees. Hy doen dit met opmerklike vreugde. 

17  (Die Romeinse Regter:) “Wie God se woord hoor en daarvolgens doen, dié het God se woord lewendig in hom en het self in sy hele wese `n lewendige woord van God geword en is dus in die gees uit God. Maar indien dit so is, wie kan daar sê, dat die hele mens nie uit God is nie?! Maar as `n mens daardeur, dat hy in sy hele wese `n lewendige woord van God geword het, vervul met die Gees van God, is hy dan nie `n God nie, aangesien die volware Goddelikheid orals, sodoende ook des te meer in die mens, as God beskou moet word?!” 

18  Hierop sê die Romeinse Regter: “Nou, dit is dan op een haar na presies dieselfde woorde wat die gerespekteerde Priester vroeër by Jou as varkoppasser tot onsin verklaar het. Nou word hierdie storie - soos ek dit agterkom - eers meer lewendig! Ek is nou tog te nuuskierig om te sien wat daarvan sal word!” 

Hoofstuk 10

1  Die Owerpriester het op grond van hierdie stukkie leeswerk baie kwaad geword. 

2  Maar Ek sê: “Nou jy, sodanig hooggeleerde opperhoof van die Tempel, het Ek hierdeur nie die mees duidelikste bewys gelewer dat, indien dit wat Ek vantevore gesê het, onsin is - maar wat dit nie is nie - julleself juis die vervaardigers en verspreiders van hierdie onsin is?! Maar indien Ek daardeur `n onwaarheid gepraat het, kan jy My onmiddellik `n oorveeg vir My voorbarigheid gee! Maar jy sal dit beswaarlik kan doen, omdat jy dit, wat in julle volkskategismus geskrewe staan, onmoontlik as onsin kan verklaar! Maar nou wil Ek van jou af die rede verneem waarom jy dit dan voorheen gedoen het! - Ek het gepraat, nou praat jy!” 

3  Die Owerpriester maak nou `n belaglike gesig en was sigbaar en in die hoogste graad uiters verleë oor `n antwoord. 

4  Toe staan daar onmiddellik `n ander skrifgeleerde op en sê: “Sy hoog vererende Heerlikheid het Jou daardeur net op `n warm proef geplaas, om uit te vind of Jy die volkskategismus deeglik ken, terwyl Jy dit self, om Jou saak te steun, nadergetrek het. Laat staan die saak en laat ons liewer van iets heel anders praat! Want by hierdie heen en weer stryery word daar tog niks gewen nie!” 

5  Ek sê: “Sien, hoe slim wil jy graag wees as jy kon! Jy wil die Owerpriester nou graag uit die moeilikheid help, waarin hy homself tot oor sy ore en oë toe gedompel het; maar dit is nou nie meer moontlik nie! 

6  Ek weet dit net al te goed, waarom hy nie vir My die rede sal gee nie, waarom hy dit by My onsin genoem het, maar wat hy as Owerpriester die beste behoort te weet en wat in die volkskategismus vir ieder en elk se oë geskrewe staan; Maar omdat hy dit nie geweet het nie, het hy dit as onsin afgemaak - en tog is hy tegelyk `n hoëpriester, `n skrifgeleerde en ouderling! 

7  Die gedenkwaardigheid van die saak is net dit, hoe `n mens in hierdie tyd `n hoëpriester kan word en dink dat hy met die Gees van God vervul kan wees sonder om eers die woord van God net uiterlik te ken nie! Is dit dan nie gebruiklik en `n gebod dat elke hoëpriester wat op die stoel van Moshé en Aäron sit, die Skrif volledig in al sy dele moet ken nie, sodat hy aan elkeen wat enigsins oor iets twyfel, `n korrekte antwoord kan gee nie?! 

8  Maar watter antwoord kan hy iemand gee, hy wat nie eers die baie verkorte weergawe van die volkskategismus ken nie en sodoende `n bespotting en regverdige ergernis vir elke ware en ywerige Judeër word deur dit uit eie onkundigheid as onsin te beskou, dit wat elke kind van Juda tog uit die volkskategismus moet weet, andersins kan hy nie deur `n eerlike meester in `n ambagsopleiding opgeneem word nie!” 

9  Toe waarsku `n ander ouderling My dat Ek ag moet slaan daarop wie en wat `n hoëpriester is. 

10  Maar Ek sê: “Indien Ek die volle waarheid praat, kan ek ooit `n ware mens daardeur beledig?! Sê dit self, of dit wat Ek hier praat, nie in die Skrif van Moshé geskryf staan nie en of die saak nie so staan soos wat dit baie duidelik aangetoon is nie! 

11  Ongelukkig word hooggebore mense nou nie meer volgens hulle geestelike vermoë nie, maar slegs volgens hulle aardse rykdom tot die hoogste amp bevorder, waar hulle dan gewoonlik geestelik nog armer, maar materieel gesien nog ryker word! Maar sê dit self, of dit ook voor God geregverdig is!? 

12  Ja, dan kan `n mens dit maklik begryp waarom daar beswaarlik `n antwoord oor die koms van die beloofde Gesalfde verkry kan word, indien hulle, wat tog eerste daarvan iets moet weet, met die Skrif so onkundig is soos mense wat van die bestaan van `n Skrif uit die Gees van God deur Moshé en ander profete hoegenaamd geen kennis dra nie, maar nog steeds heel bo en breed op die stoel van Moshé en die profete sit! 

13  Hulle self weet van God en sy woord weinig of niks en nog minder van die lewendige woord van JaHWeH in die mens, waardeur hulle self `n God moet word volgens hulle eie selfgemaakte volksonderrig riglyne! Wat sê jy dan, Romeinse Regter, as `n ongelowige vir sulke dinge en omstandighede?” 

14  Die regter sê: “Ten opsigte van al hierdie dinge kan Ek net sê dat Jy reg is. Want hier tussen die mure en die afgeslote saal kan Jy eindig, soos wat Jy wil, net in die openbaar voor die volk sou so iets natuurlik nie van pas en selfs skadelik wees - maar wat Jy ook nie sal doen nie, omdat Jy `n veels te ordentlike Seun is en die nadelige gevolge vir hierdie tyd self sal kan insien! - Maar nou gaan ons na die aandete! Jy en Simon is vandag en môre my gaste!” Daarop het die Regter die vergadering verdaag en het dit vir die volgende dag weer ingestel. 

15  Maar in die nabyheid van die Tempel was daar `n groot herberg, waar ons `n goeie aandete geniet het en waar ons onsself vinnig tot rus begewe het. 

16  Hierdie herberg was ook deel van die Tempel en is deur die bediendes van die Tempel bedien. Enige reisiger wat in dié herberg oorgebly het, vir hom was dit gereken, asof hy in die Tempel self gebly het. `n Mens kon ook in die Tempel self bly, maar moes dan dubbeld soveel betaal en het niks anders as brood en water gekry om te geniet nie. Wanneer Ek dit sê, dat Ek drie dae in die Tempel was, dan moet hierdie tempelherberg daarby ingereken word. 

17  Dit het goed gegaan met ons drie in die herberg; elkeen het rustig gaan slaap. 

Hoofstuk 11

1  Maar die menere van die Tempel het nie so `n rustige nag gehad nie; want Ek wou dit so hê, dat hierdie self- en heerssugtige soort mense deur allerlei dinge beangs moes word. En die Owerpriester kon van gal, woede en vrees nie slaap nie, want bo alles was dit `n besonderse vernedering vir hom, dat die Romeinse Regter vir My as `n geëerde gas genooi het. Hy het dus ook voortdurend sy spioene na die herberg toe gestuur, sodat hulle aan hom nuus kon bring van dit wat ons dan met mekaar sou praat. Maar ons het niks gepraat nie. 

2  Maar daarvoor het die tempelmenere des te meer onder mekaar beraadslaag, hoe hulle My die volgende dag met allerlei vrae kon verwar en onsinnig maak. Net die jong Leviet, wat op die drumpel was om `n selfstandige fariseër en voorsitter van `n sinagoge te word, sê die volgende sonder voorbehoud vir al die ander in hul gesigte, omdat hy baie gesien en beleef het tydens sy sendingreise.

3  “Met hierdie Seun sal julle almal niks kan uitrig nie! Ek het in Násaret waarlik wonderbaarlike dinge van sy welsprekendheid gehoor en daar bestaan geen geleerde wat hierdie Seun ooit kon oortuig nie! Die tong van hierdie Seun en die onbegryplike wilskrag van sy vriend is magtig genoeg om die hele wêreld te onderdruk! En ons het onsself met hierdie Seun `n groot las op die hals gehaal, wat ons nie maklik of sonder skade van ontslae sal raak nie! 

4  Daarom is my baie ondergeskikte mening net dit: Laat Hom by Sy mening bly, naamlik dat daardie Wonderseun minstens moontlikerwys die beloofde Gesalfde kan wees of dit mettertyd kan word, aangesien die profesieë tog op Hom sowel as op hierdie tydperk dui! 

5  Met enige teëpratery kom ons nie ver by Hom nie - en om Hom kwaad te maak deur `n dreigement, sou volgens my mening selfs bedenklik wees, want Hy weet tot in die fynste besonderhede van alles en ons diepste tempelgeheime blyk nie vir Hom vreemd te wees nie! 

6  Hy sou ons almal die duiwel in maak, indien Hy van ons mees private geheime openlik voor Simon en die Romeinse Regter wat baie van Hom hou, begin te praat! Daarom moet ons baie slim wees en Hom by sy onderwerp laat bly en Hom nog daarin ondersteun, eerder as om te probeer om Hom van sy idees te verwyder! 

7  Wat is daar vir ons daarin geleë, waar ons almal die ou skrifgeloofsake al lankal in die see van vergetelheid oorboord gegooi het, of daar `n Gesalfde, of geen Gesalfde is nie?! Maar om slim te wees en daardeur op rekening van die blinde en dom massas mense goed te lewe is beter as om te probeer om geweldadig te wees, wat ons op die ou end tog nie het nie en ons terselfdertyd deur allerhande onnodige bekommernisse en vrees te laat opeet! 

8  Ons het ons reeds gister met ons swak berekende stywe hooggeplaasdheid by die Romein `n slegte naam gegee en die storie met Sagaria kan vir ons nog in groot verleentheid bring! Want daar kan nie met die heidene `n grap gemaak word nie! Ons kan ons net môre `n bietjie stram teen die Seun gedra - en ons almal beland in die eg Romeinse warm sop! 

9  Daarom laat ons net soos heel geslepe en slim vossies wees en ons maak ons foute van gister so goed as moontlik ongedaan en ek wil `n weddenskap aangaan, dat die Romein die storie van Sagaria sal laat vaar, andersins sal hy dit onmiddellik as `n skerp wapen teen ons gebruik! - Wat dink julle van my voorstel?” 

10  Die Owerpriester wat steeds wakker was, sê: “Ja, ja, ek is heel tevrede met jou voorstel; so sal dit beslis die beste wees! Rede en antwoord moet ons vir die Seun gee, omdat Hy `n duur gekoopte aanspraak daarvoor het en wat ons nie van ons af kan wegstoot nie! Ek is net van mening dat ons môre vir Hom `n ander groep geleerdes moet gee wat Hom makliker sal kan antwoord as wat ons dit gedoen het! - Wat dink julle daarvan?” 

11  Die jong Leviet sê: “Die mening kan ek nie deel nie! Om deeglik te verstaan wie hulle in die Seun voor hulle het, sal `n vreemde groep geleerdes ook eers ingelig moet word. Ons ken Hom nou en ons weet wat Hy eintlik wil sê. Ons kan Hom dus maklik antwoord. `n Vreemde groep sou môre soos `n jong paar trekosse voor `n berg voor die Seun staan en sou met alle vooraf inligting nie weet wat om te sê nie. 

12  Dan moet daar nog iets baie belangrik in aanmerking geneem word en dit is: Hoe kan ons weet of die Seun nie juis op ons teenwoordigheid sal aandring nie? Ons sal dan op aandrang van Simon en die Romeinse Regter moet kom om vir die ongelooflike slim Seun `n antwoord te gee, waardeur ons onsself sou verraai het dat ons in die geveg met die Seun klaarblyklik aan die kortste end getrek het! 

13  Ek wil en kan met hierdie mening van my geen finale voorstel maak nie, maar een ding is seker, dat ons beslis dit wat ek gesê het kan verwag. Niemand van ons sal dit graag wil hê nie!” 

14  Die Owerpriester sê: “Ek is dit eens met jou en ons sal jou suiwer raad ook as riglyn gebruik; maar my seun, wat dink jy in die algemeen van hierdie besonderse intelligente Seun? 

15  `n Mens kan net suiwer die duiwel in word! Ons hoogste hoogwaardigheidsbekleërs van die hele Juda moet ons deur `n egte Galilese varkoppasser tot oor ons ore in die verleentheid laat dryf! Voor so `n lae wurm van die agterstrate moet ons bewe en alles wat moontlik is doen om op `n goeie manier van Hom ontslae te raak. Nee, nee, so iets was sedert menseheugenis nog nie daar nie! 

16  Maar sê vir my wat jy van die Seun dink! Hoe en wanneer kon hierdie Seun van twaalf jaar ouderdom sulke volkome kennis opgedoen het?” 

17  Die jong Leviet sê: “Geagte, na die Owerpriester die hoogste gesag en beskermheer! So iets is in Galilea niks nuuts nie! Almal in Galilea dryf handel, kom met alle nasies van die wêreld bymekaar en doen duisendvoudige onder​vinding van alle maniere en soorte op, leer praat verskillende tale en meng met Grieke, met Armeniërs, met Egiptenare en nog baie ander volkere. Dit is daarom ook verstaanbaar, dat in die stede en oorde en dorpe van Galilea daar dikwels kinders aangetref word wie se deurdringende verstand almal van ons wat vanaf Jerusalem daarheen gaan, in die grootste verbasing plaas.

18  Ek is soos bekend, self in die omgewing van Násaret gebore en was in my twaalfde lewensjaar reeds meer vertroud met die hele Skrif as nou, waar ek reeds verskeie dinge vergeet het en daarmee saam nog baie ander geskrifte en dinge. Hoekom nie ook ons blonde krulkopseun nie?! Sy skerpsinnigheid verbaas my nie te veel nie, alhoewel dit baie deurdringend is.” 

19  Verder sê die Owerpriester: “Ja, dit sou by die vroegtydige opleiding van `n talentvolle Seun natuurlik nie iets besonders wees nie; maar hoe kom daardie mense in die besit van die geskrif, waar die enigste ware afskrif net in die heiligdom van die Tempel bewaar word en waaruit niemand behalwe net die hoëpriester, die owerpriester en die skrifgeleer​des mag lees nie?” 

20  Die jong Leviet sê: “Hoogste Gesag, sedert die tye toe die Romeine ons ryk verower het, is dit mos nie meer waar nie! Aan die oorwinnaar moes alle stelsels van die Tempel en al sy boeke ter insae uitgelewer word. Toe is daar vir drie jaar lank van alles die getrouste afskrifte gemaak. 

21  En nou kry jy al onder die Romeine en Grieke `n hele aantal van die getrouste afskrifte in alle tale, sodat jy so `n afskrif in elke taal van voorkeur vir `n paar silwerstukke kan aanskaf. Indien dit so is, hoe moeilik kan dit dan wees om in `n talentvolle Galilese Seun `n ware skrifgeleerde non plus ultra raak te loop? 

22  Die Owerpriester sê: “Jy gebruik nog steeds Romeinse tussenwoorde terwyl jy weet dat ek `n aartsvyand is van alles wat Romeins is! - Wat beteken dan die uitdrukking, `non plus ultra’?” 

23  Die jong Leviet sê: “Hoogste Gesag, ek as `n Galileër is met Hebreeus ook nog die Griekse soos ook die Romeinse tong magtig en ek verstaan Siries, Chaldees, Armenies, Persies en Oudarabies, wat jy as sendeling ook moet verstaan - en dan gebeur dit tydens die vloei van spraak maklik en dikwels dat ek vanself gebruik maak van vreemde tale! 

24  Maar onder ons Judeërs is die uitdrukking `non plus ultra’ nou as gevolg van die kort en bondige begrip daarvan algemene gebruik, dat dit vir `n mens eintlik moeilik is om die lang en vervelige Hebreeuse term te gebruik. Dit beteken soveel soos: Sodanige Seun is dus uiters bekwaam en kan deur niemand oortref word met betrekking tot die Skrif nie. 

25  Die Owerpriester sê: “Goed, goed, daar is niks vir my daaraan geleë nie, ek is net uit verstaanbare redes nie `n vriend van die Romeine nie en dus ook nie van hulle taal nie; maar laat dit nou daar en sê jy vir my wat jy alles weet van daardie Wonderseun van Násaret, wie se vader en moeder ek ken!” 

26  Die jong Leviet sê: “Ja, hoogste Gesag, dit is `n baie netelige saak! Ek glo dat ek Hom `n paar jaar gelede gesien het en dit in die geselskap van verskeie seuns, wat meer na mekaar gelyk het as enige tweelingbroers. Daar is wel vir my gesê dat dit Hy of hy of hy is, maar omdat die seuns voortdurend lewendig heen en weer gehardloop het, kon ek onmoontlik die regte een meer presies in die oog neem! Ek het Hom dus gesien en tog weer nie gesien nie! 

27  Die Seun wat nou vir ons `n regte onweer berei, was beslis ook destyds onder die groep, begelei deur `n Seun wat baie soos Hy lyk en - soos dit nou vir my wil voorkom - met `n nog ernstiger gesig en het ook geen vrolike spronge gemaak nie. Dit het baie gelyk asof die twee seuns gesaghebbend teenoor die ander was, aangesien dit gelyk het of die ander hulle volgens die wil van die een beweeg het. 

28  Wat hierdie bont deurmekaar hardlopery van die seuns beteken het as `n speletjie, kon ek nie verstaan nie, aangesien ek nog nooit vantevore iets soortgelyk gesien het nie. Die saak blyk nie sonder plan te verloop het nie, want hoe langer jy dit dopgehou het, kon `n ordelikheid raakgesien word. Maar wat dit beteken het, kon niemand van die toeskouers aan my verduidelik het nie. Daar is gesê dat die seuns altyd op hierdie manier met mekaar gesels, wat nog nooit vantevore in Násaret gesien was nie; maar niemand verstaan wat sodanige vreemde geselskap beteken nie. 

29  Dit sou dan ook al wees wat ek persoonlik en uit eie ervaring van daardie Seun weet. Maar nou is aan my `n paar heel buitengewone dinge van daardie Seun vertel, en wat aan die mees ongelooflike raak! Om alles weer te herhaal, sou `n tyd van ten minste tien dae in beslag neem, daarom sê ek dit net in die algemeen: 

30  Alle elemente luister letterlik vir daardie Wonderseun, ja selfs die son, die maan en al die sterre is oënskynlik onderdanig aan Sy wil, aangesien Hy bloot deur Sy wil die son en maan donker sou kon maak! En as Hy dan ernstig vir die son of vir die maan sê: “Lig voortaan!”, dan sou die lig onmiddellik weer skyn. 

31  Mense wat van geboorte af blind is, maak Hy bloot deur een woord so siende dat Hy so duidelik kan sien as `n kat, wat ook in die mees donkerste nag haar prooi goed kan sien. 

32  `n Seun uit die kring van sy maatjies, wat vol moedswilligheid op `n dakstellasie geklim het, afgeval het en tot die dood verpletter bly lê het, het Hy in die teenwoordigheid van baie toeskouers bloot deur Sy woord weer lewendig gemaak, sodanig dat die seun van alle wonde genees is en kerngesond en op en wakker daar gestaan het, asof hy nooit `n ongeluk gehad het nie. Maar die Wonderseun het vir die seun wat uit die dood opgewek is `n baie ernstige waarskuwing gegee om voortaan nie meer so moedswillig en ongehoorsaam te wees nie, andersins sou Hy Hom nie meer help nie. 

33  Mense praat in die algemeen van die wonders van sedelikheid en die mees wyse krag van spraak van die Wonderseun. Net een ding klink ietwat buitengewoon: Hy, naamlik die Wonder​seun, het nog nooit iemand vir iets gevra nie en wanneer iemand iets vir Hom gegee het, dan sê Hy ook nooit dankie nie! Hy is altyd baie ernstig, `n mens sien Hom baie bid en ook in stilte ween, maar nooit lag nie! 

34  In kort is dit al die gedenkwaardighede, wat ek van daardie Wonderseun gehoor het. Meer kan ek nie sê nie. Maar hoe en deur watter middele die Wonderseun sulke wonderbaarlikhede tot stand bring, is aan my nie bekend nie. Om dit te beoordeel, staan te hoog bokant die horison van my kennis en my beperkte wysheid - dit kan die oudstes en mees wyse lede van die Tempel nou doen want ek het gepraat!” 

35  Daarop sê die Owerpriester: “Met watter mag anders as met dié van Satan in lewende lywe?! Want God verrig nooit wonderwerke deur kinders of losbandige seuns nie, maar dikwels deur vrome mans wat Hom heel onderdanig is en wat deur die jare ryp geword het, soos ons! Maar wanneer `n twaalfjarige Seun sulke dinge in Násaret verrig, dan is dit glashelder dat dit net met die hulp van die Satan gebeur! - Dit is my mening en wie enige ander en beter verklaring kan gee, staan dan op en praat!” 

36  `n Ander ouderling staan op en sê: “Na my mening gee jy dan te veel mag aan die Satan! Streng onder ons gesê is Satan ook maar net `n allegoriese persoonlikheid, en stel `n totale begrip voor van alles in die mens wat besoedel en sleg is en stel hy bloot die verkeerdheid van die mens se wil voor. 

37  Dat daar deur die volle samewerking van `n gemeenskap van baie mense wat teen alle goeie wette gekant is, `n sogenaamde Satan onder hulle opgewek word, wat alles onderdruk wat goed is, is lank reeds `n bekende saak! Want so `n besoedelde gees kan vergelyk word met `n immorele pesasem en dit vergiftig deurgans die harte van die mense in so `n gemeenskap sodat hulle hulleself nooit kan verbeter nie. 

38  Maar ook daaraan is `n sekere geestespersoonlike besoedelde gees van Satan nie skuldig nie, maar die skuld lê by die totaal verkeerde en sodoende slegte opvoeding van kinders vanuit die wieg. Sulke mense verkry geen begrip van `n almagtige en alwyse God nie en ook ten opsigte van alle ander kundighede en wetenskappe staan hulle ver agter die beskaafde volkere en sal daarom ook binnekort en maklik deur hulle oorwin word. 

39  Maar wanneer ons die Seun onder bespreking se buitengewone geleerdheid beskou, sy uiters vroom en nederige ouers wat net al te goed aan ons bekend is en ons neem sy ongewone groot weldadig​heidsgesindheid in aanmerking, dan kan ek my nie in my wildste drome voorstel dat so `n Seun in volle krag verenig is met die hoof van alle duiwels nie, wat nooit in staat kan wees om ook net `n kleinste liggedagte te laat gedy nie! 

40  Of kan, volgens ons beredenering, met die volkome bose ooit naastenby `n goeie doel bereik word? Vir my was so iets in elk geval tot nou toe nog heel vreemd! Of weet iemand van julle of volkome bose mense ooit een goeie daad begaan het?! Is dit enigsins moontlik om met die slegste en verwerplikste middele iets volkome goed te bereik?! 

41  Maar indien ons Wonderseun met Sy wilskrag, wat natuurlik vir ons iets onbegryplik is, `n hele aantal van die beste en wonderbaarlikste goeie dade met positiewe nagevolge verrig het, hoe kan Hy dan gebruik maak van volkome bose middele?! Hieroor wil ek van julle `n volhoubare verduideliking hê!” 

42  Sekere van die ouderlinge en skrifgeleerdes het met hierdie woordvoerder saamgestem, maar nie die Owerpriester en sy nie so groot aanhang nie. Die Owerpriester staan toe op en sê vir die verdediger van die Wonderseun: 

43  (Die Owerpriester:) “Sien, uit jou redenasie merk ek op dat jy die persoonlikheid van die Satan ontken met sinlike argumente en net so ook die persoonlikheid van die duiwels wat aan hom onderdanig is! Indien jy dit met jou toespraak wil beweer, verduidelik dan vir my op jou manier wie dit was wat drie dae lank op die berg Horeb met die Hoofboodskapper MikaEl oor die liggaam van Moshé gestry het en boonop nog beweer het dat hy gewen het! 

44  Wie was daardie ligfiguur wat dit voor die troon van God durf waag het om toestemming te vra om vader Job te beproef? Wie was die slang van Eva? Wie was die besoedelde gees van Saul vir wie die seun Dawid met die harp verjaag het? Verder is daar nog `n groot aantal voorbeelde in die Skrif, veral in Daniël, waar verskeie keer melding gemaak word van die groot draak en die groot hoer van Babel! Hoe wil jy, wêreldwyse, dit alles op jou manier verduidelik?” 

45  Die wyse ouderling en skrifgeleerde sê: “Dit sou vir my `n baie maklike taak gewees het indien jou verstand die nodige geleerdheidsvlak gehad het om dit te kan begryp, maar in jou volkome verstandelike nag kan jy sulke dinge van die lig nie verstaan nie. En sodoende sou ek dus tevergeefs vir `n dowe en blinde mens lering moes gee wat geen uitwerking sou hê nie - en dus sal ek dit nie doen nie! 

46  Dié wat my wou en kon verstaan, dié het my reeds vroeër verstaan. Maar om vir `n harde wil lering te gee, is dieselfde as om `n klip in die water te plaas om sag te word. Het jy dan nooit in die groot Kabbala, wat die werk van die groot gees is, gelees nie? Daarin kry jy `n uitgebreide verduideliking van die ooreenkomste tussen die spraak- en skrifbeelde en die werklikheid en dit wat hulle moet voorstel!” 

47  Die Owerpriester sê: “Die klein een wel, maar nie die groot een nie!”

48  Die woordvoerder sê: “Dan is dit vir my onmoontlik om met jou te praat, want die klein een het `n ander outeur en is nie eers werd om `n swak uittreksel van die ou groot een genoem te word nie! 

49  Voor God bestaan daar geen Satan en geen duiwels nie en sodoende ook nie enigiets wat absoluut boos/besoedel is nie, want aan Hom moet alle magte en kragte gehoorsaam wees en nie een kan buite sy perk werksaam wees nie. 

50  Is die vuur dan nie `n kragelement wat die hoogste graad van bose en vernietigende krag in homself dra nie? Is dit daarom `n produk van die Satan wanneer dit hele stede vernietig en in dooie as verander, wanneer dit hetsy deur die bose wil deur mense of deur hulle strafbare nalatigheid vrygestel word? 

51  Of sit die Satan daarom in die water, omdat ook dit mense en diere doodmaak wanneer hulle daarin val? Of sit die Satan in `n klip of op die hoogtes van berge of in die giftige diere en plante, of kortom in alles wat aan ons as mense die dood kan bring wanneer dit onsinnig aangewend word? - Sien, alles op die aarde en in die aarde kan vol seën, maar ook gelyktydig vol vloek wees, afhangende of die mens dit óf wys óf dom wil gebruik! 

52  Wat was dan die beroemde geveg van die Satan met die Hoofboodskapper MikaEl om die liggaam van Moshé? 

53  Die vroom gedeelte van Juda, wat Moshé soos `n God vereer het, het ook gedink dat Moshé nie volgens die vlees sal sterf nie, omdat daar gesê was: “Hulle wat die wette van God streng nakom, sal nie sterf nie, maar vir ewig en ewig lewe en hul vlees sal nie deur die wurms aangeraak word nie!” Maar Moshé het aan die einde ook swak geword en het soos elke ander mens gesterf. 

54  Toe was daar onder die manne van Juda `n wyse en `n dokter. 

55  Die wyse sê: “Dra die liggaam op die kruin van `n hoë berg, waar die mees suiwer lewenslug waai en Moshé sal weer soos vroeër lewendig word en sal sy volk die beloofde land inlei!” 

56  Maar die meer insigvolle dokter sê: “Geen liggaam wat eenmaal sy siel verloor het, kan ooit weer lewendig word nie!” 

57  Die wyse man sê: “As Moshé nie binne drie dae op die kruin van die berg weer lewendig word nie, maar dood bly, dan het jy oor my en my geloof gewen en ek sal lewenslank jou slaaf bly!” 

58  Die dokter sê: “Dat ek sal wen, weet ek nou al. Maar jy hoef nie daaroor my slaaf te word nie, maar ek sal bly wat ek is en jy sal bly wat jy is en jy sal insien dat die vors of die mag van die dood sy offer behou en dit nooit loslaat nie.” 

59  En Moshé is met groot eerbetoon op die kruin van die berg Horeb gebring. Baie duisende van die mees vooraanstaande Israeliete het sy liggaam begelei. En toe die kruin van die berg na baie moeite bereik is, is Moshé aan die vrye lewenslug blootgestel en vir drie dae lank is alle denkbare geestelike en materiële herlewingspogings op hom uitgevoer, maar alles was tevergeefs: die groot profeet se oë het nie meer vir die lig van hierdie wêreld oopgegaan nie. 

60  Toe sê die wyse man heel verontrus voor die volk: “Sien jy die mag van die Satan, volk van God! Drie dae lank het MikaEl (mag van die hemele) met Satan (mag van die dood) oor die liggaam van die profeet geveg en Satan het hom oorwin; maar toe sê MikaEl: “God sal jou daarvoor bestraf!” 

61  Dit was `n toespraak voor die volk, natuurlik net simbolies bedoel, maar tog noodsaaklik en fundamenteel gesien ook baie waar. 

62  Toe die dokter dan onder vier oë met die wyse man gepraat het en hom daaraan herinner het dat hy tog reg was, sê die wyse man: 

63  “Ongelukkig is jy reg. Maar dit is tog immers jammer vir ons mense dat JaHWeH ook by sy grootste profeet geen uitsondering gemaak het nie en op die ou einde word hy ook maar soos `n gemene dier verwurg en doodgemaak! Vir Moshé kon hy wel lewendig gehou het en vir die volk gewys het dat Satan geen mag meer het oor volkome gewydes nie.

64  Die dokter sê: “Jy oordeel nie korrek oor JaHWeH nie! Sien, Hy het vir alle vlees sy weg aangedui en vir die gees `n ander weg aangedui: maar die weg van die vlees moet ten volle geoordeel wees, sodat die weg van die gees totaal en vir ewig vry kan wees!” 

65  Toe die twee nog so met mekaar woorde wissel, tree die gees van Moshé skielik tussen hulle en sê: “Vrede vir julle! God se orde is onveranderlik en alles wat Hy doen, is goed! Wanneer die liggaam ook sterf, dan sterf die gees beslis nie. Hou by die wette en moet nie oor my liggaam argumenteer nie, want ek, Moshé, leef vir ewig, al sou ek die liggaam wat ek gedra het, ook `n duisend keer afgesterf het!” 

66  Daarop het die gees verdwyn en altwee was tevrede.

67  Nou, my liewe broer in Abraham, Isak en Jakob, wat sê jy daarop? Waar is jou persoonlikheid van die Satan? Want wat Ek nou vir jou gesê het, is die naakte geskiedkundige waarheid en dit wat in die boek geskryf is, is slegs `n beeld wat gegee is net soos alle soortgelyke gebeurtenisse, in poëtiese versies, wat alleenlik deur die wetenskap van ooreenkomstighede in sy natuurlike omstandighede verstaan kan word. - Wat sê jy as `n skrifgeleerde hieroor?” 

68  Die Owerpriester sê: “Ja, ja, die saak het meriete en val goed op die oor, maar dit berus nog steeds op geloof en laat daarbuite geen bewysbare rede toe nie. Maar daar mag wel iets aan die saak wees, want waar dit eenmaal op geloof berus, dan is dit ten slotte byna eners of ek dit of dat glo - en dit is altyd makliker om iets wat natuurlik is te glo as iets wat bonatuurlik is. - Laat ons die saak daarby berus! Die nag is verby en hulle sal ons alreeds in die saal verwag!” 

69  Die jong Leviet sê: “Ek is werklik baie nuuskierig om te sien watter wending die saak vandag sal neem! Maar terwille van ons eie beswil wil ek tog net vra dat, weens die teenwoordigheid van die Romein, my raad in oorweging gebring moet word; want daar is tog werklik nie soveel daarin geleë of ons tussen ons en tussen hierdie vier mure ten minste gedeeltelik vir die skyn aanneem wat die Seun dan so graag van ons wil hê nie, aangesien ons andersins die Romeine tot nog groter vyande sal maak as wat hulle alreeds is!” 

70  Die Owerpriester sê: “Moet Jou nie bekommer nie, my seun! Wat altyd gedoen kan word, sal gedoen word, want vandag ken ons ons standpunt beslis beter as wat dit gister die geval was.” 

71  Na hierdie woorde kom `n tempeldienaar en maak melding - soos gewoonlik met die grootste eerbetoon, - dat die Romeinse Kommissaris tesame met die Seun, Simon van Bethania en nog etlike manne in die saal aangekom het. 

Hoofstuk 12

1  Op grond van hierdie nuus het die hele groep vinnig die saal in beweeg en die aanwesiges is volgens gebruik met eerbetoning begroet, iets wat die fariseërs baie van gehou het. Sommiges het ook onmiddellik ongelukkig geraak omdat die Seun niks gedoen het wat enigsins soos groet gelyk het nie. 

2  As gevolg daarvan kom `n ouderling na My en vra meer beskeie waarom Ek, die ietwat onwillig lykende Seun, niemand gegroet het nie. 

3  Maar Ek sê kortliks vir hom: “Dit is dalk vir julle `n goeie gebruik onder mekaar, maar wat het dit met `n twaalfjarige Seun te doen?! Trouens het niemand van julle My ook gegroet nie, waarom moet Ek dan weer iets teruggee wat Ek vantevore nog nooit van julle ontvang het nie?! 

4  En buitendien bestaan hierdie gewoonte nie by ons in Galilea nie en beslis nie vir My nie! Want julle laat julle aldag bo alle mate eer en groet, terwyl die wêreld julle tot meesters gemaak het. Maar Ek is op My manier ook `n heel besondere Heer, waarom het julle My dan nie eerste gegroet nie?! 

5  O, glo My, Ek as Seun weet presies wie Ek moet groet, maar aan julle is Ek beslis geen groetwoorde verskuldig nie! Die diepere rede kan julle My Romein vra indien julle dit graag wil. Maar vandag is dit die na-Sabbat en op dié dag, soos die Sabbat self, is alle gegroet en eerbetoning volgens julle eie reëls streng verbode, omdat ook dit die Sabbat onteer en die mens vir die hele dag besoedel. Hoekom verwag julle iets van My, wat teen julle eie statute is?” 

6  Hierop swyg die lede van die Tempel en kyk met groot oë vir mekaar en die jong Leviet sê: “My hoofde, ons kan dit nie meer met hierdie andersins dierbare Seun uithou nie! Die ergste van die saak is dat Hy alles weet en sodoende ook onherroeplik reg is!” 

7  Die Owerpriester sê vir die Romeinse Kommissaris: “Geagte Regter volgens reg en orde! Hierdie Seun het ons na u verwys oor nog `n rede waarom Hy ons nie gegroet het nie. Sal u so goed wees om dit aan ons te verduidelik?!” 

8  Die Regter sê: “O, hoekom nie? Boonop doen ek dit baie graag! Maar of dit vir julle `n besonderse vreugde sal wees, dit weet ek nie.” 

9  Almal sê: “Sê maar, want vandag is ons in `n goeie bui en ons sal heelwat kan verdra, wat ons andersins nie maklik sou verdra het nie!” 

10  Die Regter sê: “Goed so en luister dus nou! Hierdie Seun self is die Wonderseun uit Násaret, wie Hy gister skynbaar net verteenwoordig het! - Hoe hou julle van hierdie storie? Wie ook net een haar aan Hom sal beskadig, sal met my ergste toorn te doen kry!” 

11  Toe die tempellede dit hoor, het hulle almal van skrik begin bewe! 

12  Eers na `n rukkie sê die Owerpriester: “Hoekom het Jy dit dan nie alreeds gister vir ons gesê nie? As ons dit alreeds gister geweet het, sou ons verseker heel anders met Jou gepraat het en sou ons vir Jou heel ander antwoorde, waarvan Jy beslis meer sou gehou het, gegee het as dié van gister!” 

13  Ek sê: “O, maar dit weet Ek baie goed. Maar omdat dit nie vir My om huigelary gaan nie, maar omdat Ek vir die waarheid staan, het Ek dit so gedoen soos wat Ek dit gister gedoen het! En sou Ek vandag nog wees wat Ek gister was, dan sou Ek weer nie `n enkele ware woord van julle gehoor het nie, aangesien julle laasnag uit vrees vir die Romeinse Regter fyn beraadslaag het om aan My toe te gee dat die Gesalfde nou gekom het, slegs om My te kalmeer en daardeur ook die Regter, weens die storie van Sagaria. 

14  Maar aangesien Ek nou nie meer die verdediger van die Wonderseun is nie, maar die Wonder​seun self, het so `n skielike, onvoorsiene wending van die saak julle sintuie verwar en is julle bose plan verydel en julle staan nou daar vol vrees en angs en weet nie herwaarts of derwaarts nie. - Praat nou, hoe behaag hierdie situasie julle?!” 

15  Almal was verbaas en die Owerpriester sê met `n skynbare vriendelike gesig: “Nou, dierbare Wonderseun, aangesien Jy blykbaar alles reeds weet, dan wil ek nog van Jou hoor wie van ons nou eintlik die raad uitgedink het!” 

16  Ek sê: “Juis hy aan wie Ek die raad self ingefluister het! Hy is die jongste onder julle en is ook in Galilea gebore: Sy naam is Barnabé!” 

17  Hierdie antwoord het soos `n weerlig onder die fariseërs geslaan en `n groot vrees het oor hulle gekom; want talle se gewete was baie besoedel en hulle was bang vir die openbaarmaking van hulle geheime sondes voor die streng Romein. 

18  Die Owerpriester fluister saggies in een van die fariseërs se oor: “Kom ons gee vir Simon die geld terug en die vergadering met JaHWeH-staan-by-ons-Seun, wat vir ons nog baie ondraaglikhede sal berei, is verby! Of ons vra Hom niks verder nie! Indien Hy ons iets vra, sal ons Hom wel `n antwoord gee wat Satan self nie sal kan verstaan nie! Nee wat, hierdie kind het nog lank nie bokant ons koppe gegroei nie! Kyk nou hierdie besigheid! Gister was Hy iemand anders - vandag is Hy weer iemand anders!” 

19  Hierna trek `n fariseër wat wil slim wees, die Owerpriester opsy en sê vir hom: “Weet u wat?! Ons is mos geen antwoorde meer aan hierdie misbaksel van `n Wonderseun verskuldig nie! Hy vir wie daar betaal is, is dan vandag nie meer Hy nie, maar vir die huidige Een het niemand nog voor betaal nie en sodoende is ons aan Hom ook nie meer enige antwoorde verskuldig nie! - wat dink jy?” 

20  Die Owerpriester sê: “Vriend, net `n god kon hierdie gedagte vir jou gegee het! Wanneer die nood op sy ergste is, is hulp van bo baie naby! Die vergadering en konsessie (toestemming om te praat) word dus as afgehandel verklaar, omdat die huidige Seun iemand anders is as wat Hy gister was, waarvoor daar eintlik betaal is!” 

21  Hiermee kom die tempelaankondiger vinnig na vore en sê met groot amptelike hoogdrawendheid: “Met volmag van die hoogste Hoëpriesterskap van die Tempel van JaHWeH verklaar ek op grond daarvan dat die huidige Seun nie meer die Seun van gister is, vir wie die groot fooi betaal is nie. Die verdere sitting is nou volledig ontbind en niemand sal vir die geheel en al ander Wonderseun, vir wie daar geen fooi betaal is nie, enige antwoorde verskaf nie!” 

22  Maar hierop staan die Regter vol erns op en sê: “Die sitting bly so en julle sal praat! Die huidige Seun is presies dieselfde Een waarvoor die groot fooi betaal is, slegs die morele karakteristieke persoonlikheid het verander. Volgens ons wette verander hierdie slim omstandighede niks aan die regte van die Seun nie en sodoende lui my steeds geldige regteruitspraak: Die sitting duur onveranderd voort vir vandag en môre, wat ook sal gebeur! Vra of antwoord, dit is om het ewe! Dixi!” 

Hoofstuk 13

1  Na hierdie ernstige uitspraak van die Romeinse Regter het almal weer merkbaar onwillig na hulle plekke teruggekeer en het vir `n tyd lank geen woord gesê nie. Toe daar geen vrae meer aan My gerig wou word nie, 

2  tree Ek tussen hulle en sê: “Luister, aangesien julle geen vrae meer aan My wil rig nie, sal Ek so vry wees om vir julle `n klein vragie te vra: Sê vir My - maar wees heeltemal eerlik, wat sal julle doen as Ek dan tog die beloofde Gesalfde sou wees waaroor gister se hoofgesprek gegaan het!” 

3  `n Mislike, ou tempelseloot sê: “Seun, Seun, wees versigtig vir die Tempel van JaHWeH, wat redeneer en praat Jy hier op hierdie heilige plek! Weerhou jou van `n te groot oortreding!” 

4  Maar Ek sê vir hom: “Weerhou liewers jouself en julle almal daarvan dat julle die huis van JaHWeH nie in `n algehele moordkuil verander nie! Maar deurdat Ek gevra het wat julle sou doen as Ek per slot van sake tog die beloofde Gesalfde sou wees, besoedel Ek beslis nie die Tempel nie, aangesien so `n vraag deur enige mens sonder enige sonde en skaamte aan julle gerig kan word! - En julle kan tog vir My ook `n voorwaardelike antwoord gee, net soos Ek vir julle `n voorwaardelike vraag gevra het!” 

5  Hierop staan die ou taalkundige en groot kabbalis met die naam van Joram op en sê: “By God is alle dinge moontlik; tog moet ons mense meer op ons hoede wees en so `n bo alles belangrike belofte eers as waar aanneem wanneer al die omstandig​hede van die vervulling van die belofte met die Skrif ooreenstem, so duidelik dat dit met die hande tasbaar gevoel kan word voor elkeen se verbasende oë. 

6  Nou Jy, my dierbare Seun, het wel gedeeltelik met betrekking tot Jou geboorte, `n paar verse in die profeet Jesaja van toepassing gemaak: maar wat het dié profeet nie van die beloofde en komende Gesalfde nog alles geprofeteer nie, wat net so min op Jou van toepassing is soos op my, ofskoon ook ek `n afstammeling van Dawid is en ook verlangs aan Jou vader Josef verwant is. Ek het ook die meeste daartoe bygedra dat die tempelmeisie Maria, sy vrou geword het. 

7  Ek het daardie baie aangename egpaar vir meer as elf jaar nie meer gesien nie en vir Jou as die eersteling uit Josef se tweede huwelik nog nooit nie. Ek weet dus net soveel van Jou af as wat ek gister uit Jou mond en van die Leviet Barnabé, wat ook in Násaret woon, verneem het. 

8  Nou ja, Jou besondere vaardighede wat, volgens betroubare berigte, alles wat nog ooit deur die volmaakte wils- en geloofsmag as `n wonderwerk gedoen is, hemelsbreed oortref, is natuurlik van so `n aard dat `n mens daarvolgens kan oordeel dat die eienaar daarvan `n heel besonderse doel sal moet vervul. Daar kan egter nog lank nie klaarblyklike sekerheid wees oor wat enigiets daarvan kan beteken nie, alhoewel niemand as helder denkende mens of priester dit sondermeer kan ignoreer nie. 

9  In elk geval sal die Gesalfde ook net soos ons `n mens wees, slegs sy eienskappe en vaardighede sal van God wees. Nou, wat Jou eienskappe as kind betref, is hulle alreeds van so `n gehalte dat iets ongelooflik verwag kan word wanneer Jy eers volwasse sal wees. Maar sien, ek is reeds `n baie ou man en het baie ondervinding opgedoen en ek het al dikwels by die teer jeug vaardighede ontdek waar daar vir my gesê is: In hierdie of daardie Seun het JaHWeH klaarblyklik weer vir ons `n groot profeet gestuur! - Helaas, wanneer sulke kinders dan ouer en ouer word, het hulle almal hulle wonderbaarlike eienskappe verloor, asof dit nooit teenwoordig was nie en die mens word net so doodgewoon soos ek, wat net dit weet wat ek moeisaam en met ywer deur die baie jare geleer en ondervind het! 

10  Met my, soos met tallose ander mense, het die Skrif homself waar bewys: “In die sweet van jou aangesig sal jy jou brood eet!” En dit sal dalk ook met jou, my dierbare neef, nog so gaan - dalk ook nie, want ons mense kan so iets nooit verseker vooruit bepaal nie. Die mens dink wel oor sekere dinge, maar God gee rigting daaraan! - Nou, my liewe, dierbare jong neef, kan Jy weer iets sê en ek sal Jou graag antwoord!” 

11  Ek sê: “Uit julle hele groep is jy vir My die mees aangenaamste en jy het verlede nag reeds vir My by die Owerpriester `n goeie en suiwer woord gedoen, waardeur die Owerpriester se oë met betrekking tot die persoonlikheid van die Satan `n bietjie oopgegaan het, sodat hy ten minste - en dit vir die eerste keer in sy hele lewe - `n sweempie van die baie belangrike ooreenkomsleerstellings verkry het en daardeur begin het om in te sien dat dade soos wat deur My verrig word, onmoontlik met die hulp van `n bose mag en krag tot stand gebring kan word! 

12  Jy sien dus hieruit dat dit wat jy tog so stil en in die geheim met die Owerpriester gepraat het, ook nie vir My verborge gebly het nie, en so kan jy vir jouself dink dat Ek nou presies weet wat die baie verleë Owerpriester aan dink. Hy het `n groot vrees dat hy as gevolg van sy sondes deur My verraai sal word. Maar dié vrees is onnodig. 

13  Ja, as Ek met die hulp van Satan My dade uitgevoer het, dan sou hy al lankal verraai en ook geoordeel gewees het, maar aangesien Ek al My werke slegs met die krag en mag van God in My verrig, wat vir ewig slegs die suiwere en nooit die bose/besoedelde wil is nie, het die Owerpriester ook nie nodig om vir My bang te wees nie - want deur My sal geen haar aan hom beskadig word nie! 

14  Maar ons het nou ons tyd met baie onnodige dinge weggepraat en die eintlike hoofsaak met sy gevolge eenkant gesit! 

15  Hierop vra Joram: “Waaruit bestaan dit dan nou eintlik? Praat Jy nou maar na hartelus en ons sal billik met ons oordeel wees, aangesien ons in Jou ook baie billikheid raakgesien het!” 

Hoofstuk 14
1  Ek sê: “Hier voor julle staan die regte ‘Roof binnekort, vinnig is daar buit’, `n naam vir die seun van `n profetes in Jesaja. Ons het gister van die komende Gesalfde gepraat. Ek Self was so aan julle voorgestel en dit presies volgens die skrifgedeeltes wat uit Jesaja op My van toepassing is. Maar die saak is deur julle ontken. 

2  Gister het Ek soos `n tweede persoon van Myself gepraat, maar vandag staan Ek self voor julle sonder die minste vrees, hetsy van julle of van enige iemand anders, aangesien Ek in Myself van die onoorwinbare Krag en Mag bewus is wat waarlik nie `n vreemde, maar My eie is en Ek haal weer dieselfde onderwerp op en Ek vra nou veral vir jou, Joram, wat jy daarvan dink! Maar praat jy nou ook sonder skaamte of vrees en so heel uit jou hart! Waarlik, ook vir jou sal daar geen haar beskadig word nie!” 

3  Joram sê: “Ja, Jy my andersins liewe en dierbare neef (Jy sal my nie verkwalik dat Ek Jou so noem nie, aangesien Ek tog baie nou verwant is aan Jou vader), dit is en bly nog steeds `n baie netelige saak deur te sê: “Dit is Jy wat aan ons belowe is!” En dit sou onder sekere omstandighede nog steeds baie gewaag wees, aangesien `n mens tog voorbeelde van sommige kinders het wat ook soms in hulle prille jeug buitengewone talente en vaardighede aan die dag gelê het en as gevolg daarvan `n groot aantal mense in verwondering geplaas het; maar in latere jare het hulle net doodgewone mense geword, sodat daar van hulle jeugtalente en -vaardighede geen spoor gevind kon word nie! 

4  Nou, net so moet ons mense tog ook die moontlikheid aanvaar en die volle implikasies daarvan dat die beloofde Gesalfde in Jou verborge is, weliswaar `n bietjie te vroeg, wat Jy, as `n werklik verbasend wyse Seun vir Jou ouderdom, nie aan my sal kan ontken nie! Maar om Jou met betrekking tot Jou geboorte, Jou afkoms en die nog nooit gesiene vaardighede onteenseglik te weerlê dat Jy die beloofde een is, sou volgens my siening net so onsinnig wees, aangesien Jy dit net so goed kan wees as nie wees nie! - Daarom beteken dit na my mening dat Jy sowel as ons moet wag en sien wat die tyd vir ons sal bring! - Sê dan nou vir my of ek reg of verkeerd is!” 

5  Ek sê: “Wêrelds gesien en volgens aardse beredenering is jy seker reg! Maar daar is in die mens se hart mos nog `n dieper en helderder kriterium; dit sou vir jou kon sê of Ek `n Seun van daardie soort is wat in latere jare sy vaardighede sal verloor. Indien Ek die mag het om volgens My hoogs eie willekeur te skep en te vernietig, waarom sou Ek Myself dan wil vernietig?! 

6  Ek sê vir jou: Die bestaan van alle dinge hang slegs van My innerlike Gees af. Daarom kan Ek dan ook wil wat Ek wil en dit wat Ek wil moet gebeur, soos dit ook vir jou van My vertel is deur die mond van ander getuies, nie net deur My eie nie. Maar indien dit so is, hoe kan daar dan bespiegel word dat Ek ooit My bekende eienskappe en vaardighede wat aan jou bekend is, sal verloor?! Indien Ek dit nie kan doen nie, wat is Ek dan?” 

7  Joram sê: “Nouja, - dit bly nog steeds net `n aanname, maar nog lank geen bewys nie! Dit wat Jy van Jouself sê, kan ek net sowel ook van myself sê; maar omdat so iets `n bietjie te voorbarig sou wees en iets wat ek vir ewig nie sal doen nie, want mense sal vir my lag of vir my as `n dwaas in `n veilige plek bêre! Jy is egter `n intelligente Seun op `n onverskillige ouderdom en dit blyk dat Jy reeds van geboorte af `n groot poëtiese gawe besit, en `n mens moet dus net glimlag vir Jou voorbarige uitlatings! 

8  Kyk net, kyk net, Jy andersins dierbare Seun! Hoe kan `n mens dan ooit van homself sê: “Deur my innerlike Gees is alles wat daar is, geskep!” Dit kan slegs gedoen word deur die ewige en oneindige Gees van God, wat in Sy Wese alomteenwoordig is! Daar het Jy met Jou Gesalfde-idee `n bietjie te hoog geklim! As ons tog net aldag mooi op hierdie aarde bly en haar met die regte ywer bewerk, sodat sy vir ons voldoende voedsel sal lewer, dan sal ons sekerlik beter daaraan toe wees as wat ons probeer om iets van onsself te maak wat onmoontlik is en wat ons nooit sal kan word nie! 

9  Wanneer die Gesalfde dan eendag sal kom, dan sal Hy net soos `n volmaakte mens, maar nie as `n God/God na ons toe kom nie! Maar dit is by julle half-Griekse Judeërs en sodoende ook half-heidene die gebruik dat julle mense met besondere gawes onmiddellik onder die God plaas of dat julle hulle as sodanig beskou. Maar dit moet nie so wees nie en is hoogs teenstrydig met die gebooie van God, waar sy sê: “Ek alleen is julle God en julle Heer, julle sal geen vreemde gode langs My hê nie!” Maar in Galilea blyk dit dat hierdie gebod nie so presies opgeneem word nie, andersins sou dit Jou nooit bygeval het om Jouself as `n God/God te beskou nie. 

10  Sien tog dat Jy in die vervolg wegbly van sulke uitlatings en bly by al Jou buitengewone talente en vaardighede getrou aan die ou en enigste God en laat die heidene maar heidene wees, dan sal dit met Jou goed gaan op hierdie aarde! Wat is dan die groot krag van `n reuse mens teenoor die verenigde krag van baie duisende mense en wat tog eers die krag van `n seun?! Indien Dawid sê: “O, hoe nietig is tog alle mense teenoor U, o Heer!” - hoe kan `n seun dan sê dat hy `n God in Sy gees is, waardeur alle dinge geskep is?! - Kan jy insien dat jy hopeloos te ver gegaan het?!” 

11  Die Owerpriester sê hier: “Nou dit was vir `n slag weer gesonde teregwysing, gesê met ongewone baie selfbeheersing! - Maar dit is reg en waar: Omdat dit van die Galileërs geskrywe staan dat daar in hulle land geen profeet sal opstaan nie, maak hulle hulleself tot gode van die half-heidene! En daardie Seun blyk die beste aanleg daarvoor te hê! Ja, jy my liewe Gesalfde-Seun, vir ons kan jy nie so maklik `n alfa vir `n omega voordoen nie! So iets kan miskien in Násaret gebeur, maar beslis nie by ons in Jerusalem nie!” 
Hoofstuk 15
1  Ek sê: “Julle het volgens julle manier en insig wel goed gepraat, aangesien julle gedagtes en begrippe nie verder strek as die reuk van julle asem nie. Maar sou julle in staat gewees het om verder en hoër te dink, sou julle ook met heel ander oë na My kyk en ook heel anders oor My oordeel. Maar as julle dan aanstoot neem van dit wat Ek oor My innerlike Gees gesê het, verduidelik dan vir My wie was die gees waaruit die profete gepraat het!” 

2  Joram sê: “Dit was die Gees van God en juis dieselfde Gees deur wie alle dinge gemaak is!” 

3  “Goed”, sê Ek, “indien daardie Gees, waaruit die profete gepraat het, die Gees van God was, hoekom kan My innerlike Gees dan nie God se Gees wees nie, aangesien Ek daarmee in staat is om baie groter dinge te bewerkstellig as wat al die profete van Henog af ooit gedoen het?! Want hulle was beperk om net in `n beperkte sfeer te werk, maar Ek is onbeperk en Ek doen wat Ek wil en dit wat Ek wil moet gebeur! Maar indien dit so is, hoe is dit dan dat My innerlike Gees iemand anders is as die waaruit die profete gespreek het?! 

4  Joram sê: “Ja wel, nou ja goed, dit kon dalk so wees, was Jy net nie `n Galileër nie! Maar dit staan nou eenmaal in die Boek geskryf dat daar vanuit Galilea geen profeet sal kom nie - en dan moet Jy maar aanvaar dat ons Jou innerlike gees nie aan dié van die profete mag gelykstel nie!” 

5  Ek sê: “Is Ek dan ook in Galilea gebore?! Is Bethlehem, die ou stad van Dawid, nie My geboortedorp nie?! Slaan dit in julle registers na of dit dan nie so is nie! Of was Jesaja ook nie `n ware profeet omdat hy ook na Galilea gekom het en daar in die nabyheid van die ou stad Caesarea Philippi profeties opgetree het nie?! - Sien tog hoe blind en hoe ongegrond julle oordeel is! 

6  Dit word wel in die Skrif genoem dat niemand wat in Galilea gebore is as `n profeet opgewek sal word nie. Aangesien nié My pleegpa Josef nóg My liggaamlike moeder Maria en net so min ook Ek volgens geboorte van Galilea afkomstig is nie, maar slegs as vreemdelinge nou eers nege jaar in Násaret woon, hoekom kan Ek dan ook nie die ware Gees van God, soos al die ander profete, in My dra nie?!” 

7  Die Owerpriester sê: “Staan dit nie ook geskrewe nie: 'Sien, Ek stuur My boodskapper voor jou uit, sodat hy die weë van JaHWeH kan berei en sy voetspore kan gelykmaak!' en voor dit sal EliJaH eers kom en die mens goed voorberei op die groot aankoms van die Gesalfde?! Is dit nou by Jou die geval? Waar is die boodskapper van JaHWeH en waar is EliJaH?” 

8  Ek sê: “Vir mense van julle soort, wat die woud vanweë al die bome nie kan raaksien nie, was nóg die boodskapper van JaHWeH nóg sy profeet EliJaH daar gewees; maar vir dié wat sien, het dit alles al twaalf jaar gelede gebeur! Julle het nóg die boodskapper wat met Sagaria gepraat het, nóg sy wonderbaarlik verwekte seun gesien en herken, want wat nie by julle met vuur, weerlig en donderslag gebeur nie, merk julle nie op nie! 

9  Toe EliJaH die opdrag in sy grot ontvang het om daarop ag te slaan hoe JaHWeH voor sy grot sal verbytrek, trek daar toe eers `n vuur by sy oop grot verby, maar daarin was JaHWeH nie. Daarna het `n magtige storm verbygetrek, maar JaHWeH was ook nie daarin nie. Ten einde het `n skaars merkbare gesuis voor die grot verbygetrek - en sien, JaHWeH was daarin!  

10  En sien, juis daarmee het die groot profeet die huidige aankoms van die Gesalfde voorspel!” 

11  Julle verwag vuur en storm, wat al dikwels voor julle verby getrek het, maar daarin was JaHWeH nie. Nou trek die sagte gesuis voor julle verby, waarin JaHWeH daadwerklik is, maar dit merk julle dowe ore en blinde oë nie op nie en sal dit ook nie opmerk nie - behalwe op die randjie van julle lewens, wanneer julle bewuswording nie meer van veel nut sal wees nie! 

12  Gee vir My `n antwoord daarop volgens julle tempelwysheid!” 

Hoofstuk 16
1  Barnabé vra toe die hoë fariseërs vir toestemming om met My te praat, aangesien hy `n goeie idee gekry het. Dit word vir hom toegestaan en hy begin soos volg te praat: 

2  “Luister, Jy my liewe, klein Gesalfde van God uit Násaret in Galilea, wat natuurlik nie veel sê nie! Jy het vir ons verskillende klein bewyse gelewer, waaruit selfs ons met ons verstopte ore begin het om te hoor en met geblinddoekte oë begin het om te sien dat Jy ten slotte tog die beloofde Gesalfde is, maar juis met hierdie insig staan ons nou soos ingespanne osse voor die berg! Wat staan ons te doen? Of wat moet ons nou doen? 

3  Hierdie dag neig alreeds weer einde se kant toe en Jy het nog net môre die gekoopte reg om te praat, ofskoon Jy die Gesalfde is! Daarom is ek van mening dat dit vir Jou tyd geword het om Jou aanwysings vir ons te gee wat van nou af met ons en met die Tempel gaan gebeur, aangesien ons Jou nou herken het! Bly alles soos dit is, of word alles nuut gemaak? Jy is nou eenmaal die beloofde en aan ons gestuurde Gesalfde, wat ons nie wil betwis nie, maar wat nou? - Praat en doen nou, Jy jong menslike God/God, Gesalfde - natuurlik van bo af!” 

4  Ek sê: “As gevolg van hierdie minderwaardige grap van jou was dit werklik nie nodig om jou mond so ver oop te maak en om te wys dat jy baie graag iets wil hê maar dat jy die materiële en geestelike middele daarvoor kort nie! Verstaan jy dit, draer van Bileam?! - Maar omdat jy die vraag nou eenmaal aan My gerig het, naamlik wat van nou af met julle en die Tempel gaan gebeur, moet Ek ook vir jou `n korrekte antwoord daarop gee! 

5  Sien, dit staan geskrywe: “Maar wanneer die Gesalfde kom, sal Hy die wet nie ophef nie - ook nie een jota daarvan nie, - maar sal presies self daaraan voldoen!” Hy sal die Tempel en sy dienaars nie afskaf nie, maar hulle wel vir hulle onwettige verkeerdheid tugtig en aan die honende Leviete wat dink dat hulle al die wysheid het, sal Hy uit dankbare erkenning kenmerk vir hulle swak geplaaste grappe! 

6  Is die bespreking wat op My betrekking het en die onweerlegbare skrifgedeeltes wat op My van toepassing is, dan vir jou `n grap?! Of bewys jy vir My dat Ek nie op `n druppel water een en dieselfde is as Hy waarvan al die profete geprofeteer het nie! Maar as jy dan nie daartoe in staat is nie, wat gee jou die reg om My verspot te maak?! - Wag net - Ek sal ook aan jou `n vraag stel wat jy vir My sal moet beantwoord! Indien jy die vraag nie tot My tevredenheid kan beantwoord nie, sal jy `n ware Midas van die heidene word! (Midas was `n Frigiese koning. Hy het alles wat hy aangeraak het in goud verander en omdat hy voorkeur aan Marsias bo Apollon gegee het, het hy eselore gekry) 

7  Sê vir My, jou vlak grapmaker, wat beteken die naam ‘Jerusalem’?! Wat is versteek daarin? As Leviet en huidige fariseër behoort jy dit uit die boeke van Moshé en ook uit die boek van Henog, wat Noag van die sondvloed oorgebring het onder die titel ‘Die Oorloë van JaHWeH’ (sien ‘Huishouding van God’) weet, en Ek het nou die volle reg om van jou `n verduideliking te eis, want daar is baie versteek in die regte begrip van hierdie naam! Praat nou!” 

8  Die jong Leviet het van die oerhebreeuse taal nie `n blou duit geweet nie. Hy vra My dus vir `n bietjie tyd en geduld en Ek staan dit aan hom toe. Hy stap toe na `n ou skrifgeleerde en vra dié of hy hom nie kan help nie. Maar hy het dit ook nie geweet nie en verwys hom toe na die Kabbalis Joram. Dié trek toe ook sy skouers bedenklik op en sê toe na `n kort rukkie saggies vir hom: 

9  Joram: “Ja, daar is wel in die ou boeke `n soort etimologiese verduideliking hieroor en in die Kabbala word daar ook `n soort verklarende melding van gemaak, maar wat so `n mistieke omskrywing is dat die Hooglied van Salomo in vergelyking daarmee ware kinderspeletjie is! Ek self het niks verstaan nie en kan jou dus nie uit jou verleentheid help nie! 

10  Trouens moet ek die opmerking maak dat jy eerstens met die Seun weens Sy eminente skerp gees, en tweedens weens die aansien van Sy hoë Romeinse beskermheer, baie meer versigtiger moes gepraat het, omdat jy tog dié een is wat ons meer breedvoerig oor Sy wonderbaarlike wese ingelig het! 

11  Het jy dan nie vroeër opgemerk hoe Hy woord vir woord van alles geweet het wat ons laasnag in die geheim beraadslaag en bespreek het nie?! Ek het niks gesê nie, maar het `n groot teken van die aanwesigheid van `n gees in die Seun gevind, vir wie dit nie moeilik blyk te wees om hart en niere van mense te toets nie. 

12  Ek gee vir jou die raad om die buitengewone Seun weens die blatante belediging om vergifnis te vra, andersins kan ek werklik nie waarborg dat Hy nie vir jou `n lastige poets sal bak nie! Gaan na Hom en volg my raad!” 

13  Barnabé sê: “Nou ja, die reg om te praat het Hy en `n grap kan Hy nie vat nie - dan moet `n mens Hom nog om vergifnis vra! Maar dat niemand die naam van die stad kan verduidelik nie, is tog iets ongewoons, ook by ons tempelamptenare!” 

14  Hierop wend Barnabé hom weer na My toe en sê met `n vriendelike gesig: “Liewe, dierbare Seun! Ek het my growwe fout ingesien wat ek aan Jou deur my werklike swak en ontydige grap begaan het, en ek vra Jou vanuit my hele hart opreg om vergifnis en voeg opreg die versoek daarby, dat Jy vir ons die naam ‘Jerusalem’ sal verduidelik, want ons almal weet nie wat om daarmee te maak nie! Dit is wel vertaal met die uitdrukking ‘Stad van Heiligheid’ of ‘Stad van God’ - maar hoe die woord ‘Jerusalem’ tot stand gekom het, weet niemand van ons nie! 

15  Daar word wel gesê dat hier `n plek met die naam van ‘Salem’ was, waar die groot en magtige koning gewoon het, aan wie al die destydse vorste van die aarde `n tiende moes gee - want die koning Melgisèdek was vir alle mense op aarde gelyktydig die enigste en waaragtige hoëpriester van JaHWeH, - maar `n mens weet van daardie hoëpriester, van sy leerstellings en dade, so ook van sy persoonlikheid min of glad niks nie! Omdat Jy sonder twyfel meer daaroor weet as ons almal, dan dra asseblief dié kennis aan ons oor!” 

16  Ek sê: “Jou voordeel dat jy so na My toe gekom het - andersins sou jy op `n manier gekenmerk word, wat werklik nie aangenaam vir jou sou gewees het nie! Maar die teken, waarmee jou hoof versier sou word, lê nou by jou voete. Tel hulle op en leer daaruit dat Ek die moedswillige spotsug van elke mens tugtig en dat `n mens op die plek waar dit vir ewig gaan om die grootste erns van die lewe van alle mense op aarde, daar nie ellendige en niksseggende grappe opgedis moet word nie! - Kyk nou eers vir die grap wat Ek oor jou swak grap met jou sou gemaak het, dan eers sal Ek aan jou tweede versoek voldoen!” 

17  Hierop buig Barnabé af na die vloer en tel twee heel volmaakte ontwikkelde, natuurlike eselore op wat by sy voete lê en skrik toe des te meer omdat daar geen teken was dat hulle vir dié doel by `n werklike esel afgesny was nie. 

18  Sommige van die aanwesiges - veral ons Simon en die Romeinse Regter - het hierop hardop begin lag, maar al die tempelamptenare het baie ongemaklik gevoel en hulle het begin om onder mekaar te vra hoe so iets op `n natuurlike wyse moontlik kon wees. En hulle het heen en weer geraai, maar kon ook nie eers naastenby met `n bevredigende verklaring vorendag kom nie. 

19  Toe sê Barnabé: “Watter nut het al hierdie heen en weer raaiery, die saak is `n suiwer wonderwerk en niks verder nie! Want as die Seun Homself vooraf daarmee toegerus het, dan moes Hy ook vooraf geweet het dat ek `n slegte grap teen Hom sal maak! En dit sal mos dan nog `n groter wonderwerk wees! 

20  Maar die Seun het reeds aan ons met so `n eienskap `n baie gedenkwaardige toets afgelê, toe Hy ons geheime nagtelike bespreking woord vir woord aan my voorgedra het en die Owerpriester se mees geheime gedagtes openlik en hardop wou uitspreek! Wie die een kan doen, vir hom sal iets anders ook op soortgelyke maar vir ons natuurlik onbegryplike wyse moontlik wees! 

21  Agter hierdie Seun steek daar werklik iets buitengewoon! Na my mening kan ek wel insien dat daar mettertyd `n heel volmaakte Gesalfde uit Hom kan ontwikkel!” 

22  Die Owerpriester sê: “Jy praat net soos `n blinde mens van die prag van kleure! Hoe dikwels het Persiese towenaars ons nie met toertjies verras en gedagtes gelees nie, wat by ons ook niks nuuts meer is nie! Wie ken dan nie die Griekse Orakel nie?! Hulle het die gedagtelesery sodanig onder die knie gehad dat niemand dit meer gewaag het om in hulle nabyheid te kom nie! 

23  Ja, my Leviet, met so `n belangrike saak moet `n mens met heel ander oë kyk en die verskynsel baie dieper beoordeel! Eers wanneer alles deeglik op die proef gestel is, kan `n mens - maar steeds net baie versigtig - `n ietwat beter mening daarby aanneem! Maar van `n volkome geloof kan daar vir nou geen sprake wees nie, alvorens alle omstandighede en tekens sodanig getoets is dat daar niks meer twyfel oorbly nie. 

24  Laat dit vir jou `n les wees, my liewe Barnabé, want dit is nog steeds `n ou gewoonte van jou dat jy saam met jou andersins baie waardevolle kennis baie liggelowig is!” 

25  Barnabé sê: “Nee, dit was ek nog nooit nie! Want as ek `n liggelowige mens was, sou ek nooit tot die veelvoudige en deeglike kennis gekom het, wat `n mens nooit deur liggelowigheid kan verwerf nie. Ek weet hoe om `n saak en `n verskynsel te toets en ek onderskei die alfa van die omega, maar hier skiet my hele verstand te kort en al my baie en veelvoudige ondervindinge het in die Jordaanrivier geval! 

26  Die towertoertjies van die Persiërs ken ek en nog baie ander ook, maar daar is geeneen onder hulle wat in staat sou wees om `n paar heel onbeskadigde eselore uit die blou lug sy bestaan te gee nie. En die slim berekende Orakelspreuke en gedagtelesery sowel as die oudste Orakel van Dodona soos dié een in Delphi is goed aan my bekend. Maar onder hulle het ek nooit iets soortgelyk gevind soos dat hierdie Seun vir my en ook vir Joram woord vir woord voorgehou het wat ons heel in die geheim met mekaar bespreek het nie! 

27  Ek bly dus by my uitgesproke mening en sê dit nog eenmaal sonder om doekies om te draai: Agter hierdie Seun steek daar meer as wat ons almal ooit in staat sal wees om te kan begryp! Ek wil nie eintlik beweer dat Hy weens Sy buitengewone eienskappe reeds die onfeilbare verwagte Gesalfde is nie; maar dit kan eerder Hy wees as enigiemand anders van ons wat hier bymekaar gekom het! 

28  Maar nou, my liewe, dierbare jong landgenoot, wil ek graag, voordat dit aand word, nog soos belowe deur Jou die terme ‘Jerusalem’ en ‘Melgisèdek’ verduidelik hê!” 

29  Ek sê: “Omdat jy so goed van My gepraat het, sal dit ook vir jou gedoen word. Maar neem nou eers die twee eselore by die boonste punte in jou hande en hou hulle tussen die vingers vas - bietjie hoër, en ons sal sien of die Persiese towenaars dit ook sal kan vermag!” 

30  Barnabé doen dit en Ek sê: “Daar sal vir hierdie ore ook `n lewendige en heel gesonde eselliggaam gegee word!” 

31  In `n oogwenk staan daar toe `n suiwer gevormde esel in die middel van die aanwesiges! 

32  Toe skrik almal weens My wonderkrag en begin aanstaltes maak om te vlug. 

33  Maar die Romeinse Regter en Simon het dit nie toegelaat nie en sê: “Daar moet by die tyd gehou word en die Wonderseun sal nog die twee woorde verduidelik!” 

34  Toe gaan die tempelamptenare weer sit en hulle het verbaas na die nuutgeskape esel gekyk en niemand was in staat om slegs een woord oor sy lippe te bring of om te wonder hoe so iets kon gebeur het. 
Hoofstuk 17

1  Maar Ek sê: “Om aan julle te toon watter mag daar tot My beskikking is en om julle vrees vir hierdie onnatuurlike dier weg te neem, sal Ek gebied, dat dit net so moet vergaan, soos wat dit ontstaan het!” 

2  Daardie selfde oomblik raak die dier weg, sodat daar nie `n enkele haartjie van hom oorgebly het. Daaroor was almal nog meer verbaas en hulle het nie geweet wat hulle daaroor moet sê nie. 

3  Slegs die baie hartlike Romeinse Regter sê: “Nee kyk, my liewe Seun, in Jou moet óf Zeus of `n ander hoofgod inwoon! As Jy wil, kan Jy `n natuurlike dier of ook die bestaan van `n mens tot niet maak?” 

4  Ek sê: “O ja, nie net dit nie, maar ook die hele aarde! Maar My plan wat niemand nog ooit leer ken het nie, is om alles te behou en om niks te vernietig nie. Maar sodat jy self kan sien dat Ek nie `n ydele grootprater is nie en dat Ek ook in staat is om dit wat Ek sê, uit te voer, bring vir My `n klip hiernatoe, so groot en swaar soos wat julle wil, en plaas dit op die tafel!” 

5  Onmiddellik word daar `n oor die 100 pond swaar en baie harde klip gebring en met moeite op die tafel geplaas. Toe die klip daar lê, 

6  sê Ek daarvoor: “Los op en verander jouself in die oorspronklike eteriese elemente!” 

7  En die klip verdwyn, sodat daar ook nie `n sonstofdeeltjie daarvan oorgebly het nie. 

8  Toe sê die Romein: “Dit, my agbare vriende, kan net God doen, maar nie `n mens met groot talente nie! Ek het nou tot die besef gekom dat dit baie beter is om met Jou, my dierbare Seun, in beste vriendskap te staan as om Jou vyand te wees. 

9  Wat sou die baie legioene van die dapperste Romeinse soldate van nut wees teenoor Jou?! Want Jy wil net en hulle deel dieselfde noodlot as hierdie klip, en is binne `n oomblik van Jou wil nie meer hier nie, maar opgelos in lug en eter! En sodoende verklaar ek dat Jy onfeilbaar `n ware Gesalfde van Jou volk is en dat geen mag ooit met Jou in `n nuttelose geveg moet gaan nie!” 

10  Ek sê: “Daaroor moet jy as Romein jou tog nie grys hare laat gee nie! Want Ek het nie in hierdie wêreld gekom om Myself tot `n wêreldvors te verhef nie en om vir die Judeërs `n aardse ryk te stig nie, maar slegs om die ryk van God van lewe te bring na alle mense wat `n suiwere wil het, en om die ryk van Satan te vernietig, wat die dood op aarde is! Daarom sal elke aardse ryk goed kan bestaan en wel op die beste wyse wanneer dit ook die ryk van God, wat Ek op aarde sal skep, sal aantrek! 

11  Daarom moet elke vrees wat julle vir My mag uit God het verdwyn, want Ek sal onderdanig aan julle bly tot die omskepping van My liggaam, wanneer Ek sal terugkeer daarheen waarvandaan Ek gekom het. - Maar nou wil ons ten slotte op hierdie dag nog twee woorde van naderby belig!” 

12  Vol blydskap sê ook Barnabé: “Nou, alle lof aan JaHWeH! Slegs nog woorde maar geen wonderwerke nie - want `n mens word baie angstig daardeur!” 

13  Ek vra vir hom: “Waarom angstig? Jy het tog al dikwels met verbasing na Persiese en Indiese en Egiptiese wonderwerke gekyk en jy het nog nooit angstig geword nie; hoekom dan nou?” 

14  Barnabé sê: “Omdat almal van hulle vir my op `n begryplike manier uitgevoer is, terwyl dié van Jou op niks anders as die mag van Jou wil gebaseer is nie! En dit is `n geweldige onderskeid!” 

15  Ek sê: “Nou wel, daarop moet Ek tog nog aan jou `n opmerking maak, voordat Ek op die verduideliking van die twee woorde sal ingaan!” 

Hoofstuk 18

1  (Die JaHWèshuakind:) “Dit is nou presies twee jaar gelede wat jy in Damaskus was. Gedurende daardie tyd het sewe-en-twintig towenaars uit Indië gekom. Hulle het groot aankondigings gemaak, hoe hulle op die derde dag na nuwemaan die mees buitengewone wonderwerke in die groot laan buite die stad sal verrig. 

2  Onder die baie aankondigings was daar ook die volgende: “Vyf van die hooftowenaars sou bloot met hulle klein vingers, sonder enige fisiese krag, `n 1000 pond swaar en oor die sewe skoene diep in die aarde - dus die helfte van sy lengte - geplaasde paal uittrek en dit dan ook vir etlike oomblikke lank in die lug laat sweef. Dieselfde sou hulle ook doen met `n klip wat oor die 10,000 pond geweeg het en wat nie `n haarbreedte deur 300 sterk mans verskuif kon word nie. Ten slotte sou `n dooie kameel vir etlike oomblikke lank volkome lewendig gemaak word en sou `n afbeelding van klip ook vir etlike oomblikke lewendig gemaak word.” 

3  Op grond van hierdie aankondiging was byna die hele Damaskus daar op die betrokke dag in die groot laan teenwoordig om die aangekondigde wonderwerke te aanskou. Jy was een van die eerstes in die nabyheid van die towenaars en het alles baie goed gesien en was uitermate verbaas oor alles. 

4  Die baie voorafgaande toertjies was alreeds aan jou bekend, maar toe die laastes met verrassende akkuraatheid uitgevoer is, toe het jy jou mond en oë ver oopgemaak, jy het jou hande bokant jou kop saamgeslaan en hardop gesê: “Dit is ongehoord - nog nooit was daar so iets gewees nie! Dit kan nie mense wees nie, dit kan net gode wees wat aanbid moet word!” 

5  Jy het natuurlik jou opmerking ter wille van die baie hooggeplaaste heidene gedoen, wat sterk teenwoordig was by daardie uitvoering; maar self het jy aan die Satan gedink, daarom dat jy ook so angstig geword het! 

6  Maar nou sê jy dat jy ten aanskoue van My wonderwerke ook angstig geword het! - Watter onderskeid maak jy dan tussen My wonderwerke en dié wat jy twee jaar gelede in Damaskus gesien het?” 

7  Barnabé het toe baie verleë geword en eers na `n rukkie sê hy: “Maar sê vir my, my dierbare onbegryplike Seun, hoe kan Jy dit tog weet?! Jy was tog nie self gedurende die tyd in daardie stad nie en soos wat ek bewus was ook niemand anders uit Jou omgewing nie! Behalwe vir `n paar kollegas in die Tempel, het ek ook niemand anders van daardie buitengewone wonderwerke vertel nie. Hoe weet Jy van my diepste verborge geheime ondervindinge?” 

8  Ek sê: “Wees net rustig daaroor - Ek weet van alles, daarom word niemand ooit `n remskoen opgelê nie, maar elkeen is en bly vry om die wet te gehoorsaam of om daarteen te wees. Die gevolge hang nie van die mag van My wil af nie, maar van die orde en heiligheid van die gegewe wette in die natuur sowel as van dié in die sfeer van moraliteit van mense ondermekaar. 

9  Maar hoe en waarvandaan Ek sulke dinge alles kan weet, is ook `n geheim waaroor die wêreld eers na twintig jaar `n Lig gegee sal word, so ook oor al My ander wonderwerke. Indien julle glo dat die Gees van die Gesalfde ten volle in My woon, dan sal julle binnekort kan begryp hoe en van waar sulke ongesiene vaardighede My eie is. Maar indien julle dit nie kan aanneem en glo nie, dan moet julle die voorheen genoemde tyd wag! Dan sal julle dit wel begryp, maar nooit om My na te aap nie!” 

Hoofstuk 19

1  Barnabé sê: “Maar dierbare Wonderseun! Aangaande die twee woorde ‘Jerusalem’ en ‘Melgi​sèdek’ - daaroor wil ons graag vandag nog iets van Jou verneem!” 

2  Ek sê: “Slaan dan slegs ag op die afsonderlike wortels van die oud-Hebreeuse tong: Je (dit is), Ruh of Ruha (die woonplek), sa (vir die), lem of lehem (groot Koning); Me of mei (my), l’chi of lichi - gelees litzi - (aangesig of lig), sedek (plek). 

3  Julle weet dat die voorvaders wel die klinkers by die woordsamestelling tussen die mede​klinkers uitgespreek het, maar vanweë `n sekere piëteit (uit piëteit of respek vir God, wie se naam ‘Jehova' uit die 5 vokale e i o u a saamgestel is) nie neergeskryf het nie. `n Mens moet dus by sulke ou woorde wat oor `n duisend jaar oud is, verstaan hoe om die vokale tussen die konsonante te plaas en dan is die ware begrip van so `n ou naam selfverduidelikend vanuit sy wortels. - Is jy nou tevrede met hierdie verdui​deliking?!” 

4  Barnabé sê: “Ja, geheel en al en bo alle mate voortreflik! - Maar hoe weet Jy sulke geheime?” 

5  Ek sê: “Daar is die een soos die ander een en daar berus alles op die krag van die Gees van God wat van bo af in My verheerlik is! Maar jy sal nog lank nie kan insien hoe so iets moontlik is nie! 

6  Sien, jy lees ook die Skrif, maar vind niks van God wat daarin is nie, want jy sien dit as `n suiwer mensgemaakte werk, wat verskillende mense vir die effektiewe beheer van hulle medemense saamgestel het. Die Egiptenare sou dit gedoen het deur hulle mistieke en reusagtige groot geboue en die Hebreërs deur hulle mistieke geskrifte; maar vir die ware ontwikkeling van die mens van hierdie tyd is die een net soos die ander een gladnie meer bruikbaar nie, wat al die wêreldwyses lankal reeds weet en ook duidelik bewys het! 

7  Sien, dit is jou eie innerlike en daarom ware geloofsbekentenis! Maar Ek sê vir jou: Wie die Skrif met jou oë lees, sal nooit iets wat van God is, daarin vind nie en voortaan `n materiële wêreldklont bly wat onder andere ook `n belang sal hê vir buitengewone dinge en verskynsels wanneer hulle voor sy oë uitgevoer word. Maar vir sy gees sal hy nooit voordeel daaruit kan trek nie, omdat elke groot wonderwerk bloot `n verlustigende vermaaklikheid vir sy sintuie is. 

8  Waarlik, sulke mense is baie dieselfde as die varke wat ook alles vreet, maar dan nog steeds voortdurend die ou, onveranderlike varke bly, vir wie alles lekker proe, of dit nou uitskot is en of dit die fynste koringbrood is. 

9  Maar daarom moet sulke mense, wat `n hoër geestelike geloof kort, die geskrifte wat vir die mense uit die Gees van God gegee is en as woord van God beskou moet word, nie lees nie en hulle nie daardeur laat verontheilig nie, want daar staan geskrewe: “Die naam JaHWeH moet jy nie ydel noem nie!” 

10  Maar Ek sê en voeg daarby: Elke woord uit die Gees van God is gelykstaande aan die Naam van JaHWeH! Wie dit lees soos `n mensgemaakte werk, maak ydele misbruik van die Naam JaHWeH en maak homself daardeur strafbaar. Maar wie dit lees met groot eerbied in sy gemoed en glo dat die Skrif se oorsprong vanuit die God is, hy sal ook binnekort en maklik die God daarin vind vir die opwekking en herlewing van sy gees! 

11  Sou jy, en ook julle ander, die Skrif beskou asof sy oorsprong van God is, dan sou julle My al lankal gehou het vir dit wat Ek werklik is en soos wat Ek My deur My wonderwerke bewerkstellig het. Maar omdat julle die Skrif net as `n ydele en vir hierdie tyd totaal onbruikbare mensgemaakte werk beskou, is dit ook vir julle onmoontlik om My te herken vir dit wat Ek is - en aangesien julle nie vir My as dit wil herken nie, moet My dade ook vir julle in die hoogste graad onbegryplik wees!” 

12  Joram sê: “My dierbare Seun, dit lyk asof Jy Jou met hierdie aanname `n bietjie misgis het! Want sien, al is daar sommiges onder ons wat nie aan die suiwer goddelikheid van die Skrif glo nie, is daar weer ander wat nog baie daaraan vashou en glo en daarom ook op die aankoms van die beloofde Gesalfde en sy ryk hoop en hulle sal ook by nadere kennismaking met Jou nie veel daarop sê indien Jy die beloofde Gesalfde sou wees, van wie die groot profeet Jesaja die meeste geprofeteer het nie. 

13  In Jesaja is die voorspelling natuurlik baie mistiek gehou en `n mens kan met die persoonlikheid van die Gesalfde nie so goed klaarkom nie; maar daar is oor die algemeen baie wat met Jou ooreenkom! Daar is natuurlik ook dit wat nóg op Jou en ten slotte nog minder op die regte Gesalfde - al sou hy direk vanuit die hemele kom - van toepassing is! En daarvolgens sal Jy, uiters wyse Seun, ook self kan insien dat selfs die vaste gelowiges met die goeie Gesalfde - prontuit gepraat - sy haakplekke sal hê en dat dit waarlik `n moeilike saak is om daarin ordentlik rigting te vind! 

14  Die saak sal altyd net `n volksage bly, voortspruitend uit die lang verwagte wense van die volk. Daar mag die Romeine dus nie so verkeerd wees wanneer hulle sê: Ubinam vanis invectis super​lativum tradit gens, nihil quam hauririe! (“Sodra die volk met futiele gerugte aan oordrewenheid oorlewer word, beteken dit niks meer as om water te skep nie!” In Duits: “Aan volksages kan geen waarde geheg word nie!”) En so is dit ook hier met die Gesalfde! Daar kan natuurlik iets wees daarin, maar moontlik ook niks nie - en op die wyse sal `n mens skaars `n druppel gesonde water uit die ou put van Jakob geskep kry! - Wat sê Jy hierop, dierbare Seun?” 

15  Ek sê: “Hoe lui die gedeeltes uit die profesieë van Jesaja wat nie op die Gesalfde en naamlik ook nie op My van toepassing is nie?” 

16  Joram sê: “Ja, my liewe jong vriend, daarvoor moet ek eers die boek gaan haal! Uit my kop uit ken ek dit nie, want so iets lees `n mens maar selde en dan vergeet Jy tog die meeste, veral uit die sfeer van die profete! - Maar wag net `n bietjie, ons sal binnekort by die saak uitkom!” 

17  Ek sê: “Weet jy wat?! Aangesien dit nou al aand geword het, kom ons laat dit tot môre. En omdat niemand vandag vanaf vanoggend af tot nou toe enige versterking vir sy liggaam gekry het nie, laat ons die sitting beëindig, `n aandete geniet en ons saak môre voortsit!” 

18  Met hierdie voorstel van My was almal tevrede en ons het die saal verlaat en het na die reeds bekende herberg toe gegaan. 

Hoofstuk 20
1  Ek, die Regter en die ou Simon het na die ou herberg gegaan waar ons reeds een nag deurgebring het en waar die Nasareners gewoonlik in Jerusalem tuisgegaan het. 

2  Want dit was in Jerusalem reeds `n ou gebruik dat vir elke stad in die hele ryk van Juda `n herberg met dieselfde naam bestaan het. Die rede hiervoor was dat wanneer iemand van Jerusalem of ook van `n ander stad met iemand iets gehad het om mee te bespreek of inligting van dié betrokke stad gesoek het, het hy bloot na die herberg met dié stad se naam gegaan en het daar daagliks een of meer mense uit die stad met dieselfde naam wat weens die een of ander besigheid na Jerusalem gekom het, aangetref. 

3  Hierdie gebruik het ook mettertyd na Europa versprei. In die ou dae het die uithangborde van gastehuise `n soortgelyke doel gehad; vandag is daar natuurlik geen spoor meer daarvan oor nie. 

4  Ek het dit net bygevoeg, sodat `n mens later makliker kon verstaan hoedat My pleegouers My baie maklik kon opspoor op die derde dag, die dag van hulle terugkeer en dit teen die aand, aangesien hulle eerste oor My navraag gedoen het in die herberg met die naam ‘Násaret’ waar Ek My gedurende die nag bevind het. 

5  Die tempelamtenare het hierdie keer na aandete ook gaan rus. Net Joram en Barnabé het Jesaja geneem en daarin tekse gesoek wat nie op My of op enige ander Gesalfde baie goed van toepassing sou wees nie. Maar mettertyd is dié twee ook deur moegheid oorweldig en het hulle gaan slaap. 

6  Soos `n oomblik gaan die nag verby vir die wat moeg was en so was dit ook hier die geval. Die tempelamptenare wou graag nog eenmaal omdraai, maar die reeds helder daglig het hulle aangespoor om wakker te word en met sake van die dag te begin, wat vir hulle op hierdie dag nie baie maklik gelyk het nie - ook nie vir Joram en Barnabé nie, omdat hulle in die hele Jesaja nie die regte teks kon kry wat My tot stilswye sou bring nie. 

7  Terwyl hulle soek sê Joram vir Barnabé: “Dit is soos om getoor te wees! Normaalweg het ek onmiddellik `n paar dosyn vir hierdie doel passende plekke reg op die punte van my vingers gehad - maar nou soek ek reeds `n uur lank soos `n moeë kraai na sy nes en ek vind niks nie, werklik niks nie!” 

8  Barnabé sê: “Daar is ook nie veel daarin geleë nie! As die Seun dan so graag as gevolg van Sy buitengewone eienskappe, indien dit by Hom sal bly tot Hy groot is, die Gesalfde wil word, nou ja, dan moet Hy daarby bly! Daar is tog nie werklik soveel op die spel nie! Raak die eienskappe later weg, sal Hy Sy idee vanself laat vaar! Maar vat die boek nog steeds saam, dalk sal ons dit kan gebruik deur die loop van die dag! - Maar nou gaan ons ook na die saal, want die meeste sal alreeds teenwoordig wees!” 

9  Daarop het altwee opgestaan en vinnig na die saal toe gegaan. 

Hoofstuk 21
1  Toe die twee hulle plekke ingeneem het, het die bespreking van die derde dag begin. 

2  Op `n teken van die Romein wat baie toegewyd was aan My, het Ek My eers na Joram gewend en gesê: “Nou is dit al die derde dag wat ons hier in die saal versamel is! Dit kom nou daarop neer dat jy vir My, soos reeds aangedui, uit die profeet Jesaja sal wys watter tekse nie van toepassing is op My of dan ook volgens jou mening op enige ander moontlike Gesalfde nie!” 

3  Joram sê: “Ja, my dierbare Seun, dit sou alles reg wees - maar die spesifieke tekse het my al lankal ontgaan en dit sou nou vir my `n ware verleentheid teenoor Jou wees, Jy wat juis as gevolg van Jou reuse geheue die hele Skrif woord vir woord kernvas in die kop het, om die spesifieke tekse op te soek! Laat ons dan maar eerder die saak vaar en ek sê: ons sal Jou op grond van wat ons van Jou gesien en gehoor het glo dat Jy die beloofde en betrokke toekomende Gesalfde is! Maar om nou al die baie tekse in die Skrif te gaan opsoek, sou te veel tyd en moeite in beslag neem!” 

4  Ek sê: “Nee, My vriend, dit kan nie gedoen word nie! Julle wil nou op `n maklike manier van My ontslae raak. Gesalfde of nie, dit maak vir julle nou nie meer saak nie; solank julle verder net goed kan leef en vir julle groot hope van goud, silwer en allerlei waardevolle edelgesteentes kan versamel! Maar nou gaan dit egter in alle erns daaroor of Ek die Gesalfde is of moet julle op iemand anders wag? 

5  As dit Ek is, dan het die ryk van God reeds na julle toe gekom en julle sal uit die Skrif weet wat julle moet doen wanneer julle `n suiwer wil het! Maar as Ek volgens julle mening en volgens die profeet dit nie is nie - kan julle mos maar met julle ou sondes voortgaan totdat die dood julle lot word! - Maar aangesien die opsoek van toepaslike tekse alreeds vir julle so baie tyd kos en sulke groot moeite is, gee dan vir My die boek en Ek sal vir julle die tyd en moeite spaar!” 

6  Hierop sê die Owerpriester: “Dan sal Jy natuurlik vir Jou al die tekse uitsoek wat die allerbeste op Jou van toepassing is?!” 

7  Ek sê: “Nou goed, soek jy hulle dan op wat die minste op My van toepassing is!” 

8  Die Owerpriester sê: “Nou goed, daarmee sal Jy onmiddellik geholpe word! - Gee vir my die boek!” 

9  Die boek word vir die Owerpriester in die hand gegee en met `n belangrike uitdrukking op sy gesig begin hy om daarin te soek, maar kon vir `n lang tyd nie iets kry wat toepaslik is nie. Uiteindelik het hy tog iets gevind, want in sy gesig kon `n soort tevredenheid raakgesien word, maar waaragter die ergernis van die hoëpriesterlike hoogmoedigheidskam soos by `n kwaad gemaakte kalkoen begin styg het. Met `n sekere heerserspatos het hy die oop boek voor hom op die tafel neergesit en met oorwinningsvreugde boor hy as te ware met sy wysvinger in die teks in en sê: 

10  (Die Owerpriester:) “Daar! Kom nou hier, Jou jong Gesalfde uit Galilea, lees hierdie teks en sê vir my of dit ook op Jou as persoon van toepassing is!” 

11  Ek sê: “Waarvoor roep jy My sodat Ek die teks uit jou boek moet lees?! Die Gees wat in My woon het alreeds daarvan geweet nog voordat Jesaja dit neergeskryf het! En jy het presies op die regte plek oopgemaak waarmee Ek jou sal oorwin en jy kon waarlik nie op `n beter plek oopgemaak het nie!” 

12  Hierop staan die Owerpriester woedend op en sê vol woede en ywerigheid: “Wat sê Jy? Jy het alreeds van hierdie teks geweet voordat die profeet dit neergeskryf het?! Ek waarsku Jou, Jou Galilese Seun, oor te veel moedswilligheid! Jy is skaars twaalf jaar oud en het reeds voor die profeet van hierdie teks geweet?! Is Jy dan waansinnig?! 

13  Indien Jy egter van Jou siel of van Jou gees praat - wat een en dieselfde is, dan sal hulle tog onmoontlik ouer kan wees as hulle liggaam, wat tog volgens die getuienis van Moshé eerder daar moes gewees het sodat die siel daarin kan intrek! 

14  Sê Moshé nie: “God het die eerste mens van klei gemaak en deur die neusgate vir hom `n lewendige siel ingeblaas?!” Word dit hiermee nie duidelik gemaak dat die liggaam van elke mens, die voltooide woonhuis van die siel, eerder daar moes gewees het as die siel self nie?! Want wat en waar sal die siel gewees het sonder die liggaam?! - Besef Jy daarom jong Galileër, waar Jy staan en voor wie?” 

15  Ek sê: “Afgesien daarvan dat jy deur wêreldse beskerming en nie deur `n hoër geestelike beroeping Owerpriester is nie en afgesien daarvan dat ons hier in die ou spreeksaal van die Tempel versamel is, sê Ek reguit in jou gesig vir jou dat jy baie swakker oordeel oor geestelike dinge as wat `n blinde mens oordeel van kleure! 

16  Indien God `n lewendige siel in die voltooide liggaam van Adam deur sy neusgate ingeblaas het, dan was die siel tog sekerlik vantevore in God en sy kon ook nêrens anders gewees het nie, omdat God in Sy Wese oneindig is en streng gesproke kan niks homself buite God bevind nie! 

17  Maar God, aangesien Hyself ewig is, kan niks wat tydelik of verganklik is, of wat nog eers moet ontstaan in Hom dra nie, maar dit wat in Hom is, is ewig soos Hyself. Hy kan Sy ewige groot gedagtes en idees slegs buite Homself uitplaas as `n verskynsel vir die herwinning van `n wesenlike selfstandigheid; en wanneer Hy dit doen, dan is dit wat van Hom uitgaan `n skeppingsoomblik en vir die God-gedagtewesens wat deur Sy mag en Wysheid buite Homself vrygestel word, begin die tyd dan eers. Beter gestel, dan begin die toestand van die toegelate selfstandigheid om `n blywende selfstandige bestaan buite God te behaal, ofskoon dit in diepte ter diepte nog steeds binne Hom beskou kan word. 

18  Maar indien dit so is, hoe kon Ek dan in die gees en in God nie vroeër daar gewees het as wat die profeet sy tekse uit God geskryf het nie?! 

19  Boonop misgis jy jou geweldig indien jy glo dat gees en siel een en dieselfde is! Die siel van die mens is `n geestelike produk vanuit die materie, omdat dit juis net die geoordeelde gees is wat in die materie ter verlossing rus, terwyl die suiwer gees nooit geoordeel was nie. Elke mens het egter sy eie toegedeelde gees van God gekry wat by die wordende mens vir alles sorg, doen en lei, maar wat met die eintlike siel eers as een verbind wanneer sy (die siel) uit eie vrye wil volkome in die herkenbare orde van God oorgaan en sodoende volledig geestelik word. 

20  Maar dat hierdie oorgang nog lank nie by jou plaasgevind het nie, het jy so pas aangetoon, deurdat jou eie gees, sonder wie jy nie `n enkele oomblik lank sou kon leef nie, nog nooit `n idee gehad het waaroor dit gaan nie! 

21  Maar Ek ken My gees en het al lankal met dit een geword en kan daarom ook die ganse natuur gebied omdat die gees waaragtig `n Gees van God is en ewig nooit iets anders kan wees nie, omdat daar buite God geen ander gees kan wees wat nie die Gees van God sou gewees het nie. Dink jy en al die ander nou `n bietjie daaroor na en kom eers daarmee reg, dan eers sal ons oorgaan na die teks wat nie op My van toepassing sou wees nie! 

22  Maar vir jou, Owerpriester, wil Ek aanraai dat jy jou binne perke van ordentlikheid teenoor My moet begin gedra, andersins is dit moontlik dat jy die Krag van die Gees van God in My te veel gaan uitdaag! Wat Ek kan doen het jy al gister gesien - daarom weet jy ook reeds wat jy sal oorkom wanneer jy jou perke oorskry! Want Ek het `n duur gekoopte reg om te praat in sake van JaHWeH, wat voor almal beding was. Dit is reeds erg genoeg dat `n mens by julle sogenaamde dienaars van JaHWeH `n spreekbeurt, volgens ure gemeet, moet koop, maar nog erger is dit as `n mens boonop nie van die gekoopte, onderhandelde spreekbeurt gebruik mag maak nie!” 
Hoofstuk 22

1  Hierop sê die Regter: “Maar Jy, goeie dierbare Seun wat uit die hemele gekom het! Jy is dan nou alreeds meer wys as al die wyse mense wat nog ooit op aarde geleef het! Wat sal nog van Jou word?! - Ja, Jy is `n regte Gesalfde (bemiddelaar tussen God en mens), want nog nooit het `n wyse mens die verskille tussen materie, siel en gees so duidelik gemaak en dit met so min woorde soos wat Jy dit nou gedoen het nie! Waarlik, hierdie kundigheid verdien selfs `n beloning; want so iets was daar nog nooit gewees nie!” 

2  Ek sê: “Laat dit daar, edele vriend! Watter beloning kon jy My nou ook gee wat Ek nie onmiddellik duisendvoudig aan jou kon teruggee nie?! Waarlik, Ek sê vir jou, wie aan een van sy behoeftige medemense uit ware, suiwer liefde vir God en die medemens iets goeds aan sal doen, hy sal dit ook aan My doen en dit sal hom duisendvoudig keer vergoed word! Maar net so ook met die slegte en bose/besoedeling wat iemand aan sy medemens sal doen!” 

3  Die Regter sê: “Wil Jy nie meer uitbrei met betrekking tot die slegte en bose/besoedeling wat `n mens nie aan sy medemens moet doen nie?! Ek wil dit graag weet omdat ek as regter dikwels in omstandighede beland waar jou medemens dikwels baie euwels en boosheid toegevoeg word, natuurlik meestal teen sy eie wil. Maar ons wet is hard en ken geen uitsondering nie, nie eers by ons eie kinders nie! - Gee vir My dus `n greep hierop!” 

4  Ek sê: “As jy die wette gemaak het, kon jy hulle ook verander het, maar hulle kom uit `n ou weldeurdagte volkswil en jy is aangestel om die sondaars wat hierdie volkswil oortree tot verantwoording te roep. Wanneer jy dit streng, noukeurig en regverdig uitvoer, soos voorgeskryf deur die wet, doen jy daardeur nie iets wat boos is nie, maar net iets goeds! 

5  Want elkeen wat `n lid van `n groot gemeenskap is, moet die wette van ordelikheid gehoorsaam en hulle tot sy eie lewensbeperkinge stel. As hy dit nie wil doen nie, moet hy dus as klaarblyklik die swakker een en as teenstander van die algemene volksorde, die bitter gevolge daarvan dra. 

6  En die heersende verteen​woordiger wat deur die volk aangestel is, wat `n koning of selfs `n keiser is, stel regters aan wat die wet wat aan hulle deur en deur bekend is, streng en regverdig kan toepas, en hulle kan nie anders as om goed te doen nie, want hulle suiwer die veld van mensesaad van die onkruid. - Indien jy dit doen, vervul jy jou plig en is jy `n weldoener van die ordelike en vredeliewende mense. 

7  Maar jy as regter moet hoofsaaklik daarop ag slaan dat `n verdwaalde mens nie te hard deur die gereg gestraf moet word nie, maar eerder gerehabiliteer moet word. Dit is `n eienskap vanuit die hemele in jou hart, want dan voldoen jy aan die ewige grondbeginsel van naasteliefde, wat sê: 'Wat jy redelikheidshalwe nie wil hê dat iemand aan jou doen nie, dit moet jy ook nie aan jou medemense doen nie!' Daarmee is jy voor God en ook voor die mense reeds geregverdig en het nie nodig om jou daaroor te bekommer wat nou eintlik goed of kwaad is nie! 

8  Sou hulle wat daar op die stoel van Moshé en Aäron sit, ook so opgetree en gehandel het, dan sou hulle nooit deur die Romeine oorwin geword het nie. Maar omdat hulle nie meer aan die ou wet getrou gebly het nie, waar alle mense dieselfde geoordeel was, maar na willekeur hulle eie wette opgestel het, het God Sy aangesig van hulle afgewend en hulle geplaas onder die streng tugroede van die heidene, waaronder hulle ook weens hulle groot halsstarrigheid gelaat sal word. 

9  Jy is `n ongelowige en herken My, hulle is Judeërs en is veronderstel om kinders van JaHWeH te wees en hulle herken My nie en sal My beswaarlik ook nie herken nie! Hoe is dit dan?! Dit wil vir My voorkom, soos `n profeet iewers gesê het, natuurlik ook destyds vir dowe ore: “Hy het na Sy eie mense in Sy eiendom gekom en Sy eie mense het Hom nie herken en Hom ook nie opgeneem nie!” - Maar laat dit nou wees soos dit wil, Ek het vir jou die regte stand van sake gewys, maar dit het nou tyd geword om daardie tekse wat deur die Owerpriester opgesoek is en wat nie op My van toepassing sou wees nie, van naderby te beskou!” 

Hoofstuk 23
1  Hierop stoot die Owerpriester die boek na My toe en sê: “Daar, lees dit en oortuig Jouself!” 

2  Ek neem toe die boek en gee dit vir die Regter en wys vir hom die plek aan wat hy moet lees en vra hom om dit hardop te lees, sodat niemand kon sê dat Ek die tekse tot My eie voordeel sou lees nie. Dit kon die Regter baie maklik doen, aangesien hy die meeste tale van die Oriënt magtig was en dus ook baie beter in staat was om die oud-Hebreeuse skrif te lees as al die tempelamptenare saam. 

3  Die Regter neem die boek en lees opgewonde soos volg daaruit: “Vir ons is `n Kind gebore, `n Seun is vir ons gegee, Wie se heerskappy op Sy skouers rus; en Sy Naam is Wonderbaarlik, Raadsman, Krag, Held, Ewige Vader, Vredevors, sodat Sy heerskappy groot kan word en die vrede sal geen einde hê op die troon van Dawid en in Sy koninkryk nie en dat Hy dit met oordeel en geregtigheid voorberei van nou af tot in ewigheid! Sulke dinge sal deur die Ywer van die Skeppingsleërmag gedoen word!” - Hierop vra die Regter die Owerpriester of die tekse goed gelees was. 

4  Met `n groot buiging bevestig die Owerpriester dit. 

5  Daarop gaan die Regter voort om in My Naam te praat en sê: “Daar het julle volgens my mening `n plek opgesoek wat volgens my soos geen ander van toepassing is op hierdie jong, dierbare en wyse Seun nie! 

6  Die maagd wat `n Seun sal baar, vir wie sy die naam ImmanuEl sal gee, dit het ons - ten minste volgens my subjektiewe insig - sodanig uiteengesit, dat daar by my nie meer die allergeringste twyfel bestaan dat hierdie Seun juis dié Seun is wat deur die profeet aangewys is vanuit die maagd, wat volgens julle eie bekentenis welbekend is, met die naam, glo ek, Maria. 

7  En indien ek my nie misgis nie, dan het hoofman Cornelius per geleentheid nie te lank gelede nie, vir my vertel van daardie wonderbaarlike geboorte van `n Seun in Bethlehem in `n leë skaapkraal, weens die tekort aan beter blyplek. Dit het met groot opgewondenheid en innerlike deelname vir daardie gedenkwaardige familie gebeur wat destyds swaar deur die noodlot getref was. Hy het dikwels navraag gedoen, maar sedert hulle vertrek uit Egipte, niks meer van hulle gehoor nie! Ongelukkig het hy as gevolg van staatsaangeleenthede na Tirus moes gaan, andersins sou hy baie beslis hier gewees het! 

8  Dus, rakende die profetiese geboorte van hierdie Seun, verstaan ons mekaar en kan daar voor die forum van die gesonde verstand beslis geen teenargument bestaan nie! 

9  Nou, dat Hy melk en heuning sal eet om die suiwere te kan verstaan en te kies en om die besoedeling te verwerp, kan ek vir my volgens die oud-Egiptiese manier `n ooreenkomstige beeld voorstel, wat vermoedelik - volgens my siening geoordeel - die volgende sê: “Hy sal vervul wees met die Liefde en Wysheid en sal wel dit wat waar, suiwer en goed is en dit wat besoedel is, herken!” 

10  Dat Hy, soos geen ander wyse of geleerde in die hele wêreld dit kan doen waarvan Hy vantevore vir julle die mees duidelikste bewyse gelewer het, toon dat Hy groot hoeveelhede van die geestelike heuning en (geestelike) botter in Hom het, soos wat Hy dit reeds meer as een keer vir julle wyses van die Tempel gewys het. Net so kan julle nog baie by Hom leer, maar Hy sekerlik niks van julle nie! En dit is voldoende bewys van hoeveel heuning en botter Hy alreeds tot nou toe opgeneem het!” 

11  Maar dit alles maak dit al hoe duideliker dat juis Hy dié Een is wat deur die ou profeet aangekondig is en wat die uit-die-maagd-gebore-ImmanuEl is en dat geen maagd van nou af ooit weer so `n Seun op hierdie aarde sal baar nie! 

12  Ek het in die groot Romeinse keiserryk nog nooit `n Seun van twaalf jaar ouderdom leer ken wat met Hom - afgesien van sy onbegryplike wondereienskappe - net verlangs kers sal kan vashou nie en daarom glo ek dat die tweede teks van die profeet wat julle self opgesoek het, net so goed op Hom van toepassing is as die eerste, wat Hy ook aanvanklik as `n sogenaamde eerste vraag aan julle gerig het. 

13  Ja, in Hom is vir ons waarlik `n Kind van alle kinders gebore en `n Seun uit die skoot van die gode - soos ons Romeine sal sê - vir ons sterflike mense gegee, wie se onbegryplike heerskappy Hyself waarlik net op Sy eie skouers sal dra en waarvoor Hy geen helpers nodig het nie! 

14  Die profeet gee dan deur die opnoeming van name klaarblyklik net die eienskappe en sê nou self of daar een kortkom! 

15  Is Hy dan nie wonderbaarlik in Sy verstand, Sy spraak en Sy dade nie?! 

16  Watter wyse mens op aarde kan vir my meer wyse raad gee as hierdie ware en allersuiwerste Seun van God?! 

17  Dat Hy in elke opsig `n Almag besit, of dit nou gees of materie is, sal niemand wat Hom hoor praat en sien handel het, hopelik meer betwyfel nie! 

18  Deur Sy onverskrokke moed teenoor julle baie bekende hoogmoedige priesters, wat julle bo al die gode laat prys en aanbid, het Hy duidelik Sy onverskrokke heldhaftigheid aan die dag gelê! 

19  Soos wat Sy gees noodwendig ewig en een met die Gees van God is, het Hy voor julle op so `n duidelike wyse en met min woorde bewys dat `n mens werklik met die blindheid van alle nagte wat ooit op aarde voorgekom het, geslaan moet wees, om nie met die eerste oogopslag aan te voel waarvandaan hierdie wind begin waai het nie! 

20  Dat slegs Hy vir die mens die ware, lewendige, innerlike, vrede kan gee en dat Hy derhalwe ook alleen `n ware Vors van alle vorste op aarde is en vrede vir die mens op hierdie aarde kan bring soos geen ander vors nie, dit het ek alreeds beleef! 

21  Slegs Hy kan die ou siener- en herkenningsryk van Dawid, wat lank reeds deur julle vernietig is, weer lewendig maak en `n heerskappy stig waaraan alle vorste van die aarde, ten spyte van hulle septer en kroon, vir ewig onderdanig sal wees; want die ryk van die helderste herkenning is en bly steeds die magtigste op aarde en kan nooit geheel onderdruk word deur enige mag nie. Maar waar die Lig is en die alles-deurskynende werking daarvan, daar is ook `n ware oordeel en die mees uitgesproke, openlike Geregtigheid! 

22  En ten slotte word daar nog gesê: “En dit sal die Ywer van die Skeppingsleërmag doen.” Wie anders is JaHWeH van die Skeppingsleërmag as die Gees van God wat hierdie Seun deur en deur vervul het? - iets wat ek al van die eerste oomblik af raakgesien het! Hoekom het julle nie, aangesien dit tog vir julle klaarblyklik van meer betekenis moet wees, as vir my as `n ongelowige?! 

23  gode en o, al die orakel van die hele wêreld saam! Hoe verskriklik blind, dom en van harte besoedel moet julle wees dat julle dit nie op die eerste oogopslag kon insien en aanvoel van waar die wind begin het om te waai nie! Ek, `n ongelowige, moet vir julle sê dat dit so is! 

24  Wat sou daardie profeet wat sulke profesieë neergeskryf het oor julle duister halsstarrigheid sê indien hy weer sou opstaan en voor julle kom staan? 

25  Kry julle dan nie skaam wanneer julle nou dom en blind daar staan voor die oë van Hom, wie se wil vir julle julle verrotte bose lewe en julle duister heerskappy toelaat?! Kan Hy tog nie dieselfde met julle doen as wat Hy gister met die esel en die groot klip gedoen het nie?! 

26  Dan moet julle nog voor die hele wêreld dink wat reg is om te doen - hetsy voor `n God/God wat julle nie ken nie en waaraan julle nog nooit geglo het nie, of hetsy voor die wêreld waaraan almal baie vet geword het en daaraan dink om nog vetter te word, - terwyl `n werklike God/God voor julle staan, toegerus met al die eienskappe wat die menslike fantasie ooit van `n God kan uitdink, natuurlik op die mees verhewe manier! 

27  Nou wil ek tog graag van julle ou domkoppe weet hoe julle `n God vir julleself voorstel?! Julle moet tog `n soort begrip van Hom hê!? Praat - want nou beveel ek vir julle om my te antwoord! 

Hoofstuk 24

1  Hierdie skerp bewoorde antwoord van die Regter het ons tempelamp​tenare heel deurmekaar gemaak en baie groot laat skrik, so groot dat hulle net kon hakkel in stede daarvan om samehangend te praat. Die een wat kop gehou het, was Joram, wat van sy stoel af opgestaan het, laag voor die Regter gebuig en gesê het: 

2  (Joram:) “Hoë, streng en regverdige Hoof en Regter oor die hele Jerusalem en nog ver buite die grense daarvan! By ons is die ware begrip van die wese van God `n moeilike saak, omdat daar uitdruklik deur Moshé verbied is om enige tasbare begrip of enige beelderige idee van Hom te vorm! Daarom sal jy in ons Tempel geen afbeelding kry waardeur die menslike sintuie `n aanskoulike begrip van God kan vorm nie! 

3  Maar ten spyte daarvan het die voorvaders soos Abraham, Isak en Jakob tog dikwels visioene gehad waarin hulle vir God as `n volmaakte mensgestalte gesien het en met Hom gepraat het, alhoewel dit lateraan in Moshé gesê word dat niemand God kan sien en tegelykertyd lewe nie; want God is `n verterende vuur en woon in die ontoeganklike Lig!” 

4  Maar Moshé het nog steeds eenmaal gevra om God te sien, al sou dit vir hom die onmiddellike dood beteken. Toe sê God vir Moshé op Sinai: “Verberg jou in hierdie grot, en Ek sal daarlangs verbytrek! Wanneer Ek jou sal roep, kom dan uit die grot en jy sal My rug sien!” 

5  Ja, wanneer dit gaan oor die vorm van God en dan weer streng volgens wet dat die vorm verbied word en dat dit selfs met straf verbied word, is die vorming van `n idee en begrip van God werklik baie moeilik of mettertyd glad nie meer moontlik nie, ofskoon die menslike gemoed steeds na `n formele God hunker en `n mens dus streng gesproke die heidene nie kan verkwalik as hulle vir hul Zeus as `n volmaakte mens beelderig wil voorstel nie! Ons het net die woord ‘JaHWeH’, meer as dit is daar nie! 

6  Wat my, bloot as mens betref, net soos vir jou, is hierdie Seun geheel en al voldoende as `n God. Maar dink nou aan die volk wat aan die leerstellings van Moshé en die profete hang! Die Tempel is die ou middelpunt van hulle saligheid, daarheen bring hulle hul wense, hul hoop en glo hulle dat hulle in die Tempel naby aan God is, waar Hy luister deur middel van die oor van die Owerpriester en gehoor word deur die gebede van hom en sy helpers! Ontneem dit nou die volk op een slag en plaas hierdie Seun van God nou in die plek van die Verbondsark en Jy sal kort voor lank `n revolusie oor die hele land hê! 

7  Ons is dwase, omdat ons genoodsaak word om so te wees. As dit nie die geval was nie en as ons lewens en die volk se welvaart en rus nie daarvan afgehang het nie, dan sou ons lankal nie meer dwase gewees het nie! Of dink jy dat dit so maklik sal wees om vir die volk iets voor te stel wat nie bestaan nie en waarvan `n mens met die beste bedoelinge geen begrip sou hê nie?! 

8  Ek hou net so baie van die Seun as wat jy van Hom hou. Maar voor die volk moet ek desnieteenstaande met die ou dwaasheid voortgaan en geen enkele woord laat deurskemer dat ek innerlik `n heel ander geloof het as dié een wat ek uiterlik wys nie! 

9  As dit mettertyd moontlik was om met die mag van die Seun die volk, soos nou vir ons, se aandag op Hom te vestig, sodat hulle Hom kan herken en aanneem vir dit wat Hy is, dan sal Hy vinnig met die hele Tempel klaarspeel. Maar `n ou saak, waarby so baie belange betrokke is, kan nie so maklik opsygeskuif word soos `n ou kas wat maklik sonder moeite weggegooi en vernietig kan word en `n nuwe een in sy plek opgerig word nie. 

10  Dit is my mening, wat die hele Tempel sekerlik met my sal deel en ek glo nie dat iemand vir my hierop `n teenargument kan gee nie!” 

11  Die Regter sê: “Ja, teen hierdie argument kan voorlopig weinig of niks gesê word nie. Maar een ding kan immers hierby opgemerk word en dit is dat julle, indien julle glo aan die boodskap van hierdie Seun, tog nog steeds die volk se aandag op `n gepaste wyse op die Seun wat nou in die wêreld gekom het, kon vestig?!” 

12  Joram sê: “Hierdie vereiste hoort klaarblyklik in die kategorie wat `n mens as billik kan beskou en dalk kan daar ook iets daaraan gedoen word! Maar dit sal nog steeds `n baie gewaagde onderneming afgee, wat vir ons en die Seun baie verleenthede mag berei! 

13  Want eerstens bly die Seun sekerlik nie in die Tempel nie, aangesien Hy vandag of môre beslis weer deur sy ouers na Násaret geneem sal word, wat van hier af `n bietjie te ver is om almal wat na Hom vra, te stuur. 

14  Tweedens sou honderde duisende mense ernstig `n rede soek en begin vrae vra waarom Hy, as die Een wat deur die profete verkondig is, nie woon in `n huis wat vir Hom waardig is soos die Tempel nie! 

15  En watter rede sou ons vir die volk kon gee dat Hy voorkeur gee aan Galilea en Násaret in stede van die stad van God? Binnekort sou die volk sê: “Die stad en die Tempel moes `n groot sonde begaan het; die saak moet ondersoek en vergeld word!” 

16  Kortom, ons kan doen net wat ons wil en ons sal altyd `n groot opgewondenheid by die volk wek, wat ons baie probleme sou gee. Daarom dink ek dat dit hier beter sal wees om voorlopig geen melding daarvan by die volk te maak nie, maar die saak geheel en al aan die Seun en aan tyd oor te laat! 

17  Wat ook al sal gebeur, ons sal as gevolg van hierdie drie dae lange sessie daarop voorbereid wees en ons sal onsself nog beter en dieper daarop voorberei! - Trouens, sal die Seun tog nou self praat en sê wat Hy wil hê, want dit is moeilik om Sy wil teen te gaan!” 

Hoofstuk 25
1  Ek sê: “Ek is nou hier om vir julle `n boodskap te bring dat Ek hier is om die werke te volbring van Hom wat My gestuur het, Hom wie julle volgens julle eie bekentenis nie ken nie, maar wie Ek wel ken, aangesien Hy in Sy volheid in My woon! 

2  Moshé het gevra om Hom te sien en hy het net Sy rug te sien gekry - maar was tot drie dae lank verblind en sy gesig was so verhelder daardeur dat hy dit moes bedek toe hy na die volk gegaan het; want hulle oë sou die glans van die Lig nie kon verdra nie. 

3  Maar julle kan nou wel na My aangesig kyk en daar is geen ondraaglike glans van Lig wat julle oë verblind nie! Waarom nie? Omdat hierdie vlees Hom wat in My woon, verberg! Maar desnieteenstaande is hier nou meer as wat destyds daar was! Maar julle kom dit nie agter nie, omdat die doek van Moshé drievoudig voor julle oë hang en nog lank sal hang sodat julle Hom wat uit die Hoogste hemele na julle toe gekom het, beslis nie sal herken nie. 

4  Met die Regter kan julle natuurlik goed argumenteer, aangesien hy slegs sy oor vir julle goed geplaaste woorde kan gee, maar dit is `n bietjie moeiliker om met My te praat, omdat Ek ook die geheime gedagtes van julle harte hoor, wat heel anders klink as die woorde uit jul monde! Daarom is julle ook walglik vir My, omdat julle julleself van buite skoon was, maar inwendig is julle siele vol vullis! 

5  Indien die Regter, in wie se hart daar geen valsheid is nie, julle vra om die volk se aandag op My in te stel en hulle te verkwik met die vervulling van hulle hoop, waarom soek julle dan allerlei nietige verskonings sodat dit nie gedoen kan word nie?! 

6  Maar Ek sê dit reguit vir julle: Julle - en nie die volk nie - wil so iets nie doen nie, want julle is My grootste vyande! Maar dit maak egter nie saak nie; want eerstens het My tyd nog nie gekom nie en tweedens is hierdie tempel so besoedel deur julle dat Ek nooit daarin sal kan woon nie! Waarlik, julle aansien sal nooit deur My vermeerder word nie! 

7  Julle kla daaroor dat Moshé julle verbied het om `n gesnede afbeelding van God te maak. Maar dit traak julle nie dat julle julleself voor die volk tot gode verhef het en hulle leer dat God niks sonder julle doen nie, ook dat Hy nie `n gebed aanhoor behalwe uit julle mond nie. Sê vir My of dit ook deur Moshé beveel was?! 

8  Ja, ja, julle moet die volk lei op die weë wat na die hemele lei - want dit is God se wil en Hy het Moshé en sy broer Aäron gevra om te doen; maar julle doen presies die teenoorgestelde en beskou julleself as God en die volk en die Tempel as niks anders as `n vet melkkoei nie, waarvoor julle die alleenreg van God verkry het om dit te melk! 

9  Maar Ek sê dit vir julle openlik dat God, vir wie julle met elke asemtog en elke polsslag verloën, nooit vir julle daardie reg gegee het nie en nooit julle dooie meganiese gebede verhoor het nie. Hy verhoor hulle nie nou nie en Hy sal hulle ook nooit verhoor nie! 

10  Want as God na julle wilde geblêr en julle kraaigekraak geluister het - waarlik, dan moes Ek tog iets daarvan geweet het! Want dit wat die Vader weet dit weet ook die Seun, of anders gestel: wat My Liefde weet, dit weet My Verstand ook! Maar met betrekking tot die verhoring van julle gebede weet My Liefde niks nie en daarom ook nie My Verstand nie! 

11  En nog steeds sê julle: “Wanneer jy as mens tot God bid, beteken dit niks nie, maar wanneer jy vir ons `n offer bring en ons vir jou bid, dan is ons gebed ook vir jou van nut! Slegs ons priesters se gebede is van nut, maar die volk mag net offers bring en kan dus slegs saambid deur die groot offers!” 

12  Op die wyse buit julle die volk dubbeld uit: eerstens neem julle `n tiende van al die oeste en van al die eersgeborenes van die vee en julle laat vir julle deur die eersgeborene mens `n groot offer gee; en tweedens verpes julle die volk sonder oponthoud vir offers en belowe vir hulle lang en voortdurende gebede in ruil daarvoor, maar wat julle nooit doen nie! 

13  Want julle sê by julleself: “Of ons nou bid of nie bid nie, dit beteken in elk geval niks vir diegene wat die offer gebring het nie. As daar enigsins iets van nut vir hom was, dan is dit die goedbedoelde offer wat hy vir ons gebring het!” En so doen julle ook nie dit waarvoor julle betaal is nie! 

14  Met wie moet Ek julle dan vergelyk? - Julle is altyd teen God en is volkome soos die verskeurende wolwe wat met skaapsklere rondloop, sodat die skape nie vir hulle moet vlug nie en sodat hulle die skape sonder moeite met hul skerp tande kan verskeur! Maar soos julle werk nou is, so sal ook eendag julle loon in die ryk van die siele wees! - Ek sê dit vir julle en julle kan daarvan verseker wees dat My belofte nie vir julle agterweë sal bly nie!” 

Hoofstuk 26
1  Toe Ek dit sê, het die Owerpriester baie kwaad geword en gesê: “Seun, wie gee vir Jou die reg om vir ons en die Tempel te dreig?! Het ons dan die voorskrifte opgestel waarvolgens ons nou moet handel?! So wys soos sommige van Jou vroeëre praatjies was, so dwaas is hulle nou! Weet Jy dan nie dat geen boom met een hou afgekap kan word nie en dat dit sinneloos is om iets te verander wat beslis nie meer verander kan word nie?! Verander Jy dan die volk, indien Jy kan! Die volk van Juda is reeds `n baie ou boom, wat nie meer soos `n jong struik gebuig kan word nie! 

2  Ons wil dit glad nie betwis dat daar aan Jou `n hoër roeping deur God gegee is nie; maar daarom moet Jy die ou instellings wat van Moshé afkomstig is - indien ook met sommige latere byvoegsels, wat vir die toepaslike tye nodig was - nie met die voete vertrap nie en nie vir ons as die opsigters daarvan met verskeurende wolwe in skaapsklere vergelyk nie! Want ons het nog niemand verskeur nie; maar indien ons mense wat God en die Tempel gelaster het, getugtig het en so ook die egbrekers, dan het ons net dit gedoen wat Moshé vir ons beveel het om te doen. Kan Jy dan sê dat ons onregmatig teen die voorskrifte van God gehandel het?! 

3  Indien Jy met ons praat, plaas dan Jou woorde in `n beter weegskaal. Want indien Jy iets besoedeld by ons en die tempel gesien het, sê dit dan vir ons met kinderlike suiwer woorde en ons sal sien wat daaraan gedoen kan word! Maar met dreigemente sal Jy niks met ons uitrig nie!” 

4  Ek sê: “Met julle soort het niemand nog ooit, hetsy met sagte of met skerp woorde, iets reggekry nie. Daarom sal julle ook bly soos wat julle is tot aan die einde van die wêreld! Daarom sal die barmhartigheid van julle wegge​neem word en vir die heidene gegee word! 

5  Kyk oor die groot meer na die wêrelddeel Europa! Dit is van suiwer heidene bewoon en net uiters selde gaan `n Judeër daarheen. Daarheen sal die barmhartigheid uit die hemele verplaas word! 

6  Maar binne ongeveer sewentig jaar sal die mense Jerusalem en die Tempel soek en hulle sal die plek nie meer kry waar die stad en die Tempel gestaan het nie en die mense sal dan sê: “Ha, wat is dit tog met die ou plek waar die Tempel gestaan het?! Kom ons kies die naasbeste plek en bou daar `n nuwe Tempel van Salomo en rig dit in soos die ou een ingerig was!” 

7  Ja, so sal hulle praat en ook doen! Maar sodra hulle begin om aan die Tempel te bou, sal `n magtige vuur uit die aarde opskiet en die bouers en die materiaal sal sleg daarvan afkom. 

8  Nie lank na verskeie sodanige mislukte pogings sal magtige heidense stamme vanaf die Oggend (ooste) en die Middag (weste) in hierdie land indring en haar verwoes en julle sal verstrooi word oor die hele aarde en sal vervolg word van een hoek van die aarde tot die ander! 

9  So sal dit met julle gebeur omdat julle julleself eiesinnig verwyder het van die ou voorskrifte van God en in plek daarvan julle wêreldse mensgemaakte voorskrifte opgestel het en julle vetgevoer het met die groot winste wat die implementering van julle mensgemaakte voorskrifte vir julle gegee het. 

10  Lees self die kronieke van die Tempel en sy geheime werksaamhede en julle sal dinge sedert die tye van die profete daarin vind wat elke effens regverdig denkende mens se hare tot by die punte van Libanon sal laat rys! 

11  Is elke priester en profeet tog nie gestenig wat ernstig probeer het om hierdie afskuwelike mensgemaakte voorskrifte uit die huis van JaHWeH te verwyder nie en om die suiwer leer van God weer daarin terug te bring nie? 

12  Hoe lank gelede is dit nou dat die Owerpriester Sagaria, toe hy op `n goeie manier in die Tempel geoffer het, deur julle hande verwurg is?! 

13  Die volk, wat Sagaria hoog aangeslaan het en wat lief was vir hom, het van julle `n verklaring geëis wat met hierdie man van God gebeur het nadat `n nuwe Owerpriester in sy plek aangestel was. 

14  Toe belieg julle die volk op die mees vermetele wyse en sê met huigelagtige hoogagting dat Sagaria in die Allerheiligste vir die hele volk gebid het toe die Bood​skapper van JaHWeH weereens aan hom verskyn het en dat sy aangesig helderder as die middagson verlig was. 

15  En die Boodskapper het vir die verbaasde man van God gesê: “O getroue dienaar van JaHWeH, jou aardse werk het jy voltooi en jy is regverdig bevind voor God! Daarom moet jy hierdie aarde verlaat en my volg net soos jy is, met liggaam en siel soos wat Henog en EliJaH dit gedoen het en voor die troon van die almagtige God in die hemele gaan sit waar daar `n groot beloning op jou wag!” 

16  Daarop sou Sagaria met hemels verheerlikte oë na die hemele gekyk het en meteens uit die Tempel en in die arms van die Boodskapper van hierdie aarde af verdwyn het! 

17  Julle het toe nog `n wit klip op die versinde plek geplaas met die volgende versie daarop: “Sagaria, die man van God, verheerlik!” En daarmee het julle julleself weer wit gewas voor die volk en vereer toe die man van God saam met die volk met allerlei Psalms, terwyl julle as sy ergste vyande, hom tussen die groot offeraltaar en die Allerheiligste, terwyl hy op sy knieë gebid het, soos roofmoordenaars oorval en verwurg het! 

18  Soos dit met Sagaria gegaan het, het dieselfde gebeur met baie profete en ware hoëpriesters in die orde van Aäron! Later het julle, ter wille van die volk, groot monumente vir hulle opgerig en tot nou toe vir hulle alle eer betoon! 

19  Sê nou of dit nie so is nie! - Julle swyg nou en is stomgeslaan van vrees, omdat Ek sulke dinge voor julle oopgevlek het! Julle het natuurlik gedink dat julle veilig is as gevolg van julle posisie betreffende die wêreldse geregtigheid; ja, ja, dit is ongelukkig so, omdat daar buiten My geen getuie gevind sal word nie! Maar Ek het ook nie die wêreld se geregtigheid vir julle nodig nie - ook sal Ek nie self My hand op julle plaas en julle tugtig nie. Maar indien julle in julle verkeerdheid bly, dan sal met julle gebeur wat Ek vantevore vir julle gesê het! - Nou het Ek gepraat, praat julle nou weer!” 

20  Hierop maak die Regter `n kwaai gesig en sê vir My: “Indien Jy dit vereis, sal ek vinnig met hierdie larwes van dienaars van God afreken! Want Jou getuienis is vir my meer as voldoende!” 

21  Ek sê: “Laat dit daarby berus! Want sien, Ek het oorgenoeg mag in My wil tot My beskikking en kon hulle almal binne `n oomblik vernietig het. Maar nie jy of die volk en net so min sou Ek baat daarby vind! Dit is vereers voldoende dat ons hulle swart nag ietwat skemerig gemaak het; `n skielike daglig sou hulle eers geheel en al blind gemaak het en saam met hulle die hele volk van Juda. Dit is wat sou gebeur indien jy hulle op grond van hulle baie en growwe sondes tot verantwoording sou bring. - Hulle soort sal vasgevang word in hulle eie nette wat hulle uitgelê het en daarin tot niet gaan! 

22  Maar vir die mens op aarde is daar orals `n perk geplaas, vir die suiwere sowel as ook vir die besoedelde; net so is ook vir elke instelling en elke volk `n perk gestel. Wanneer die gestelde perke van die suiwerheid van die God oorskry word, dan sal die volk en sy land begin om oor te loop van seëninge; maar wanneer `n volk en sy land vol word van die besoedelde, dan sal daaroor ook `n streng ontoegeeflike oordeel kom. Die volk het dan sy besoedelde rol uitgespeel en die land sal in `n woestyn verander word, soos dit ook in die nabye toekoms met hierdie land die geval sal wees! 

23  Wie dit kan verstaan en wil, dié sal dit verstaan! Die tyd kom nou nader waarin daar vir die besoedelde mense van die dakke af verkondig sal word watter gees se kinders hulle is en hul dade sal vir hulle van hulle voorkoppe af gelees kan word! Want uit die skool waaruit Ek geskep het, weet Ek dat daar eendag baie studente uit dieselfde skool van My Liefde sal skep en dan ook sal weet wat Ek weet en sal doen wat Ek doen! Maar die tyd is nou nog nie heeltemal ryp daarvoor nie. Maar wanneer dit daar is, sal julle dit hoor en julleself daarvolgens inrig. 

24  Ek het nou gepraat! Wie nog iets het om te sê, praat; want Ek sal net nog vir `n baie kort tydjie met julle wees, aangesien hulle wat dink dat hulle My verloor het, binnekort Jerusalem sal bereik en My hier sal vind!” 

Hoofstuk 27

1  Joram sê: “Liewe Seun, ons is werklik vreeslik jammer, as ons U enigsins beledig het en dat U daaraan dink om ons reeds so vroeg te verlaat! Luister na My, liewe Seun van die God! Want ek wil nou openlik `n paar woorde met U spreek en hoop dat U hulle nie verkeerd sal opneem nie en dat wanneer ek U om raad sal vra, U mond nie voor ons gesluit sal bly nie?!” 

2  Ek sê: “Praat dan maar, alhoewel Ek reeds weet wat jy sal sê en watter raad jy benodig; maar sê dit nogtans ter wille van die ander hardop, want hulle het meer nodig om daarna te luister as ons twee!” 

3  Hierop stap Joram nader na My toe en sê: “Dat U onfeilbaar dié een is wat aan ons belowe is en op wie se aankoms alle Judeërs en saam met hulle ook al die ander volkere wag, daaroor het alle twyfel by my gewyk en wat my oë die meeste geopen het, was U uiterse presiese uiteensetting van die binnenste werking van die Tempel, reeds van ouds af! 

4  Want dit is eenmaal so, al vir lank en omdat dit ongelukkig so is, was dit ook die enigste rede waarom die beduidende land Samaria geheel en al van ons onafhanklik geword het en dat ons nou nie veel beter af is met Galilea as met Samaria nie. Van Gees is daar by ons geen sprake meer nie. Slegs deur die noodsaaklike politiek te onderhou, het ons nog bietjie aansien in die Tempel. 

5  Ek was ook `n gedwonge aandeelhouer van die swart dissiplines binne die mure van Salomo, maar al het ek die euwel raakgesien, kon ek as `n enkeling niks daarteen uitrig nie, aangesien elke effektiewe besluit by ons van die groot raad afhang en nog steeds gee die meerderheid van stemme die beslissende uitslag. Ek was met my enkele stem by sulke geleenthede, soos wat U dit voor ons oopgevlek het, nie ten gunste daarvan nie, maar altyd daarteen, maar dit het die veroordeelde niks gebaat nie. 

6  Ek kan dit nou ook net te duidelik insien dat die Tempel nie meer sewe dekades sal kan staan nie, maar nog steeds is dit vir hierdie ou, waardige instituut ewiglik jammer as dit ten gronde moet gaan en dit met nog groter sekerheid soos wat die Esseners en die Sadduseërs in die laaste tyd sterk bo ons koppe begin groei het. 

7  Maar hier word nou ernstig om raad gevra wat moontlik nog gedoen kan word om die Tempel vir die volgende eeue te behou! In U, Seun van God, blyk die Wysheid in alle volheid teenwoordig te wees, wie volgens my mening alleenlik sinvolle raad hierop sal kan gee? 

8  En nou, waar U dan nou die beloofde Een moet wees - waaraan ek, soos reeds gesê, in my eie persoon nie meer die geringste twyfel oor het nie - nog iets wat hoogs eienaardig is oor die Gesalfde uit die profeet Jesaja! 

9  Hier het U Hoofstuk 53 - daar word die verhewe Gesalfde, wat identies een en dieselfde wese met JaHWeH is, baie eienaardig beskryf! Daar word van sy menslike wese melding gemaak, waar genoem word dat baie hulleself oor Hom sal vererg, omdat sy vorm `n leliker voorkoms en aansien sal hê as dié van ander seuns van die Adam. (Jesaja.52:14) 

10  En verder lees dit: “Hy was die mees veragte en mees minderwaardige, vol van pyn en siektes. Hy was verag, sodat mense hulle aangesig voor Hom verberg het; daarom het ons nie op Hom ag geslaan nie!” ​(Jesaja.53:3) 

11  Waarlik, wanneer ek na U volkome gesonde voorkoms kyk, met groot skoonheid daarby, en ook sien hoe U geag word, dan stem dit beslis nie met die profeet ooreen nie! Of wat wou die profeet daarmee sê?” 

12  Ek sê: “Ja, dit sal die uiteindelike volwaardige teken wees dat Ek die beloofde Een is! Want aan My sal alles wat daar gesê is feitlik letterlik voltrek word. Maar wat My liggaamlike voorkoms aan betref, het die getuienis van die profeet geen betrekking daarop nie, maar die profeet druk slegs beelderig ooreenkomstig die totaal verkeerde gemoedstoestand en denkwyse van die huidige mense uit, waarteenoor My gemoedstoestand en denkwyse sal wees soos `n lelike voorkoms, wat ontstaan het uit allerlei siektes en pyn. 

13  Ek sal dus by die gesiene en rykes van hierdie wêreld baie verag word en mense sal vir My vlug soos vir `n karkas en wanneer dit van bo af toegelaat word, sal hulle My vervolg soos die ergste misdadiger, soos wat julle julleself reeds nou al opvallend teen My gedra. Want wanneer Ek voor julle as `n Seun van Adam en nie onder Romeinse beskerming sal verskyn nie en die tyd van toelating oor My menslikheid reeds daar sou wees, dan sou Ek nie lewendig uit julle hande kom nie. 

14  Maar soos julle nou grotendeels is, so sal julle ook voortaan bly totdat die groot oordeel eendag oor julle sal kom, van wie die profeet Daniël geprofeteer het toe hy by die heilige plek gestaan het! 

15  Maar dit kan ook alles anders wees indien julle julle groot dwaling herken, boete doen en julleself geheel en al bekeer! Maar dit sal beswaarlik met julle ooit die geval wees en sodoende is die raad wat Ek aan julle moet gee en hiermee reeds gegee het, totaal nutteloos! Want julle hang te veel aan julle wêreldse aansien en julle aardse skatte en dit sal julle in die oordeel dompel! Ek sal nooit oor julle die staf breek nie - ofskoon Ek dit volgens My mag kon doen, - maar julleself en julle wêreldgesindheid sal dit oor julle bring! 

16  Maar jy dink nou dat Ek vir julle goeie raad moet gee - en julle sal dan daaroor bymekaar kom en bespreek hoe julle dit onopgemerk vir die volk sal vertel? Ja, ja, julle sal wel daaroor beraadslaag en julle geld en wêreldse aansien sal dan teen julle opstaan en sê: “Ons bly wat ons is en sal eers wag of daardie oordeel ooit oor ons sal kom; want so `n ou en gevestigde instituut sal hom tog nie deur `n Galilese Seun ore laat aansit nie!” - Dan sal My raad met die stemme meerderheid verwerp word en julle sal bly soos nou en eintlik nog baie erger word! 

17  Doen weg met julle baie goud en silwer, gooi weg julle baie kosbare edelstene en die groot hoeveelheid pêrels. Verdeel baie onder die armes en gee die baie wat oor is vir die Keiser, wat alleen die reg het om die skatte van die aarde te versamel en hulle in tye van nood te gebruik. Leef slegs daarvan wat Moshé vir julle bepaal het, kry berou oor die baie misdade en versoen die groot sondes deur die werke van ware naasteliefde. Moenie geheime voor die volk hê nie, maar wees waaragtig, regverdig en getrou in al julle toesprake en handelinge en bly vir altyd daarby en moet nooit halsstarrig word teen mense wat deur die Gees van God opgewek is nie. Dan sal die oordeel agterweë bly en die Tempel sal bly bestaan tot aan die einde van die wêreld! 

18  Want God JaHWeH wil nie van die mense masjiene van Sy almag maak nie, maar Hy wil hulle hê as geheel en al vry, selfdadige en selfstandige kinders ! Hy het vir ewig nie julle offers en gebede nodig nie, maar wil hê dat julle Hom in julle harte moet herken, dat julle Hom bo alles moet liefhê en julle naaste arm broeders soos julleself. Doen aan hulle alles wat julle in julle wysheid verwag dat hulle aan julle moet doen, dan sal julle by God al die barmhartigheid terugvind en sal vir Hom aangenaam wees, soos `n moeder vir haar liefste kinders en Hy sal julle beskerm soos `n leeuwyfie haar kleintjies en sorg vir julle soos `n hen vir haar kuikens! 

19  Kan julle dit doen? - O ja, julle kon dit wel gedoen het indien julle die regte wil daarvoor gehad het, maar dit kom kort by julle en dit was nog altyd wat julle gekort het. Sodoende het My woorde nou net soos die van al die ou profete en sieners op dowe ore en harte geval! 

Hoofstuk 28
1  Joram sê: “Dit sal ons nou nie as `n uitgemaakte saak beskou nie! Want met tyd kom raad en wanneer Salomo beweer dat alles in die wêreld ydel is, dan kan dit tog ook wees dat U huidige voorspelling ook tot ydelheid sal oorgaan en dat dit wel sal gebeur dat ons U werklike goeie raad sal nakom! Want sien, hier is baie van ons wat heel ingenome is met U! Van al die inwoners van die tempel is ons natuurlik in die minderheid, maar as taamlik hooggeplaastes dra ons mening aansienlik gewig! - Wat sê U daarvan?” 

2  Ek sê: “Dikwels in die verlede het daar heelwat beter toestande in hierdie huis geheers, maar ten spyte daarvan het die beter deel nog nooit deurgedring nie, maar altyd net die oorgrote meerderheid wat geweet het hoe om die groter geraas te maak! Maar Ek sê vir jou en al die ander wat dink soos jy en daarby ook so wil doen: - Ook by die meerderheid van kwaaddoeners sal die enkele een wat voor die Aangesig van God geregverdig is, nie vergeet word nie. 

3  Julle het in die algemeen [nie in die heiligheid nie: vertaler] weer `n nuwe verbondsark vir julle laat maak en het `n nuwe houer aangeskaf vir die bewaring van die ‘vervloekte water’ wat deur geen profeet aanbeveel was nie. Dit is `n baie bose uitvindsel en instelling van die huidige tyd! Waarlik, dit was onnodig, die ark sowel as die houer! Waarom het julle nie instede daarvan, julle harte voor God vernuwe deur opregte boetedoening en julle ou wêreldse gesindheid omskep in ware liefde en barmhartigheid nie?! 

4  Waarlik, Ek sê vir julle: Die ou verbondsark, vol van die Gees vanuit God, staan nou in My voor julle en sê openlik vir julle in julle gesigte dat daar in julle nuwe verbondsark nie `n sonstofgrootte deeltjie van die Gees van God teenwoordig is nie; en die vervloekte water is die bose trane van diegene se wêreldse verliese waaruit julle hoop om `n groot wins te maak. Die van hulle wat julle verraai het teenoor die Romeine, indien julle hulle net in julle kloue kon kry, het ellendig gesterf hoofsaaklik as gevolg van die Vervloekte Water! 

5  Maar van nou af sal selfs die duisend keer vervloekte water nie meer vir julle van enige nut wees nie! Dit was eens op `n tyd bepaal dat diegene wat tempelverraad gepleeg het, met betrekking tot aangeleenthede van God teen die vyande van JaHWeH - soos daar die Filistyne was wat bose en duister heidene van ouds was, - die besoedelde water van die Dooie See moes drink en sou die water geen leed aan hulle doen nie, hulle as onskuldig bevind moes word. Daarteenoor was dit dat wanneer hulle mae begin het om op te swel, hulle as skuldiges aan hulle bose noodlot oorgelaat moes word en as gevolg van die uitwerking van die dooie water tot niet moes gaan. Maar hoe lank is dit dat hierdie bepaling in `n heel ander een oorgegaan het? 

6  Hoeveel duisende het nie al as gevolg van hierdie nuwe gifwater ten gronde gegaan nie, sonder dat hulle die allergeringste inligting van die suiwer God van die Tempel aan enige van die bose heidene verraai het nie! Hoekom het julle dan nie self van die dooie water gedrink nie, aangesien julle in die geheim heel dikwels vir die heidene - maar natuurlik net vir baie goud - die Allerheiligste vir besigtiging oopgesluit het?! 

7  Julle sien, dit en nog baie ander dinge gebeur hier in die Tempel; ja, die sogenaamde Huis van God op aarde het verander in `n grot waar roof en moord gepleeg word. Daar bestaan geen misdaad wat nog nie telkemale in hierdie Tempel gepleeg is nie! Dink julle dan dat so `n plek nog steeds goed genoeg is om vir God JaHWeH as `n woonplek te dien?! Waarlikwaar, die swaard waaraan die bloed van jou broer kleef, moet jy nooit in die slagveld trek nie, want daaraan hang reeds `n ou vloek en jy sal nooit daarmee `n oorwinning behaal nie! 

8  Ja, julle harte kan julle nog suiwer, indien julle dit regtig wil doen, maar hierdie mure nooit meer nie! Het julle tog nie self `n wet waarvolgens `n hele land, `n huis, `n akker, `n huisdier en `n mens deur `n growwe sonde teen die Gees van God vir altyd besoedel kan word nie; waarom nie hierdie Tempel nie, waarin daar al dikwels hemeltergende misdade beoefen is?! 

9  Maar Ek sê vir julle: Nie net hierdie Tempel nie, maar ook die hele land is reeds vir `n baie lang tyd nie meer redbaar en suiwerbaar nie en is sodanig besoedel dat sy binnekort deur die heidene vertrap sal word en in `n woonplek van rowers en wilde wesens verander sal word. 

10  Hiermee het Ek nou My mening vir julle uitgespreek sonder om doekies om te draai en julle kan nou daarmee maak wat julle wil? Want Ek sal julle binnekort verlaat en wat Ek gespreek het, het Ek slegs vir julle gespreek en vir niemand anders nie, alhoewel Ek nog altyd geweet het hoe sake met julle staan. Ek sal dit ook aan niemand verder vertel nie, aangesien dit van geen nut sou wees nie! Maar julle kan nog aan die saak verander, as julle wil, maar hierdie mure is vir niks meer geskik nie! - Verstaan julle dit?” 

Hoofstuk 29

1  Daarop sê die Owerpriester weer vir `n slag: “Sê dan nou vir my, Jy half-God en halfmens van `n Seun uit Galilea, waarheen sal Jy trek dat ons Jou vir `n tyd lank nie meer sal sien nie? - Want ek dink dat aangesien Jy uit Násaret afkomstig is en Jy die Seun van die timmerman Josef en van sy vrou Maria is wat baie bekend is aan my en ek of iemand van ons jaarliks ten minste een, twee of ook driemaal daardie Galilese plek sal besoek, dan sal dit tog nie te moeilik wees om Jou daar, as sekerlik `n bekende persoonlikheid, te ontmoet om verder met Jou oor die herorganisasie van die Tempel te praat nie?! - Wat sê Jy hieroor, jong profeet uit Galilea?” 

2  Ek sê: “Indien jou hart jou woorde, wat slegs bedoel was om My te terg, sou ondersteun, dan sou Ek jou nog geantwoord het; maar nou is jy geen ander antwoord meer werd as slegs dié een wat jy sopas gekry het! 

3  Jy kan een- of eenduisend keer na Násaret toe kom en jy sal My nooit nie weer te sien kry nie en nog minder om mee te praat nie. Want wanneer jy wil kom, sal Ek lankal reeds vooraf daarvan weet en waarheen Ek dan intussen sal gaan, sal nie jy of enige een van jou tempelamptenare weet nie! 

4  Ek sê vir jou dat dit baie moeilik is om Hom te soek en te vind wat alwetend is! Ja, wanneer die tyd van toelating deur die Gees wat in My is,sal kom, dan sal julle My weer vind! - Of enersyds volg julle almal My raad en Ek sal dan nie lank op My laat wag nie en sal self na julle toe kom; maar andersins, slegs soos wat Ek dit alreeds aangedui het!” 

5  Na hierdie opmerking van My het die Owerpriester niks meer gesê nie, want in die geheim was hy baie kwaad daaroor dat Ek aan hom, as die plaasvervanger van die Hoëpriester, geen agting betoon het nie. Maar die ander was nie ongeneë daaroor nie, omdat hy `n streng huistiran met hulle was.

6  Hierop het Barnabé weer `n slag na My toe gekom en gesê: “Sê vir my, wyse Seun! Hoe verstaan Jy dan die volgende tekse uit Hoofstuk 54 van die profeet Jesaja? Daar word gepraat oor die troos van Sion en dit lui as volg: 

7  “Moenie vrees nie, want jy sal nie tot niet gaan nie; moenie dom word nie, want jy moet nie gespot word nie, maar jy sal die skande van jou maagdskap vergeet en nie meer aan die smart van jou weduweeskap dink nie! 

8  Want Hy wat jou gemaak het, is `n Man, JaHWeH van die Skeppingsleërmag is Sy naam; en jou Verlosser, die Heilige in Israel, wie die hele wêreld se God genoem sal word. 

9  Want JaHWeH het jou laat skreeu sodat jy kan wees soos `n van harte bedroefde vrou wat verlaat is en soos `n jong vrou wat verstote is, spreek jou God. 

10  Ek het jou vir `n kort oomblik verlaat; maar met groot barmhartigheid sal Ek jou bymekaar maak. 

11  In `n oomblik van toorn het Ek My Aangesig voor jou `n bietjie verberg; maar met ewige barmhartigheid sal Ek barmhartigheid aan jou betoon, spreek JaHWeH jou Verlosser. 

12  Want dit sal vir My wees soos die water van Noag waaroor Ek gesweer het dat die waters van Noag nie meer oor die aarde sal gaan nie. Dus het Ek ook gesweer dat Ek jou nie sal straf en jou nog sal dreig nie.” 

13  Sien, hierdie baie gewigtige verse in Jesaja blyk vir my, ten spyte van Jou dreigement aan Jerusalem en die Tempel, weer baie gunstig en vol van troos te wees! As Jy hierdie tekse ook op Jou van toepassing kan maak, sal ons volledig glo dat Jy in alle erns die beloofde Gesalfde is en die hele Tempel sal afgebreek word en op die suiwer Berg Libanon sal `n nuwe een herbou word vir alle tye der tye!” 

14  Ek sê: “Wat tot nou toe van My geskryf was, was moontlik om aan julle te verduidelik; maar wat My en My werke van nou af vorentoe aanbetref, dit sal baie moeilik en beswaarlik nie aan julle verduidelik kan word nie! 

15  Want dié ‘maagd’, wat nie moet vrees om skande op te doen nie, wat nie dom moet wees om nie gespot te word nie, wat nie meer moet dink aan die skande van die maagdskap nie en die smart van die weduweeskap moet vergeet, is beslis nie Jerusalem en die Tempel nie, want waarlik, die beelderige ooreenkomste met betrekking tot die ‘maagd’ en net so min ‘weduwee’ kan ewiglik nooit hier van toepassing gemaak word nie! 

16  Die ‘maagd’, van wie daar gepraat word, sal eers deur My gemaak moet word: sy sal My nuwe leerstellings aan die menslike skepping uit die hemele wees en sy word daarom `n ‘maagd’ genoem omdat daar nog nie `n selfsugtige en hoererende vermetele priesterskap is wat haar misbruik het vir hulle vuil wêreldse doelwitte nie. 

17  Maar hierdie toekomstige boodskap van My word ook vir `n kort tyd weduwee genoem, omdat Ek deur julle toorn en deur julle wraak van haar weggeneem sal word, maar net deur toelating van Haar wat in My en nêrens buite My is nie. Daardie maagd en weduwee se Man sal juis Ek wees, omdat sy deur My gemaak sal word! Maar wie die man is, wat die maagd en die weduwee gemaak het, dit moet julle in die profeet lees soos ook die beloftes wat aan haar gemaak is; want Ek is die Man en die beloftes is net van toepassing op die geheimsinnige maagd. 

18  Daar sal heelwat later ook tye kom, soos wat dit deur Daniël beskryf is, waar daar ook met hierdie suiwer boodskap groot misbruik gemaak sal word, maar nooit met die maagd self nie, maar met die kinders en kinders se dogters van die suiwer maagd en met die kortsigtige weduwees. Natuurlik sal hulle geen aandeel in My beloftes hê nie, maar alleenlik die sekere ‘maagd’, voortspruitend uit My mond en die baie en suiwer kinders van haar! 

19  Sien, die dinge sal so verloop en gebeur en nooit anders nie! Want met julle en julle Tempel sal Ek vir ewig in geen gemeenskap meer staan nie. Ek het wel na julle toe gekom om julle te red; julle het My nie herken en My nie aangeneem nie. Verder sal julle na My toe kom wanneer die skoen julle begin druk, maar dan sal Ek julle nie meer herken en julle nie meer aanneem nie! - Het julle My goed verstaan?” 

20  Barnabé sê: “Waarlik, om Jou met `n ligte gemoed te verdra, verg baie geduld, want Jy word al hoe digter en eintlik al hoe growwer! Maar laat dit nou wees soos dit wil: Ons sal hierdie saak tog nog `n bietjie afwag! Die ding met Jou wil vir my voorkom dat dit is soos weerlig wat tydens sy ontstaan skielik `n onaardige sterk lig veroorsaak tesame met die donder​slag, wat dit begelei en die aarde laat bewe; maar daarna is alles weer donker en die donkerte is erger as vantevore! 

21  “Weet Jy, - Jy is op Jou manier klaarblyklik `n verskynsel wat nêrens sy gelyke het nie en Jy het ons, ten spyte van al Jou trots, nog steeds baie vermaak verskaf! Jou talente, Seun, sou baie handig gewees het, maar Jy moes `n heel ander opvoeding ondergaan het, en met Jou werklik wonderbaarlike eienskappe, wat nog nooit voorheen daar was nie, `n bietjie meer menslikheid bygevoeg het, dan kon Jy later `n mens op aarde geword het soos wat daar nog nooit was nie! Maar met Jou growwe geaardheid sal Jy baie min vriende op aarde onder die mense maak! Wanneer Jou uitsonderlike mag oor die natuur verder sal toeneem en Jy ook geen vyande hoef te vrees nie, sal Jy deur elkeen gevrees word, maar nooit gelief en geag word nie. Vir my is dit egter belangriker om deur alle mense gelief as gevrees te word! - Watter mening huldig Jy daaroor, of dalk enige iemand anders?” 

22  Ek sê: “O ja, jy sou heeltemal reg gewees het as alle mense suiwer en goed was! Maar omdat daar so baie verskillende soorte mense op aarde bestaan, waarvan sommiges goed en baie ander sleg, meinedig en besoedel is, dan sou dit werklik `n moeilike taak vir `n regverdige en waaragtige mens gewees het om so op te tree sodat Hy gelyktydig deur almal liefgehê kan word! `n Mens sou dan met die besoedelde besoedel en met die suiwere suiwer moes wees en sien, dit is net so min moontlik as om `n soort lig te wees wat gelyktydig op dieselfde plek die grootste helderheid, maar ook die digste duisternis versprei! 

23  Ek sê vir jou: Die ware vriende van die ewige onveranderbare Waarheid uit God sal My wel liefhê en dit ten volle; maar die mense wat die wette van God en die waarheid met hul voete sal vertrap en lewe asof daar geen God meer bestaan nie, hulle sal My moet vrees! Want daardie soort mense en wêreldsugtige verloënaars van God sal moet leer dat Ek beslis geen grap gemaak het nie en dat elkeen volgens sy werke vergeld sal word; want Ek alleen het die ewige en mees volkome mag daartoe.” 

24  Barnabé sê met `n glimlag: “Maar Seun, wat praat Jy van ‘ewig’ en Jy is maar skaars twaalf jaar oud?! Waarheen klim Jy met Jou Gesalfde-ywerigheid?! Bly net met Jou twee voete mooi op die aarde staan en ons sal graag na Jou luister!” 

25  Ek sê: “Gaan weg, jy word al weer onaangenaam vir My! Bedoel Ek dan daarmee hierdie liggaam van My wat maar slegs twaalf jaar op hierdie aarde bestaan?! Het Ek dan nie gister vir almal van julle van die ewigheid van die Gees wat in My is en wat werksaam is, `n voldoende verduideliking gegee nie?! Waarom beskuldig jy My dan oor `n hoogmoedige Gesalfde-ywerigheid?! Verstaan dit eers, voordat jy met My begin te praat en dit klaarblyklik oor dinge wat vir jou nog meer onbekend is as die mees verste pole van hierdie aarde!” 

Hoofstuk 30

1  Hierop het een van die ouderlinge opgestaan en gesê: “Nou wat weet Jy dan van die verste pole van die aarde?! Kom vertel my iets daarvan, want ek het al van `n Griek wat ver gereis het, iets daarvan hoor praat.” 

2  Ek sê: “Ek dra nie net kennis van die pole van die aarde nie, maar Ek ken ook al die ewige wye pole van al die hemele van God! Maar om jou dit te laat begryp, sal Ek ten minste vir `n duisend jaar jou onderwyser moet wees! Omdat dit nie gedoen kan word nie; sê Ek dus vir jou iets heel anders: 

3  Diegene wat eendag in My leerstellings sal wandel, aan hulle sal Ek My Gees gee wat hulle tot ware kinders van God sal maak en wat hulle sal lei in alle Waarheid en Wysheid en in die hele geestelike en natuurgebonde oneindigheid sal daar niks wees wat vir hulle vreemd sal wees nie! 

4  Wanneer jy `n student van My boodskap geword het, sal jy ook die gawes van die Gees van God smaak en jy sal die pole van die aarde beter verstaan as wat jy dit tot nou toe verstaan het!” 

5  Die een wat die vraag gestel het, het met hierdie antwoord van My groot oë gemaak en My woorde onthou, want hy was nog nie baie oud nie, maar een van die wyses onder die ouderlinge. Die titel "ouderling" het `n baie jong mens ook soms verkry, wanneer hy die vereiste vermoë daartoe gehad het, dit is as hy genoeg goud en ook voldoende verstand besit het! En hieraan het die vraer geen tekort gehad nie. - Sy naam was Nikodémus, wat, later toe Ek met My werksaamhede begin het, in die geheim en in alle erns `n student van My geword het, soos wat dit nou alreeds bekend is. 

6  In die geheim het hierdie ouderling al My woorde diep in sy hart weggelê en baie daarop ag geslaan. Hy het van sy sitplek af opgestaan, na My toe gekom en baie vriendelik My hande gedruk en in die geheim vir My gesê: “Liewe, dierbare Wonderseun, wanneer Jy weer eendag na Jerusalem toe kom, kom besoek my alleen en ons sal maklik met mekaar regkom! En indien Jou ouers iets benodig, dan moet hulle net met my kom praat! My naam is Nikodémus.” 

7  Ook Ek het net so vriendelik sy hande gedruk en gesê: “Wanneer jy eendag na Násaret toe kom, dan sal jy van al jou kollegas die enigste een wees wat My sal vind. En wanneer jy iets kortkom, kom dan net na ons toe en Ek sal jou met alles help wat jy ooit sal benodig! Trouens beskou Ek jou suiwer wil reeds as die daad. 

8  Maar aangesien jy `n blywende voorsitter van alle inwoners van Jerusalem is, moet jy ook daarop let dat daar van die kant van die hoogs heerssugtige Owerpriester, wat aan My nie eer wou betoon nie, nie te kwaai verdrukkinge in en om die Tempel beoefen word nie en Ek nie genoodsaak word om die oordeel oor hierdie stad voor die tyd te laat kom nie. 

9  Dink aan My! My Naam is Jesus ImmanuEl en My Gees heet JaHWeH van die Skeppingsleërmag! Nou weet jy waarmee jy te doen het! Vertrou en bou op My en jy sal die dood nie sien nie!” 

10  Toe Nikodémus hierdie woorde van My verneem het, was hy in die geheim baie bly in sy siel, maar vir sy kollegas het hy niks daarvan laat agterkom nie. 

Hoofstuk 31

1  Maar die Romeinse Regter het nou sy voorkop gevryf en met `n baie harde stem gesê: “Luister nou nog eenmaal vir my! - Na alles wat ek met skerp oë nou die afgelope drie dae van hierdie Seun waargeneem en gesien het, is dit tog met die grofste hande maklik en tasbaar duidelik verstaanbaar dat Hy beslis `n ander wese is as ons armsalige, bo alles swak en sterflike mense van hierdie aarde! 

2  Volgens Sy aardse geboorte behoort Hy aan die stam van Juda en staan dus gedeeltelik onder die wette van die Tempel en gedeeltelik nes elke ander man van Juda ook onder ons wette. Maar ek het waargeneem dat die Gees van hierdie Seun die eintlike fondament van alle wette van elke staat asook van elke gemeenskaplike volksordelikheid is en verder dat Hy ook die fondament van alle nie-geopenbaarde wette van die groot natuur, alle materie en alle geeste is! Hy is tegelyktydig `n diep wyse en `n mees regverdige regter en daar is skynbaar nie `n atoomgrootte stukkie besoedeling in Sy wese nie! Wat moet ons wette dan nog met Hom te doen hê, aangesien Hy klaarblyklik `n heerser bo alle wette is?! 

3  Ek stel Hom dus vry en hemelhoog verhewe bo al ons Romeinse en ook bo julle betekenislose tempelwette en verklaar ook hiermee plegtig dat hierdie Tempel veels te onwaardig is vir die opname van sy heilige persoonlikheid. Elke keer wanneer dit Hom behaag om die besoedelde Jerusalem te besoek, sal Hy met die grootste eer wat ons sterflinge vir `n onsterflike en almagtige God kan betoon, in my klaarblyklik suiwerder paleis, vriendelik opgeneem word. 

4  En wanneer Jy na My toe sal kom, dan sal Ek hardop uitroep: “Luister, alle volkere, oor my huis en oor die heerser in Rome het die grootste en hoogste verlossing gekom!” 

5  Hy sal die verlossing van Juda wegneem en dit vir ons heidene gee en julle sal nog in Sy tyd onder ons hakskene vertrap word en ons sal stof en as oor hierdie plek strooi, aangesien julle julleself as gode van `n blinde volk laat prys en aanbid het! 

6  Ek het nou uit my binnenste oortuiging gepraat en is ook van mening dat ons nou hierdie sitting moet beëindig, aangesien julle volkome duistere tempelamptenare tot geen beter insigte gebring kan word nie! Hoekom moet sulke heilige woorde dan op totaal dowe ore en klipharde harte vermors word?! 

7  Ek sê: “Nog net `n klein tydjie totdat hulle wat My nou al by die drie dae lank soek, hier sal wees! Hulle sal in die herberg ‘Násaret’, wat ook aan die Tempel behoort, uitvind waar Ek My bevind en sal My hier kom soek. Ek sal weer saam met hulle na Násaret teruggaan! Want volgens die liggaam moet Ek by hulle bly wie Ek daarvoor getrou en waar vir Myself uitgekies het!” 

8  Die Romein sê: “Maar hoe het dit dan gebeur dat Jy van Jou liggaamlike ouers verwyder geraak het? Volgens My moes hulle Jou tog hiernatoe begelei het en ek herinner my nou dat ek `n ou, waardige man en `n baie jong, maar baie vrome vrou aan Jou sy gesien het! Hulle het natuurlik, nadat hulle die klein fooi betaal het, weer met al die ander uit die Tempel uitgegaan, waarna ek hulle nie meer gesien het nie; Maar hulle moes tog geweet het dat Jy nêrens anders behalwe hier sal wees nie?!” 

9  Ek sê: “Liefste vriend, dit is heel eenvoudig: Ek wou dit so hê, omdat dit in My wil en My ewige orde so beplan was! Want Ek sê vir jou: Hierdie toneel was reeds van ewigheid af in My so beplan. Dit kon dan natuurlik ook net op dié bepaalde wyse plaasvind! 

10  My liggaamlike ouers het My nes al die ander in die reeds bekende herberg verwag, wel wetend dat Ek hulle nie sal mis nie. Maar aangesien My pleegvader Josef vir hom `n paar nuwe stukke gereedskap laat maak het by `n ystersmid uit Damaskus en hy ook geweet het dat hy nie so vinnig sal klaarkry nie en omdat My liggaamlik kragtige moeder hom daarheen begelei het om hom te help dra, het hy vir verskeie familielede en ook ander bekende Nasáreners die opdrag gegee dat indien hy en Maria `n bietjie laat sou terugkom, hulle My tot die volgende stasie moes saamneem, aangesien die twee na afloop van hul besoek aan die betrokke smid, nie weer na Jerusalem wou terugkeer nie, omdat dit vir hulle `n aansienlike ompad sou beteken het. 

11  So was dit beplan en ook gedoen. Dié twee het lank weggebly en toe hulle by die betrokke stasie aangekom het, het hulle `n hele aantal bekendes en ook familielede uit Násaret daar aangetref, maar Ek was nie onder hulle nie. Hulle het aangeneem dat Ek miskien met `n groep saamgegaan het wat alreeds vroeër na die volgende herberg vertrek het, - wat My ouers ook geglo het en het hulle dus ook op hulle tyd daarheen vertrek waar hulle eers na middernag aangekom het. Maar ook daar kon hulle My nie kry nie! 

12  Vroeg die volgende oggend het hulle na die volgende aansienlik verder geleë herberg vertrek, maar ook daar het hulle niks van My verneem nie. Van daar af het hulle weer hiernatoe teruggekom, het ook reeds in ons herberg aangekom en het ook onder groot gerusstelling van My verneem en sal nou binnekort met `n klein berisping hier aanland!” 

13  Die Romein sê: “O, `n berisping mag hulle Jou nie gee nie, daarteen sal ek protes aanteken!” 

14  Ek sê: “Ag, laat alles wat deur die profeet voorspel is slegs gebeur en Ek sal dan ook vir hulle My mening gee wat vir hulle as mense baie heilsaam sal wees!” 

15  Hierop wou die Owerpriester nog iets sê, maar die Romein en ons Simon het dit nie meer toegelaat nie en het die sitting as gesluit verklaar. 
Einde van Drie dae in die Tempel
